
Easaontóirí in easnamh 
Anton Mac Cába

TÁ comhartha suntasach
nach bhfuil easaontóirí
Poblachtacha ag bailiú aon
neart suntasach ó thuaidh. 

Is é sin nach bhfuil oiread
agus iarrthóir easaontach
amháin san iomaíocht i
dtoghchán an Tionóil ó
thuaidh. Tá sin le bheith ar an
5ú Bealtaine.

Cinnte, thréig daoine go
raibh próifíl ard acu Sinn
Féin. Ach, ceithre bliana ó

shin, bhí na heasaontóirí
ábalta ochtar iarrthóir a chur
san iomaíocht don Tionól. 

Muna bhfuil an borradh
céanna faoi Shinn Féin agus a
bhí, níl na heasaontóirí ná an
SDLP ag teacht i dtír air.

Ar an taobh eile, thréig
daoine go bhfuil próifíl ard
acu an DUP. Sa toghchán don
Tionól, tá dosaen iarrthóir i 11
den 18 toghcheantar ag an
TUV (Guth Traidisiúnta
Aontachtach). Is iadsan na
hAontachtaigh a dhiúltaíonn

do Chomhaontú Chill
Rimhín.

Níl ach suíochán amháin
cinnte ag an TUV. Tá sin in
Aontroim Thuaidh, mar a
bhfuil Jim Allister, ceannaire
an pháirtí, san iomaíocht.
Éireoidh rud beag níos fearr
leis an TUV sa toghchán
áitiúil, atá le  bheith ar an lá
céanna.Tá 41 iarrthóir ag an
pháirtí, thar 19 den 26
comhairle.

Céad Míle Fáilte curtha roimh an Dalai Lama

An Dalai Lama, ar dheis, lena chara Richard Moore, stiúrthóir ‘Children in Crossfire’ ag fáiltiú i
gCearnóg an Mhargaidh, Cill Dara, Dé Chéadaoin. Thug Richard Moore cuireadh don Dalai Lama
cuairt a thabhairt ar an tír i gcomhair an ‘Possibilities Civic Summit’ a bhí eagraithe ag Afri,
Spunout.ie agus "Children In Crossfire"

Cead tugtha 
ag an mBord
Pleanála do
mhórfhorbairt
bhóthar an
N22 in aghaidh
mholadh a 
gCigire
Seán Ó Loingsigh

TÁ cead tugtha ag an
mBord Pleanála d’fhor-
bairt bhóthar débhealaigh
ar an N22 ó Bhaile
Bhuirne go Maigh
Chromtha, cinneadh a
théann in aghaidh mho-
ladh an chigire a bhí i
bhfeighil éisteacht
phoiblí faoin iarratas de
chuid Chomhairle Contae
Chorcaí.

Ina thuarascáil mhol an
Cigire cead a dhiúltú don
fhorbairt ina bhfuil sé i
gceist bóthar débhealaigh
22 ciliméadar a thógaint ó
Shliabh Riabhach ar an
dtaobh thiar de Bhaile
Bhuirne go Cúil Chomhair
lastoir de Mhaigh
Chromtha, dhá sheachb-
hóthar a bheadh ag gab-
háil timpeall Bhaile
Bhuirne agus Mhaigh
Chromtha.

Ba í tuairim an Chigire
go raibh sé léirithe go
raibh gá le seachbhóthar
timpeall bhaile Mhaigh
Chromtha ach mhol sé

(PIC: EAMONN FARRELL/PHOTOCALL IRELAND)Deireadh
le Scéim
Labhairt
na Gaeilge 

Meadhbh Ní Eadhra

D’FHÓGAIR an Roinn
Gnóthaí Ealaíon, Oidhreach-
ta agus Gaeltachta an tseach-
tain seo go dtiocfaidh
deireadh le Scéim Labhairt
na Gaeilge tar éis na scoilbh-
liana reatha. 

Deir an tAire Stáit don
Ghaeltacht, Dinny McGinley
TD, go bhfuil plé ar bun sa
Roinn Ghaeltachta faoi
láthair maidir le scéim nua, a
fhreastalóidh ar níos mó
teaghlach agus ar thui-
smitheoirí a dhéanann an
cinneadh a gcuid páistí a
thógáil le Gaeilge. 

Áfach, ní fios go cinnte

céard a bheidh ag teacht in
áit Scéim Labhairt na
Gaeilge, nó níl rud ar bith
deimhnithe ag an Roinn,
agus ní fios cé mhéad airgid a
bheadh sa chiste do scéim
nua. 

Deontas de €260 in
aghaidh na scoilbhliana a bhí
á íoc ag an Roinn go dtí seo le
teaghlaigh sa Ghaeltacht, má
shásaigh siad an Roinn gurbh
í an Ghaeilge a ngnáth-thean-
ga labhartha agus go raibh an
líofacht nádúrtha acu dá réir. 

Creideann Conchúr Ó Giol-
lagáin, Ceannasaí Aonad na
Pleanála Teanga in Acadamh
na hOllscolaíochta Gaeilge,
gurb “aisteach” an cur chuige
atá ag an Roinn Ealaíon,
Oidhreachta agus Gaeltachta
maidir le Scéim Labhairt na
Gaeilge a chur ar ceal “gan
straitéis eile a chur ina háit.”

Ar lean ar leathanach 3

Ach gan faic curtha ina áit, “Léir-
iú eile é an cinneadh seo ar
lagbhrí na Straitéise 20 Bliain
don Ghaeilge i dtaobh na
Gaeltachta”:  Ó Giollagáin

Comhordaitheoir Táirgíochta

Baineann Gaelscéal úsáid  as Gaelspell agus Ceart,
bogearraí a chabhraíonn le litriú agus gramadach na

Gaeilge, www.cruinneog.com

Fostaithe de chuid
MFG Ros Muc 
ar ais ag obair
Caroline Ní Chualáin

TÁ an ceathrar fostaithe de  chuid
MFG, a fuair fógraí scoir ag cur in iúl go
rabhadar chun a bpoist a chailleadh in
Oifigí MFG i Ros Muc le gairid, ar ais  ag
obair tar éis rialú a rinneadh sa Chúirt
Oibreachais Dé Luain seo caite. 

Cuireadh comhairle ar MFG sa
Chúirt Oibreachais dhul i mbun cain-
teanna chun teacht ar réiteach ar an
aighneas. Tá teorainn ama de mhí
leagtha amach ag an Chúirt
Oibreachais chun teacht ar réiteach ar
an aighneas. 

Bhí an cás cúirte ar siúl de bharr
litreacha scoir a tugadh do Thríona Ní
Ráinne, Gearóid Ó Fatharta, Máire Uí
Ghiobúin agus Deirdre Nic Dhonnacha
ar an 23 Feabhra.   

Déanfar na cainteanna seo sa
Choimisiún um Chaidreamh
Oibreachais. 

Mura dtiocfar ar réiteach cuirfear an
cás i lámha na cúirte. 

Deir Tríona Ní Ráinne, Comhor-
daitheoir Forbairt Pobail MFG, “ Táim
fíorshásta go bhfuil muid ar ais inár
bpoist chun seirbhísí a chur ar fáil don

phobal. Tá muid anseo ar son an
phobail.”

Deir ionadaí bhord MFG, Seosamh Ó
Cuaig, “ Tá mé fíorshásta go bhfuil na
hoibrithe ar ais ag obair. Beidh an dá
thaobh in ann suí síos anois agus an
buiséad a phlé. Tá gearradh de
€300,000 déanta ar an bhuiséad le
roinnt blianta anuas. Is é an cheist
anois ná cén céatadán a chaithfear ar
phá, riarachán agus gníomhaíochtaí.
Tá mise ag moladh 20% le haghaidh
gníomhaíochtaí.  Tá mé ag iarraidh
poist a chosaint. Caithfidh oibrithe a
bheith ann chun an obair a chur i bhfei-
dhm. Mura mbeidh foireann ann, ní
bheidh tada ann. Is deis mhaith é seo
dúinn anois suí síos agus na figiúirí a
phlé ar bhealach ciallmhar réasúnach.”  

Rinne an naonúr oibrithe uaidh
oifigí MFG Ros Muc agóid taobh
amuigh d’oifigí MFG in Indreabhán ón
16ú Márta go dtí Dé Luain seo caite.

Chuaigh an naonúr ar ais ag obair in
oifigí Ros Muc Dé Máirt. 

Ní raibh Gearóid De Faoite,
Príomhfheidhmeannach MFG, ar fáil
chun labhairt le Gaelscéal nuair a bhí
muid ag dul i gcló.

Saol ar
fáil ar
líne go
luath
IS ar an suíomh idirlín
www.gaeilge.ie/saol
amháin a bheidh Saol á
sholáthar don phobal as
seo amach. 

Beidh Nuachtlitir
Mhíosúil Phobal na
Gaeilge fós beo beat-
hach, ach nuachtlitir
idirlín a bheidh ann, ó
mhí Bealtaine ar
aghaidh. 

Is féidir clárú le Saol ar
www.gaeilge.ie/saol nó
r-phost a sheoladh go
eolas@saolnagaeilge.co
m.

Cuireadh tús le cainteanna chun argóint maidir leis an toirmeasc ar ghearradh móna ar phortaigh atá i limistéar íogair comhshaoil
a réiteach inné.  Sa phictiúr tá Tom Carroll as an Urnaí, Cill Dara, ag brú a bhara móna ag Corn Ceannais Gearradh Móna na hÉire-
ann, 2009, sa phortach i dTigh Mhic Neamhain. (PIC: EAMONN FARRELL/PHOTOCALL IRELAND)

Géarghá le tuilleadh altraí síciatracha,
dar le Cathaoirleach an PNA
Meadhbh Ní Eadhra

TÁ an Comhlachas Altraí Síciatra-
cha (PNA) ag iarraidh ar an Aire
Sláinte Altraí Síciatracha agus
Míchumas Intleachta a fhágáil as
an áireamh sa mhoratóir rialtais ar
chúrsaí fostaíochta.

D’iarr Cathaoirleach Náisiúnta an
PNA, Liam McNamara, ar an Aire
Sláinte, an Dr James Reilly TD, ag
40ú Comhdháil Bhliantúil an PNA
aréir i gContae na Mí, an bhféadfaí
na haltraí seo a fhágáil as an
áireamh sa mhoratóir. 

Dar leis an Uasal McNamara,
léiríonn figiúirí a eisíodh mar chuid

de chreat rialaithe fostaíochta an
FSS (HSE), go raibh ísliú de 1447 ar
an líon ball foirne a bhí ag obair leis
an HSE in 2009 agus, sa bhliain
chéanna, d’éirigh 596 altra síciatra-
ch as a bpoist. Mar sin, altraí sícia-
tracha a bhí i 42% d’fhoireann an
HSE a d’imigh an bhliain sin. 

“Is ait an rud é seo, mar astu
siúd go léir atá ag obair sa HSE, níl
ach 5% díobh siúd ag obair mar
altraí síciatracha. De réir na
bhfigiúirí sealadacha do 2010,
d’éirigh 500 altra síciatrach as a
bpoist.”

Creideann sé go bhfuil an mhor-
atóir rialtais agus polasaí an HSE

ag déanamh idirdhealú ar na seirb-
hísí meabhairshláinte, ag am nuair
atá éileamh an-ard ann d’altraí
agus do dhaoine atá cáilithe sa
réimse sláinte seo. Tá an ráta féin-
mharaithe ag ardú i gcónaí freisin. 

Labhair Cathaoirleach an PNA
faoin tragóid a bhaineann le haltraí
nuacháilithe ag fágáil na hÉireann
agus ag lorg poist ag am nuair atá
géarghá leo inár gcuid seirbhísí
féin in Éirinn. Luaigh sé an easpa
foirne atá ann sna seirbhísí meab-
hairshláinte faoi láthair agus dúirt
sé go raibh sé seo ag cur isteach ar
othair agus go raibh easpa sábháil-
teachta i gceist in go leor cásanna.

Cruinniú Poiblí chun plé a dhéanamh ar
chuairteanna ó chlann ríoga Shasana
Meadhbh Ní Eadhra

TÁ Coiste Cuimhneacháin Maud
Gonne ag eagrú cruinniú poiblí ar
an Mháirt seo chugainn, 19
Aibreán ar 7in san Óstán Central,
Sráid an Chiste, BÁC 2, chun plé a
dhéanamh ar chúiseanna staire
agus frithchogaidh chun cur in

aghaidh cuairteanna ó chlann
ríoga Shasana. “Tá imní orainn
nuair a fheiceann muid fo-théacs
coilíneach dá leithéid, agus an
easpa baic ar chuairt uathu siúd
atá ainmnithe mar cheannairí ar
arm Shasana, atá i mbun
cogaíochta ar fud na cruinne,” a
deir urlabhraí ón gcoiste. “Is ion-

tas linn a laghad atá athraithe ón
gcuairt dheireanach ó rí Shasana
in 1911, nuair a d'fhulaing líon
beag agóideoirí drochíde ó lucht
stáit agus ó na meáin chu-
marsáide araon.”

Beidh an cruinniú dáthean-
gach agus cead isteach saor in
aisce.

Aoine, 29 Aibreán 
7.30 p.m. Fáiltiú agus Oscailt Oifigiúil 

le Colm Ó Baoill, Foras na Gaeilge
á chraoladh beo ar RTÉ Raidió na
Gaeltachta.

9.15 p.m. DEALG AN TIOMNA
dráma nua le Proinsias Ó Cuilinn, 
á léiriú ag Aisteoirí Charn Tóchair,
Co. Dhoire.

Satharn, 30 Aibreán
11.30 a.m. CIAN IS CÓNGAR

dráma le Dermot Bolger
á léiriú ag Compántas Chorcaí.
CIÚNAS
dráma nua le Tomás Ó hIcí
á léiriú ag Aisteoirí Bhréanainn,
Corca Dhuibhne

2.30 p.m. NA LEABHRA
dráma nua le hAodh Ó Domhnaill,
á léiriú ag Aisteoirí Bulfin, Baile
Átha Cliath.

8.00 p.m. FUIL AR AN TORC
dráma nua le Proinsias Ó Cuilinn, 
á léiriú ag Aisteoirí Mhíobhaigh, 
Na Dúnaibh, Tír Chonaill.

Domhnach, 1 Bealtaine
2.00 p.m. NÁ hINIS DI FÉIN É 

dráma le Sam  Cree
á léiriú ag Aisteoirí Bhréanainn, 
Corca Dhuibhne.

7.00 p.m. FAOISEAMH
dráma  le John B. Keane,
á léiriú ag Aisteoirí Mhic Easmuinn, 
An Cheathrú Rua.

8.30 p.m. SIAMSA NA FÉILE
9.00 p.m. MOLTÓIREACHT NA FÉILE

agus
BRONNADH NA nGRADAM

le Donnchadh Mac Fhionnlaoich, T.D.
Aire Stáit na Gaeltachta

á chraoladh beo ar 

RTÉ Raidió na Gaeltachta

Fear a’ Tí: Máirtín Mac Donnchadha

Moltóir na Féile: Bríd Ní Neachtain

* * *

4.30 p.m. ÉIGSE NA FÉILE 
Agallaimh, Lúibíní, Ceapóga, 
Amhráin Saothair agus Scéaldráma

Féile Náisiúnta Drámaíochta 2011
Cois Fharraige, Conamara

Amharclann Chois Fharraige  (Seanscoil Sailearna)

AN COMHLACHAS NÁISIÚNTA DRÁMAÍOCHTA
Camas, Conamara.
Teil: 091-574146 / Facs: 091-574155
www.drama-gaeilge.com      eolas@drama-gaeilge.com

Le tacaíocht ó Fhoras na Gaeilge 

Bhí Eilís Ní Fhearáin, Raidió Rí Rá, Breandán Mac Fhionnghaile, cathaoirleach ar an ócáid, Bren-
da Ní Ghairbhí ó Ardoifig Chonradh na Gaeilge agus Aodán Ó Deá, ag Fóram Óige an Chláir an
tseachtain seo caite i gCois na hAbhna, Inis, Co. an Chláir. Is é an aidhm a bhí leis an ócáid seo ná
deis a thabhairt do scoláirí iar-bhunscoile feidhm a bhaint as a gcuid Gaeilge i suíomh taobh
amuigh den seomra ranga, agus, chomh maith leis sin, a fháil amach cad iad na deiseanna a bhí
ann sa saol mór do dhuine a mbeadh Gaeilge aige nó aicí. Bhí timpeall seasca scoláire ó iar-bhun-
scoileanna an Chláir i láthair agus bhaineadar taitneamh an domhain as an ócáid. Bhí Caroline Ní
Chualáin, Gaelscéal, Norita Ní Chartúir ó Acadamh na hOllscolaíochta Gaeilge, OÉ Gaillimh, agus
Lisa Ní Laoire, ”Molly” ó Ros na Rún, ann chomh maith.  

Deireadh le
Scéim Labhairt
na Gaeilge 
Ar lean ó leathanach a haon

Ag labhairt le Gaelscéal,
dúirt sé gur léiriú eile é an
cinneadh seo ar lagbhrí na
Straitéise 20 Bliain don
Ghaeilge i dtaobh na
Gaeltachta.

“I bhfianaise na géarchéime
teangeolaíochta atá ag dul in
ainseal sa Ghaeltacht faoi
láthair, shílfeá gurb í seo an
tréimhse ba chinniúnaí le
hugach a thabhairt do na
teaghlaigh a thógann a gclann
le Gaeilge. B'fhearr an scéim a
leasú mar a moladh sa
Staidéar Cuimsitheach Tean-
geolaíoch ná fáil réidh léi. Is
léiriú eile é an cinneadh seo ar
lagbhrí na Straitéise 20 Bliain
don Ghaeilge i dtaobh na
Gaeltachta,” ar sé. 

“Ní hamháin nach bhfuil an
Straitéis in ann dul i ngleic le
fadhbanna an chórais
oideachais sa Ghaeltacht, níl
aon bheartas fóinteach á
mholadh do na teaghlaigh
Ghaeilge ach an oiread - an dá
mhórcheist Ghaeltachta gan
freagairt, in ainneoin an dua
ar fad a caitheadh le dréachtú
na Straitéise.”

An cheist is mó maidir leis
seo go léir, dar le Concubhar Ó
Liatháin, blagadóir neamh-
spleách agus iar-eagarthóir Lá
Nua, ná cad a bheidh ann
nuair a imeoidh Scéim Lab-
hairt na Gaeilge?

Tá an tUasal Ó Liatháin, a
bhfuil cónaí air lena theagh-
lach i gCúil Aodha i
nGaeltacht Mhúscraí, den
tuairim nach raibh an scéim
seo ag baint amach a cuid
aidhmeanna, is é sin an t-aos
óg a spreagadh chun an
Ghaeilge a labhairt agus tacú
leo é seo a dhéanamh. 

Aithníonn sé go raibh míb-
huntáistí ag baint leis an
scéim mar gur chruthaigh sé
scoilt idir iad siúd a bhí ag fáil

an deontais, agus iad siúd
nach raibh.

“Bhí lochtanna ag baint leis
an tslí ar reáchtáladh an
scéim,” ar sé. “Rinneadh na
hagallaimh ar na páistí sna
scoileanna in ionad sa teagh-
lach, mar shampla.”

Mar sin féin, deir sé go
mbeidh ‘folús’ ann gan an
scéim. Braitheann Ó Liatháin
go bhfuil an cúram go léir ar
Roinn na Gaeltachta agus ar
Údarás na Gaeltachta ó
thaobh na Gaeilge de. 

Dar leis, ba cheart go
mbeadh na rannóga rialtais
eile ag cur na Gaeilge agus na
Gaeltachta san áireamh ina
gcuid pleananna, agus ba
cheart go mbeadh cúraimí
orthu go léir i dtaca leis an
teanga. 

Maidir le páistí agus daoine
óga a mhealladh chun an
Ghaeilge a labhairt, deir sé gur
cheart go mbeadh caiféanna
óige Gaeilge á bhforbairt agus
á mbunú anois. Chuir
Comharchumann Mhúscraí, a
mbíonn sé féin ag obair leo,
iarratas isteach le haghaidh
caifé óige sa Ghaeltacht
cheana, agus cé gur cuireadh
ar an ngearrliosta iad, diúl-
taíodh dóibh ar deireadh.

“Sin an sórt rud a
chabhróidh leis an aos óg an
Ghaeilge a labhairt,” ar sé.
“Tacaíonn an rialtas le
caiféanna óige in go leor cean-
tar, agus ba cheart dóibh tacú
leo sa Ghaeltacht freisin. Tá gá
le bealach níos nua-aoisí chun
an Ghaeilge a chur chun cinn,
agus ba cheart go mbainfeadh
na páistí sult as freisin! Nílim
ag caint faoi chúrsaí airgid,
ach is gá slite eile a aimsiú le
tacú le daoine óga sa
Ghaeltacht.”

Tá Éamonn Mac Niallais ó
Ghuth na Gaeltachta den
tuairim gur cheart scéim eile a
chur in áit na scéime seo
freisin.

“Níl sé socraithe fós céard a
bheas ag teacht in áit Scéim
Labhairt na Gaeilge,” ar sé. “Ó
thaobh Ghuth na Gaeltachta
de, measann muid nár chóir
deireadh a chur leis an scéim
gan scéim eile theacht ina áit.
Bunaíodh an Scéim le tacaíocht
nó aitheantas a thabhairt do
theaghlaigh na Gaeltachta atá
ag tógáil a gclann le Gaeilge
agus tá an bhunaidhm sin
anois níos tábhachtaí inniu ná
mar a bhí ariamh.”

Glacann Guth na Gaeltachta
leis nach bhfuil an scéim mar a
sheasann sé ag baint amach na
n-aidhmeanna a leagadh
amach do.  

“Is é an príomhfháth leis sin
ná nach dtosaíonn sé go bhfuil
na páistí sé bliana d'aois agus
faoin am sin, tá trí bliana sco-
laíochta trí mheán na Gaeilge
bainte amach ag formhór na
bpáistí sa Ghaeltacht agus
éiríonn leo caighdeán sásúil a
bhaint amach i scrúdú cainte
na Roinne cé nach í an Ghaeilge
an teanga bhaile ná an ghnáth-
theanga chumarsáide ag cuid
mhaith de na páistí sin
eatarthu féin,” ar sé. “Ba chóir
mar sin d'aon scéim bheith ag
díriú isteach ar an bpáiste ón
chliabhán agus tacaíocht dá
réir a thabhairt do na teagh-
laigh sin a labhraíonn Gaeilge
sa bhaile mar is éard is
Gaeltacht ann ná pobal ina
bhfuil an teanga á labhairt go
nádúrtha taobh amuigh den
seomra scoile.”

Creideann an tUasal Mac
Niallais go bhfuil sé “fíortháb-
hachtach” go leanfar ar
aghaidh ag déanamh tomhas
bliantúil ar líon na gcainteoirí
baile Gaeilge.

Dar leis, is ‘uirlis chriticiúil’ é
ó thaobh na pleanála teanga de
chun go mbeidh a fhios againn
an bhfuil ag éirí leis na pola-
saithe atá i bhfeidhm sa
Ghaeltacht an teanga a thab-
hairt slán.

An Dr Conchúr Ó Giollagáin ó
Acadamh na hOllscolaíochta
Gaeilge, Gaillimh.

Concubhar Ó Liatháin, údar
iGaeilge (blag neamhspleách i
nGaeilge)

Éamonn Mac Niallais, Guth na
Gaeltachta

Gaeil Chnoc an Anfa 
Anton Mac Cába

TÁ líon na nGaeilgeoirí sa Tionól ó
thuaidh le coinneáil nuair a bheidh
an toghchán thart.

Is leis an SDLP atá an bheirt is mó
a aithnítear leis an Ghaeilge, Dominic
Ó Brolcháin agus Patsaí McGlone.
Meastar go gcoinneoidh siad a
suíocháin in Iúir Cinn Trá agus
Múrna agus Lár Uladh. Gaeilgeoir
eile atá ag an pháirtí ná Pól
Callaghan, comhalta d’Fheabhail
(Cathair Dhoire). Meastar go gcoin-
neoidh seisean a shuíochán chomh
maith.

Níl Gaeilge ag Declan O’Loan,
comhalta ó Aontroim Thuaidh. Ach
bhí sé iontach fabhrach don Ghaeilge
agus é ar Choiste na Roinne Cultúir,
Ealaíon agus Fóillíochta. Chuir sé an
tAire Nelson McCausland faoi dhian-
cheistiú, maidir le Foras na Gaeilge.
Meastar go gcaillfidh sé a shuíochán
in Aontroim Thuaidh, de bharr
athruithe teorann.

Bhí Gerry Adams ar an Ghaeilgeoir
ab aitheanta i Sinn Féin. Ar ndóigh,
tá seisean sa Dáil anois, é éirithe as
an Tionól. Beidh le feiceáil an dóigh
go rachaidh sin i bhfeidhm ar stádas
na Gaeilge i Sinn Féin.

Mar sin féin, tá Gaeilge líofa ag
ceathrar Sinn Féiní. Is Gaeilgeoir
láidir í Caitríona Ruane, Comhalta ón
Dún Theas agus Aire Oideachais.
Baineann sí úsáid as an Ghaeilge sa
Tionól. Tá aithne ar Bharra Mac Giol-
la Duibh as Tír Eoghain Thiar mar
Ghaeilgeoir; mhol David Ervine gur
cheart é a cheapadh mar ‘Minister
for Fun’. Tá Gaeilge ag Raymond
McCartney (Feabhail) agus Pat Shee-
han, atá ina chomharba ar Adams i
mBéal Feirste Thiar. Is beirt iad atá
níos ciúine.

Tá tuiscint áirithe ar an Ghaeilge
ag beirt eile. Is iad sin Gerry Kelly,
Aire in Oifig an Chéad-Aire agus an
LeasChéad-Aire, agus Conor Mur-
phy, Aire Forbartha Réigiúnaí. Dúirt
foinse i Sinn Féin go mbíonn siad
ábalta rud a thuiscint má théitear
tríd leo.

Tá Gaeilge ag beirt iarrthóir go
bhfuil seans acu. Tá neart Gaeilge ag
Seán Lynch, i bhFear Manach agus
Tír Eoghain Theas, ach é den bharúil
nach bhfuil sé líofa go leor lena lab-
hairt go poiblí. Tá fáinne airgid ag
Phil Flanagan sa toghcheantar céan-
na, eisean ag foghlaim leis.

Is cinnte nach dtoghfar duine de
na Gaeilgeoirí is láidre i Sinn Féin. Is
é sin Niall Ó Donnghaile ón Trá
Gearr i mBéal Feirste. Tá sé ina iar-
rthóir i mBéal Feirste Thoir. Anu-
raidh, fuair sé 817 vóta in oll-

toghchán na Breataine, nó 2.4%. 
Taobh amuigh den dá pháirtí

náisiúnacha, tá an Ghaeilge
measartha gann. Glactar leis go n-
éireoidh le Kieran McCarthy, fear
mór iomána ó Pháirtí na
Comhghuaillíochta, suíochán s’aige
a chosaint i Loch Cuan. D’fhoghlaim
sé Gaeilge ar scoil, agus tá rud beag
aige fós. “Tig liom Ár n-Athair a rá,”
ar seisean.

Is ar éigean má tá Gaeilge i measc
na nAontachtaithe. Is as Dún na
nGall ó dhúchas don Aontachtaí
Ultach (UUPach) Basil McCrea, atá
ag cosaint suíocháin i nGleann an
Lagáin. D’fhoghlaim sé Gaeilge agus
é ar an scoil náisiúnta. “Tá fhios
agam an chiall le ‘capall’,” ar seisean.
“Agus tig liom ‘Dia dhuit’ a rá.” Ach
d’fhág sé Dún na nGall, agus an
Ghaeilge, nuair a bhí sé óg.

“Cuir deireadh le riachtanas na Gaeilge
ag an 3ú leibhéal” – Iarrthóir Seanaid
Tomaí Ó Conghaile

TÁ sé ráite ag Jeffrey Dudgeon, iar-
rthóir ar phainéal Choláiste na
Tríonóide i dtoghchán an tSeanaid,
go ndéanfadh sé iarracht, dá dtogh-
faí é, deireadh a chur le riachtanas
na Gaeilge maidir le hiontráil agus
fostaíocht in institiúidí oideachais
an Stáit.

As Béal Feirste ó dhúchas,
déanann an tUasal Dudgeon cur síos
air féin mar “Aontachtaí Liobrálach”
a bhfuil an-bhá aige le Poblacht na
hÉireann.

Bronnadh céim air ó Choláiste na
Tríonóide sa bhliain 1968 agus bhain
sé clú amach ag tús na 1980í nuair a
d’éirigh leis i gcás a ghlac sé in éadan
rialtas na Breataine ag an Chúirt Eor-
pach um Chearta an Duine in Stras-
bourg a thug ar na húdaráis i dtuais-
ceart na hÉireann
homaighnéasachas na bhfear a dhí-
choiriú.

Dar leis go bhfuil an t-oileán ag fil-
leadh ar am nach raibh an oiread sin
difir idir an tuaisceart agus an deis-
ceart agus go mbeadh athrú ar riach-
tanas na Gaeilge ag an tríú leibhéal
ag teacht le héiteas na tréimhse nua
seo.

“Is sampla maith é ar an athrú seo
go bhfuil an Bhanríon ag teacht ar
cuairt gan mhoill,” ar sé.

“Ní mhaolóidh an chuairt neamh-
spleáchas an Stáit, rud a bhfuil meas
agam air mar atá meas agam ar
Bhunreacht na hÉireann, ach tugann
sé le fios go bhfuil an tír ar a com-
pord lena comharsana.”

Is é 26 Aibreán an spriocdháta le
haghaidh vótaí i dtoghchán an
tSeanaid i mbliana.

Ar na hiarrthóirí ó Choláiste na
Tríonóide a d’úsáid an Ghaeilge ina
n-ábhar toghchánaíochta, nó a chuir
in iúl go raibh siad ar son chur chun
cinn na teanga, tá Marc Coleman,
David Norris agus Bart Connolly.Jeffrey Dudgeon, iarrthóir don Seanad

Easaontóirí
in easnamh 
Ar lean ó leathanach a haon

Tá foinsí sa DUP den bharúil
nach ndéanfaidh an TUV ach rud
beag dochair dóibh.  Measann an
DUP gur idir ocht agus 12 comhair-
leoir a gheobhaidh an TUV. Ag an
bhomaite, tá ochtar comhairleoir
ag an TUV, an leath-chuid ar an
Bhaile Meánach. Níl iomrá ar an
pháirtí leathnú amach mórán ón
gceantar sin. Níl borradh faoin
TUV níos mó. Tá sin le feiceáil go
soiléir i Lios na gCearrbhach. Is
ceantar láidir Protastúnach sin; níl
ach iarrthóir amháin ag an TUV
don Chomhairle.

Tá thart ar dhosaen poblachtach
neamhspleách san iomaíocht. Is fiú
súil a choinneáil ar fhear amháin
acu. Is é sin Gary Donnelly, atá ag
seasamh i gceantar Cityside (Taobh
an Bhogaigh, An Creagán agus
Tobar an Fhíon-Uisce) do
Chomhairle Cathrach Dhoire.
Baineann Donnelly le Gluaiseacht
Fuascailte na 32 Contae. Tugann seo
tacaíocht don Fhíor-IRA. 

Sa toghchán áitiúil deireanach, sé
bliana ó shin, fuair Donnelly 8% den
vóta sa cheantar, an leath-chuid de
chuóta. Níor toghadh é, ach ní raibh
an vóta suarach. Léiríonn sé go
bhfuil pobal ann a thugann
tacaíocht do na heasaontóirí.

Taobh amuigh de sin, is é an rud
nach bhfuil ag tarlú an rud is suim-
iúla. Níl Sinn Féin Poblachtach ag
seasamh, ná ag tabhairt tacaíochta
d’iarrthóir ar bith. 

Dúirt Geraldine Taylor ón Ard-
Comhairle nár chinneadh rúnda é.
“Díreach, shocraíomar gan seasamh
an t-am seo,” ar sise. 

Níl iarrthóirí easaontacha ar bith i
gceantracha mar a bhfuil na
heasaontóirí gnóthach. Is iad sin Iúir
Cinn Trá, Deisceart Ard Mhacha,
Cathair Ard Mhacha agus an Lurgan.

Tá éirígí ar an ghrúpa easaontach
is mó a léirigh fuinneamh le tamall.
Mar sin féin, níl ach beirt iarrthóir
acu, iad in iarthar Bhéal Feirste.
Chláraigh Barry Monteith, iar-
chomhairleoir de chuid Shinn Féin,
le héirígí cúpla bliain ó shin. Bhí sé
ar an aon chomhairleoir amháin a
bhí ó thuaidh acu. An babhta seo, tá
sé ag seasamh mar iarrthóir neamh-
spleách do Chomhairle Buirge Dhún
Geanainn Thír Eoghain Theas.

Níl sé fiú cinnte cé hiad na hiar-
rthóirí easaontacha. Níl na poblach-
taigh neamhspleácha ar aon intinn
faoi streachailt armtha, nó diúl-
taíonn cuid acu dó. 

I gcásanna go leor acu, níl sé
soiléir ar choimhlintí polaitiúla nó
pearsanta ba chúis leo éirí as Sinn
Féin. 

Ní ar leas na bpoblachtach
neamhspleách a bhí dúnmharú an
Chonstábla Rónán Kerr. 

“Tá daoine a bhí dubh dóite de
Shinn Féin ach déanfaidh sin iad a
stiúradh ar ais ina dtreo,” arsa foinse
in oirthear Thír Eoghain. “Is fearr
leis na daoine sin cúrsaí mar atá siad
anois.”

Dominic Ó Brolacháin, SDLP, an Gaeilgeoir is aitheanta sa Tionól.

Comhdháil
Síochána sa
Phríomhchathair
Meadhbh Ní Eadhra    

CUIRFEAR tús ar maidin le comhd-
háil síochána bhliantúil de chuid an
Choiste Comhordúcháin Idirnáisiún-
ta, ‘No-to-NATO’, in Institiúid na
hÉireann in Ionad an Phiarsaigh i
mBaile Átha Cliath, a mhairfidh go dtí
an Domhnach 17 Aibreán. Tosóidh an
chomhdháil ar 11rn, agus i measc na
gcainteoirí beidh Rainer Braun ó
Ghluaiseacht Síochána na Gearmáine,
fear atá mar Chathaoirleach freisin ar
an gCoiste Comhordúcháin
Idirnáisiúnta in aghaidh cogaidh agus
NATO. Labhróidh Seamas Ratigan,
Oifigeach Caidrimh Phoiblí ó
Chomhaontas na Síochána is Neo-
drachta, Michael Youlton, ón nGlu-
aiseacht Frithchogaidh in Éirinn, agus
David Webb, Cathaoirleach ar CND na
Breataine, ag an ócáid phoiblí seo
freisin. 

Comhaontas na Síochána is Neo-
drachta agus Gluaiseacht Frith-
chogaidh na hÉireann atá ag reáchtáil
an imeachta seo i mBaile Átha Cliath.

Mar chuid den chomhdháil seo,
beidh cruinniú poiblí ar siúl amárach
idir a ceathair agus a sé a chlog tráth-
nóna, i Halla na Saoirse. Labhróidh
Richard Boyd Barrett, TD de chuid an
United Left Alliance agus ball de Ghlu-
aiseacht Frithchogaidh na hÉireann,
Arielle Denis ó Ghluaiseacht Síochána
na Fraince,  John Lannon ó Shannon-
watch, Paul Murphy, MEP agus ball
den ULA agus den Pháirtí Sóisialach,
Eoin Ó Broin ó Shinn Féin agus David
Webb, ag an gcruinniú. Is í Patricia
McKenna ó Chomhaontas na Síochá-
na is Neodrachta, a bheidh mar
Chathaoirleach ar an gcruinniú.

Comhghairdeas le Glór na nGael ar cheiliúradh 50 bliain ar an bhfód
Coláistí Samhraidh atá difriúil

www.gael-linn.ie

Coláiste Gael Linn
Bhaile Bhúirne

Baile Bhúirne, Co. Chorcaí.

Coláiste Gael Linn
Mhachaire Rabhartaigh
Co. Dhún na nGall

Coláiste Gael Linn
Bhun an Inbhir

Bun an Inbhir, Co. Dhún na nGall.

Coláiste Gael Linn
Riocaird Bairéid

Eachléim, Co. Mhaigh Eo.

Buaiteoir Ghradam an Phiarsaigh
2011:  Liam Ó Cuinneagáin
Meadhbh Ní Eadhra

IS é Liam Ó Cuinneagáin,
oideachasóir agus Cathaoirleach ar
Údarás na Gaeltachta, atá roghnaithe
mar bhuaiteoir Ghradam an Phiar-
saigh 2011. Mheas moltóirí an
Ghradaim go raibh idéil an Phiarsaigh
á gcur chun cinn aige san obair gan
staonadh atá déanta aige ar son ar son
phobal na Gaeltachta agus na Gaeilge,
agus ar son an chultúir Ghaelaigh, le
blianta fada anuas, ní hamháin in
Éirinn ach san Eoraip agus i Meiriceá
freisin.

Ag ócáid speisialta i gCultúrlann na
hÉireann, Dé Máirt, 12 Aibreán,
bhronn an tOllamh Brian MacCraith,
Uachtarán Ollscoil Chathair Bhaile
Átha Cliath, an Gradam (deilbhín cré-
umha den Phiarsach i bhfoirm múin-
teora) ar Liam Ó Cuinneagáin i láthair
a chairde agus ionadaithe na n-eagras
éagsúil. Tugadh aitheantas breise do
Liam ar an oíche, trí litir
chomhghairdis ó Uachtarán na hÉire-
ann, Máire Mhic Ghiolla Íosa.
D’fhreastail an tUachtarán ar chúrsaí
Gaeilge i nGleann Cholm Cille, le
hOideas Gael a bhfuil Liam mar
Stiúrthóir air.

Gach bliain ó 1980 i leith, bronnadh
Gradam an Phiarsaigh ar dhuine ar
measadh sár-iarracht a bheith déanta,
nó á déanamh aige/aici, chun idéil an
Phiarsaigh a chur chun cinn, bíodh sé
sin i gcúrsaí oideachais, i gcúrsaí
ealaíne, i gcúrsaí litríochta, i gcearta
sibhialta, sna meáin chumarsáide nó
i measc an phobail. 

Coiste roghnaithe neamhspleách a
thoghann an buaiteoir as na hainm-
niúcháin a dhéanann na hEagrais
Ghaeilge: Comhaltas Ceoltóirí Éire-
ann, Cumann Lúthchleas Gael,
Comhairlí Contae, agus eagrais

dheonacha/náisiúnta/reachtúla eile
ar fud na tíre. I measc na ndaoine ar
bronnadh an Gradam orthu le blianta

beaga anuas tá Helen Ó Murchú,
oideachasóir agus saineolaí teanga,
Adi Roche, bunaitheoir Chernobyl

Children’s Project agus an Moinsí-
neoir Breandán Ó Doibhlin, diagaire
agus scríbhneoir.

Tar éis dó Gradam an Phiarsaigh
2011 a bhronnadh ar an mbuaiteoir,
labhair an tOllamh Brian MacCraith ar
feadh píosa.

“Ba thírghráthóir, nuálaí, fiontraí,
ceannaire é an Piarsach, a labhair faoi
'a regeneration of spirit' nó 'athgh-
iniúint spioraid' sa chóras oideachais.
Anois agus dúshláin ar leith againn in
Éirinn, is gá dúinn tógáil ar an
oidhreacht agus an cheannródaíocht
sin. Is é m'fhís do DCU ná Ollscoil
Fiontraíochta a chothú bunaithe ar
thírghrá pragmatach ina dtugaimid
aghaidh ar riachtanais na sochaí agus
comhobair ar ardchaighdeán lenár
bpáirtnéirí i ngar agus i gcéin.
Léiríonn Liam Ó Cuinneagáin,
buaiteoir Ghradam an Phiarsaigh i
mbliana, tírghrá, nuálaíocht, fion-
traíocht agus ceannaireacht an Phiar-
saigh, agus is onóir ar leith dom a
bheith páirteach i mbronnadh na
bliana seo,” a dúirt sé.

Bhí cúpla focal buíochais ón
mbuaiteoir féin, Liam Ó Cuinneagáin,
freisin.

“Ní rómhinic a bhímse sa chomhlu-
adar céanna nó ag teacht i gcomhar-
bacht ar bheirt chomh huasal leis an
Moinsíneoir. Breandán Ó Doibhlin
agus an tArdeaspag Dónall Caird – ní
amháin a bheith i gcomhluadar na
beirte réamhluaite ach fosta son-
raithe le hachan bhuaiteoir ó 1980 ar
aghaidh,” a dúirt sé. “Fear ildánach a
bhí sa Phiarsach a chuir an oiread sin
aidhmeanna fiúntacha roimhe féin.
Is eiseamláir é gur fiú do Ghaeil a
leanúint.  Is cinnte gur iontach an
onóir dom é Gradam an Phiarsaigh a
fháil agus tá mé thar a bheith bródúil
as.  Tá mé thar a bheith buíoch den
choiste roghnaithe a d’fhéach chomh
fada ó thuaidh agus Gleann Cholm
Cille!” 

An tOllamh Brian Mac Craith, Uachtarán DCU ag bronnadh Ghradam an Phiarsaigh 2011 ar Liam Ó Cuinneagáin,
bunaitheoir Oideas Gael agus Cathaoirleach ar Údarás na Gaeltachta.

An t-ádh ar chlann i
Muine Gall teacht
slán as timpiste
Caroline Ní Chualáin

BHÍ an t-ádh dearg ar chlann
O’Donovan gur tháinig siad slán ón
timpiste maidin inné, nuair a
chuaigh trucail a bhí ag iompar
comhábhair phléascacha isteach i
siopa áitiúil i Muine Gall i gCo. Uibh
Fhailí. 

Bhí an teaghlach i gcúl an fhoirgn-
imh ag an am, gairid tar éis 8 ar
maidin, nuair a tharla an timpiste.

Níor gortaíodh tiománaí na tru-
caile. 

Tuairiscítear nach ndearnadh ach

miondamáiste d'fhuinneog an
tsiopa. 

Is é an foirgneamh seo baile shin-
sir Uachtarán Stáit Aontaithe
Mheiriceá, Barack Obama.  Tháinig
seirbhísí dóiteáin agus na Gardaí
Síochána ar an láthair nuair a tharla
an timpiste ach tuairíscítear nach
raibh aon chontúirt ag baint leis na
comhábhair phléascacha de bharr
nár mheasc siad lena chéile i rith na
timpiste. Tuairiscítear go raibh an
trucail ar an bhealach chuig
Mianaigh an Lisín nuair a tharla an
timpiste.

Ag ‘Rith’ sa Korrika
Tomaí Ó Conghaile

GACH dara bliain glacann na céadta
míle Bascach páirt sa Korrika, oll-
rith sealaíochta gan stad ar son na
Bascaise, agus i mbliana beidh grúpa
Gael ina measc nuair a bhaintear an
ceann scríbe amach Dé Domhnaigh
seo.

Cuireadh an eagraíocht AEK an
Korrika ar bun den chéad uair sa
bhliain 1980 le híomhá na teanga a
ardú ar fud Thír na mBascach agus le
hairgead a bhailiú dá gcuid scoilean-
na.

Ó shin i leith tá an ócáid i ndiaidh
áit lárnach a bhaint amach i gcultúr
comhaimseartha na tíre agus, go
deimhin, dul i bhfeidhm ar thíortha
eile chomh maith.

I measc na bpobal teanga eile ar ar
imir éacht an Korrika tionchar tá
pobal na Gaeilge agus eagraíodh
Rith, an chéad rás sealaíochta ar son
theanga dhúchais na hÉireann, le
linn na seachtaine roimh Lá Fhéile
Pádraig anuraidh.

Mar aitheantas ar rás seo na nGael
chuir lucht eagraithe an Korrika
cuireadh ar iondaithe Rith páirt a
ghlacadh i mór-imeacht na bliana
seo agus ciliméadar a rith in Donos-

tia-San Sebastián, Dé Domhnaigh, lá
deiridh an reatha. 

“Bhí atmaisféar an-speisialta ar
fad le linn Rith s’againn féin anu-
raidh agus tá muid uilig ag dréim go
mór le bheith bainteach leis an 17ú
Korrika seo de chuid na mBascach,”
arsa Caoimhín Mac Giolla Catháin,
duine de na Gaeil a bheas ag taisteal
go Euskal Herria.

“Tá siad ag rith gan stad ó bhí 7
Aibreán ann, mar sin is onóir mhór í
páirt a ghlacadh sa lá deireanach in
Donostia.

“Tá súil againn go mbeidh muid in
ann rud nó dhó sa bhreis a fhogh-
laim agus muid ann faoi eagrú
imeachta den chineál seo, agus tá
mé i ndóchas fosta nach mbeidh an
aimsir ró-the do na reathaithe Éire-
annacha!”

In éineacht leis na Gaeil beidh
cainteoirí Breatnaise agus cainteoirí
Briotáinise, dhá phobal a bhfuil rith
dá gcuid féin acu anois chomh
maith.

Críochnófar an rás tráthnóna Dé
Domhniagh nuair a léifear amach
teachtaireacht speisialta a bhí á
hiompar ag na reathaithe ó chuir
siad tús leis in Trebiñu, 10 lá
roimh ré.

Bono sa Bhrasaíl
Alex Hijmans, in Salvador, sa Bhrasaíl

THÁINIG Bono ar Dilma Rousseff,
uachtarán na Brasaíle, ar dhrochlá
an deireadh seachtaine seo caite:
bhí gunnadóir díreach tar éis dáréag
daltaí a mharú i sléacht scoile i
gcathair Rio de Janeiro. Ghuigh
príomhámhránaí U2 agus Rousseff –
an chéad bhean atá ina huachtarán
ar an tír is mó sa leathsféar theas – le
chéile d’anamacha na marbh.

Tá U2 i mbun camchuairte sa
Bhrasaíl faoi láthair. Theastaigh ó
Bono an deis a thapú agus pola-
saithe rialtas na Brasaíle chun dul i
ngleic leis an mbochtanas leanú-
nach sa tír a phlé. Bhí comhrá aige le
Rousseff faoin ábhar agus chas sé le
Guido Mantega, Aire Airgeadais na
Brasaíle, ag tús na seachtaine seo.
D’impigh Bono ar Mantega cearta na
dtíortha bochta a chur chun cinn in
eagraíocht an G20.

“Tá nath cainte ann a deir: ‘Muna
bhfuil tú ag an mbord, tá tú ar an
mbiachlár’,” a dúirt fear U2 le Mante-
ga. “Tá an Bhrasaíl ina suí ag bord an
G20 anois agus impímid ort seasamh
suas dóibh siúd nach bhfuil.”

Dúirt Bono freisin go mba cheart
don Bhrasaíl trédhearcacht a lorg ó

chomhlachtaí ola agus mianraí atá
gníomhach i dtíortha bochta. Ní trí
thimpiste a thagair sé don ábhar
seo. Is é an comhlacht
mianadóireachta Brasaíleach Vale
an táirgeoir amhiarainn is mó ar
domhan agus tá an comhlacht ola
Petrobras ar an dara comhlacht fuin-

nimh is mó ar domhan. Is comh-
lachtaí leathstáit iad agus ar an
ábhar sin tá freagracht ar leith ag
rialtas na Brasaíle as a modhanna
oibre.

Dúirt an tAire Mantega go ndéan-
fadh Bono ceannaire polaitiúil den
scoth.

Uachtarán Phoblacht Chónaidhmitheach na Brasaíle, Dilma Vana Rouss-
eff, le U2. (PIC: GETTY IMAGES)

TIMPEALL NA
CRUINNE

Beirt bhan bhúrcacha 
Gabhadh beirt bhan Mhoslamacha,
bean acu ina hiompaitheach, Dé Luain
sa Fhrainc ag agóid i gcoinne an choisc
ar an mbúrca a tháinig i bhfeidhm ar an
lá céanna. 

Tá cosc anois ar chaillí ‘lán-aghaidhe’
agus is féidir fíneáil a ghearradh orthu
sin nach gcloíonn leis an dlí seo.

Tuigtear nach gcaitheann ach tuair-
im ar 2000 bean an búrca iomlán sa tír
ach deir daoine atá ar son an dlí seo gur
gá a dhéanamh ar son imeascadh sa tír.

‘Star Wars’
Den chéad uair riamh, bhain long
chogaidh úsáid as lasar chun bád eile a
scriosadh an tseachtain seo.

Tharla an eachtra seo nuair a scaoil
long chogaidh Mheiriceánach ar bhád
beag chun an t-arm nua-aoiseach seo a
thriail.

Tá cabhlach SAM ag súil gur féidir an
teicneolaíocht seo a úsáid chun a gcuid
long a chosaint ar ionsaithe ó bháid
bheaga.

Seoltar scéalta chuig:
nuacht@gaelsceal.ie

Daoine á ndúnmharú sa tSiria 
Tá ola ag an tSiria – ach ní mórán. Tá
rialtas frith-dhaonlathach údarásaíoch
acu. 

Tá agóidí ag leanúint ar aghaidh le
tamall anuas agus daoine ag iarraidh
tuilleadh saoirse ar a laghad. 

Tuairiscíodh go raibh caismirtí idir
mic léinn agus fórsaí slándála i ndara
cathair na tíre agus go raibh mná i
mbun mórshiúil i gcoinne ollghab-
hálacha daoine atá ar bun sa tír.

Fuair 30 duine bás an deireadh
seachtaine seo caite sa tSiria agus fór-
saí slándála ag iarraidh smacht a chur
ar lucht agóide sa tír sin.

Níos mó daoine caillte in
Éimin  
Tá aird na cruinne ar an tro-
daíocht atá ar siúl sa Libia
ach tá daoine ag fáil bháis i
gcónaí in Éimin. 

Is é Éimin ceann de na
tíortha is laige sa
Mheánoirthear. 

Níl mórán ola ag Éimin ar
chor ar bith agus tuigtear go
rithfidh sé sin amach faoi
2017.

Fuair cúigear bás in
Sanaa agus beirt eile in
Aden an tseachtain seo
agus lucht agóide ag iar-
raidh an t-uachtarán a bhrú
amach. 

Iompróir aerárthaí Síneach le seoladh

Cé go bhfuil rialtas na Síne á shéanadh, is léir go mbeidh a
gcéad iompróir aerárthaí (aircraft carrier) ar an mhuir go
luath, rud a chuireann isteach go mór ar chothromaíocht na
cumhachta sa réigiún. 

Cheannaigh siad an long leathdhéanta iar-Shóivéadach,
an Vayag, ón Úcráin siar in 1998 chun “casino a dhéanamh
as.” 

Tuigtear áfach go rabhadar ag obair air ó shin agus gur
ábhar buairimh é do SAM. 

Náire na Tuirce 
Ceisteanna á gcur faoi iarratas na Tuirce a bheith ina ball den AE agus saoirse cainte á séanadh sa tír
Seosamh Ó Riain

TÁ scamall mór dubh
amhrais os cionn saoirse
an phreasa sa Tuirc tar éis
gur caitheadh deichniúr
iriseoirí agus scríbhneoirí

isteach sa phríosún ag tús mhí an
Mhárta. 

Cuirtear ina leith gur baill de
Ergenekon iad, grúpa atá ag iarraidh,
mar dhea, Rialtas Recep Tayyip
Erdoğan a threascairt.

Is iad Ahmet Şık agus Nedim
Şener na hiriseoirí is suntasaí a gab-
hadh. Orthu siúd a cuireadh faoi
ghlas chomh maith bhí seisear
iriseoirí a bhí i mbun oibre do Oda-
TV, suíomh idirlín, Dogan Yurdakal,
údar ar leabhar faoi sheirbhísí fais-
néise na Tuirce, agus an tOllamh
Yalçın Küçük, scríbhneoir, staraí,
fear léinn agus cáinteoir iomráiteach
an rialtais. Chuir na húdaráis cean-
naire Oda-TV, Soner Yalçın, i gcarcair
cúpla seachtain roimhe sin ar 18
Feabhra.

Ergenekon
Fiosrúchán dlí uaillmhianach is ea

cás Ergenekon ar cuireadh tús leis
ceithre bliana ó shin agus a bhfuil sé
mar sprioc aige plotaí in aghaidh
dhaonlathas na Tuirce a thabhairt
chun solais. 

Éilítear gur grúpa fíor-náisiúnach
folaitheach atá taobh thiar d’iarrach-
taí chun anord a chur i réim agus
coup d‘état a chur i gcrích. Is é an cás
coiriúil is mó agus is mórthaibhsí le
blianta fada sa Tuirc é agus chuir na
póilíní tuilleadh agus 300 amhras-
tach faoi choimeád cheana, lena n-
áirítear oifigigh airm, polaiteoirí,
ollúna, iriseoirí, acadóirí agus lucht
gnó. 

Tá roinnt acu gafa le dhá bhliain
agus caolsheans go mbeidh aon triail
acu go luath. Ní lucht cáinte
Ergenekon amháin atá faoi ghlas ach
Coirdínigh freisin a scríobh aon
‘bholscaireacht’ don PKK (Páirtí Oib-
rithe na Cordastáine). 

A dhona a bhí rudaí go dtí seo is
amhlaidh a tháinig cor mór sa scéal
ón uair a caitheadh iriseoirí ar a
bhfuil clú agus cáil isteach sa
phríosún. Ba chúis díoma, déistine
agus feirge fíréanta í do
ghnáthmhuintir na tíre ar an ábhar
go raibh an chuid is mó de na daoine
siúd neamhspleách neodrach. Cháin
siad, ní hamháin an rialtas, ach an
freasúra chomh maith. Mar a tharla,
ba iad an bheirt iriseoirí iniúchacha
mór le rá, Ahmet Şık agus Nedim
Şener, a dhírigh aird ar Ergenekon ar
an gcéad dul síos.

Şık & Şener 
Le breis agus deich mbliana tá Şık

agus Şener i mbun iriseoireachta ar
nuachtáin éagsúla agus iad ag tar-
raingt airde ar sháruithe ceart daon-

na sa Tuirc. Scríobh an bheirt acu
leabhair le ceithre bliana anuas inar
chuir siad an spotsolas ar
Ergenekon. Tá roinnt breathnóirí
den tuairim gur imríodh cos ar bolg
ar an bpéire acu de thoradh gur
cháin siad póilíní na tíre go minic. 

Bhí Şık i mbun pinn le deireanas, é
ag obair ar leabhar nua inar phléigh
sé an dlúthcheangal, dar leis, idir na
póilíní agus gluaiseacht Ioslamach
darb ainm Fethullah Gülen. Maítear
gur le linn ruathair ar oifigí suíomh
idirlín a ghabh na póilíní dréacht den
leabhar . Is dócha ná a mhalairt gur
ag cothú míshuaimhnis do pháirtí an
rialtais, AKP, a bhí an taigdhe a rinne
Şık ar an ngluaiseacht Gülen – líonra
Ioslamach a bhí ábalta, mar dhea,
tionchar nach beag a imirt ar na fór-
saí slándála. Chuir sé seo craiceann
na fírinne ar thuairim dhaingean
chéilí comhraic an AKP go bhfuil an
páirtí níos dílse dá fhréamahca Iosla-
macha ná mar a thugann sé le fios.

Ní hannamh a mhaítear
gur ag úsáid
Ergenekon atá an
rialtas chun
imeaglú a chur ar
lucht a cháinte.
Tá Şık ar triail
cheana as ‘rúin
stáit a sceit-
headh’ in dhá
leabhar a chomh-
scríobh sé leis an
iriseoir Ertugrul
Maviolgu. Cuireadh tús
leis an triail sin i mí
Dheireadh Fómhair 2010,
agus má chiontófar é, gearr-
far ceithre bliana príosúin air. Ag lab-
hairt dó ar na mallaibh thug Ertugrul
Mavioglu le fios gurb iad ailt de
chuid Şık dar teideal ‘Dialanna
Coup’, a foilsíodh in 2007 san iris
Nokta, a spreag an fiosrúchán ar
Ergenekon féin. 

Ba é an tIar-Aimiréal cabhlach,

Özden Örnek, mar dhea,
a rinne machnamh

sna dialanna faoi
straitéisí chun an

Príomh-Aire
Erdoğan a
threascairt.
Şener a rinne
taighde ar ‘stát

domhain’ na
Tuirce, mar a

thugtar air – líonra
polaitíochta, cirt

agus coireachta
eagraithe. Eisean freisin a
nocht i leabhar dá chuid ról
na bhfórsaí slándála, dar

leis, i ndúnmharú an eagarthóra
Thurcaigh-Airméanaigh, Hrant Dink
in 2007. 

Rinneadh Şener a thriail in 2010 de
thoradh an leabhair sin ach saoradh
é. An bhliain chéanna bhronn an IPI
(International Press Institute) an
duais ‘World Press Freedom Hero’ air.

Léirsithe
Thug na mílte mílte duine

sráideanna Iostanbúl orthu féin le
tacaíocht a léiriú do na hiriseoirí atá
faoi ghlas. Ghlac idir iriseoirí
sóisialacha, náisiúnacha, Ioslamacha
agus liobrálacha páirt san agóid
freisin. Dar le Cumann Iriseoirí na
Tuirce tá 58 iriseoir sa phríosún cé
gurb é 27 an figiúr atá curtha ag an
Rialtas air. 

Léirigh an tAE, SAM agus Human
Rights Watch uile a n-imní maidir le
saoirse cainte agus daonlathas sa
Tuirc. Shleamhnaigh an tír ar liosta
saoirse an phreasa, a fhoilsíonn an
grúpa Reporters without Borders
gach bliain, go huimhir 138 as 178
tír. 

Údar machnaimh don Tuirc atá
ina bhall de NATO agus atá ag iar-
raidh teacht isteach san AE, gan
trácht ar impleachtaí don oll-
toghchán faoi cheann dhá mhí.

Nedim Şener 

Ahmet Şık



Scéalta Chonamara

Caroline Ní Chualáin

Tacaíocht mhór
tugtha ag muintir
Chonamara do
Phadhraic Óg Ó
Conghaile
BHÍ siúlóid agus rothaíocht urraithe
ann i gceantar Chois Fharraige an
deireadh seachtaine seo caite chun
airgead a bhailiú do bhuachaill óg as
an Spidéal, Pádhraic Óg Ó Conghaile,
11 bhliain d’aois  atá tinn le hailse. 

Bhí oíche cheoil i  dTigh Chualáin
Dé Sathairn chun airgead a bhailiú
don bhuachaill óg a bhíonn ag
freastal ar Scoil Náisiúnta Shailearna
in Indreabhán. 

Tá Padhraic Óg Ó Conghaile ag dul
faoi cheimiteiripe rialta  faoi láthair i
mBaile Átha Cliath. Ar an gcoiste
tacaíochta dó tá Caitríona Ní Bhear-
ra, Mairéad Ní Mhocháin, Mairín Ní
Chonghaile agus Patsy Ó Conghaile. 

Deir Patsy Ó Conghaile, “Tháinig

daoine an deireadh seachtaine seo
caite ó gach áit i gConamara. Ní
chreidfeá cé chomh maith agus a
chomhoibrigh daoine lena chéile ag
déanamh obair dheonach agus ag
cur lámh ina bpóca.”

Diarmaid Ó Con-
ghaile buacach i
gcomórtas
scileanna na
hÉireann 2011
BHÍ Diarmaid Ó Conghaile, 20 bliain
d’aois as na Doireadha, Baile na hAb-
hann, Contae na Gaillimhe buacach i
gComórtas Scileanna na hÉireann
2011 an tseachtain seo caite. 

Tháinig 60 printíseach le chéile as
21 chontae in Éirinn chun dul in
iomaíocht lena chéile le haghaidh an
teideal náisiúnta ina rannóg áirithe
féin. 

Is é Institiúid Bhaile Átha Cliath
agus Institiúid Teicneolaíochta
Chorcaí a eagraíonn comórtas
scileanna na hÉireann. 

Bhí an comórtas á reáchtáil sa dá
institiúid ón Máirt go dtí an Déar-
daoin seo caite.  

Tháinig Diarmaid Ó Conghaile, atá
ag déanamh staidéir ar an Déan-
túsaíocht agus Dearadh in GMIT
Leitir Fraic, sa chéad áit sa rannóg
caibinéadachta.  

Bhí uair an chloig ag na
hiomaitheoirí chun staidéar a
dhéanamh ar phíosa líníochta agus
ansin bhí 18 n-uaire acu chun an
caibinéad a chur i gcríoch. 

Deir Diarmaid, “Bhí brú ama mór i
gceist chun an caibinéad a

chríochnú.  Táim fíorshásta gur
buaigh mé.”  

Bhí  11 rannóg eile sa chomórtas,
ina measc cócaireacht,
pluiméireacht agus seirbhís
bhialainne. Bhí na hiomaitheoirí a
tháinig chomh fada seo sa chomór-
tas scileanna náisiúnta buacach i
gcomórtas áitiúil. 

Roghnófar cúpla ceardaí de na
ceardaithe buacacha chun dhul ar
aghaidh chuig an gcraobh dhomhan-
da i Londain i mí Dheireadh
Fómhair. Bronnadh na gradaim ar na
hiarrthóirí buacacha i dTeach an
Ardmhéara i mBaile Átha Cliath
oíche Dé hAoine.

Fostaithe de
dhíth i
monarchana
HID Global i
gCois Fharraige 
TÁ HID Global atá lonnaithe i gCois
Fharraige ag lorg fostaithe le
haghaidh obair ghinearálta ina chuid
monarchana. Deir HID go bhfuil
samhradh gnóthach amach rompu
agus go bhfuil siad ag lorg fostaithe
ar conradh a mhairfidh tréimhse trí
mhí. 35 uair an chloig sa tseachtain a
bheidh i gceist. Oibreoidh na fos-
taithe ar feadh seachtaine agus
beidh an tseachtain ina dhiaidh sin
saor acu. Táirgeann na monarchana

ilnáisiúnta gléasanna slándála don
tionscal slándála. Tá ceanncheathrú
HID Global lonnaithe in California i
Stáit Aontaithe Mheiriceá.  Tá trí
mhonarcha acu ar an Tulach ó bhí
1997 ann. Tá breis agus 60 milliún
aonad curtha ar fáil acu go domhan-
da. Is féidir iarratais a chur ar ríomh-
phost chuig
hr_galway@hidglobal.com. Is é an
spriocdáta le haghaidh iarratas 22
Aibreán 2011.

3,000 duine ó ar
fud an domhain
páirteach i
Maratón 
Chonamara
THÁINIG gar do 3,000 duine ó
áiteanna ar fud an domhain cosúil le
Haváí, Texas, an tSín agus an Astráil
chun páirt a ghlacadh i Maratón
Chonamara an deireadh seachtaine
seo caite.  

Rith na reathaithe maratóin trí
ghleannta Chonamara agus
críochnaigh siad ag an Teach Dóite.
Rith ná reathaithe rímharatóin, 39.3
míle,  le chéile leis na reathaithe
maratóin 26.3 míle. Bhí gné spraoiúil
ag baint leis an maratón: rith
fathaigh mhóra leis na reathaithe
agus iad ag damhsa le ceol!   Ba é an
Céiniach Sammy Kiron Sittk a
bhuaigh an maratón agus bhain sé
curiarracht chúrsa amach – 2 uair

Imeachtaí Chonnacht
Claire Fitzpatrick 

Beofest: An Cheathrú Rua,
15ú-17ú Aibreán. Ticéid €20 in
aghaidh an lae, €50 don deireadh
seachtaine, €5 do ghasúir in
aghaidh an lae. The Walls, Tommy
Fleming, John Beag Ó Flatharta
agus na hAncairí, agus breis ina
measc.

Féile Ceoil Thraidisiúnta an
Chlocháin: An Clochán, 15ú-17ú
Aibreán.

Cur i Láthair Dráma Idirlín de

chuid Luke Hyams: An Chuasnóg,
Baile Ard, An Spidéal, 16/04/2011,
10:00-13:00, Saor in aisce. 

“Dear Frankie”: Áras Inis Glu-
aire, Béal an Mhuirthead, Maigh
Eo, 15ú Aibreán, 20:00, €15/€12 le
haghaidh ticéid. 

Féile John McGrath: Óstán
Chnoc Raithní, Cathair na Mart,
Maigh Eo, 15ú – 16ú Aibreán.

Bál an Acadaimh: Óstán an
Dóilín, an Cheathrú Rua, 14ú
Aibreán. 19:30, €17 an ticéad.

Sligo New Music Fesitval: The

Model, an Meal, Sligeach, 15ú-17ú
Aibreán. Ticéid €45 do na ceol-
choirmeacha ar fad, €20/€15 le
haghaidh an dá thaispeántas ar an
Satharn.

Club Gailf Chonamara – Seach-
tain Oscailte mhí Aibreáin: Baile
Conaola, an Clochán, 16ú-25ú
Aibreán.

Fleadh Liatroma: Baile
Hamaltúin, Co. Liatroma, 17ú
Aibreán.

Fear grinn Giggles: Áras Éanna,
Inis Oírr, 16ú Aibreán.

Iasc faighte amach ó chósta Árann a
fhaightear go príomha san Afraic Theas
Caroline Ní Chualáin

COICÍS ó shin rug na hiascairí Ger-
ard agus Padhraic Gerald Mac Don-
nacha as Ros a’ Mhíl  ar an iasc
neamhchoitianta an Salifin Dory.
Bhí an t-athair agus mac ag iascach
20 míle siar ó  dheas de na hOileáin
Árann ar a dtrálaer an “Róisín Bair-
bre”.  Ag breathnú ar an iasc ar dtús
breathnaíonn sé an-chosúil leis an
iasc an Deoraí. 

Deir Gerard nuair a rug sé  ar an
iasc ar dtús, “nach bhfaca mé an
cineál seo éisc riamh cheana.”  Tá an
dath céanna liath/airgid ar an iasc
cosúil leis an ghnáth-Dheoraí ach
nach bhfuil lorg ordóige, a bhíonn ar
chuid taobhanna an ghnáth-Dheo-
raí, air. Ní fhásann an Sailfin Dory
chomh mór leis an Deoraí. Is san
Afraic Theas go príomha a
fhaightear an Sailifin Dory. Tá spéis

faoi leith ag Declan Quigley, atá mar
Oifigeach Sinsireach Poirt i mBinn
Éadair ar feadh 25 bliain, i speicis
neamhchoitianta iasc. Deir sé, “Tá
fachtóirí difriúla ag baint le hiasc
neamhchoitianta cosúil leis an Sal-
ifin Dory a bheith ag teacht isteach i
bhfarraigí na hÉireann. 

Cinnte, is ceann de na fachtóirí é
téamh domhanda ach freisin tá sé
neamhchoitianta go ndéantar cun-
tas ar iasc. B’fhéidir dá ndéanfaí cun-
tas ar an iasc go bhfeicfeadh muid
nach bhfuil siad chomh neamh-
choitianta agus a cheapann muid.
Ach tá méadú ag teacht ar líon na n-
iasc neamhchoitianta a bhfuil cun-
tas dhá dhéanamh orthu le roinnt
blianta anuas.” Tá Gerard agus
Padhraic Gerard Mac Donnacha ag
tabhairt an éisc neamhchoitianta do
Mhúsaem Stair an Dúlra i mBaile
Átha Cliath.

Na hiascairí Padhraic Gerard agus Gerald Mac Donnacha a rug ar iasc
neamhchoitianta, deoraí seol-eiteach, amach ó Áráinn.  

agus 27 nóiméad.  Tháinig Lezan
Kimutai, as an Chéinia freisin,
isteach sa chéad áit den chúigiú
huair sa leathmharatón.  Bhí rath ar
na hÉireannaigh sa rímharatón;
chríochnaigh fear as Dún na nGall,
Garry Crossin, an rímharatón i 4
huaire agus 22 nóiméad. Bhí bean
áitiúil, Regina Casey, buacach i
leathmharatón na mban. Ba í Fion-
nuala Doherty a bhuaigh maratón
iomlán na mban agus ba í Carol Mor-
gan a bhuaigh rímharatón na mban.
Ba í seo an deichiú bliain do
Mharatón Chonamara  a bheith ar
siúl.

Cathair na Gaillimhe
Gradam
Sheosaimh Uí
Ógartaigh
bainte ag Óstán
Menlo Park
BRONNADH Gradam Sheosaimh Uí
Ógartaigh 2011 ar Óstán Menlo Park,
Tír Oileáin ag searmanas speisialta in
Óstán Glenlo Abbey, Páirc na Sceach
Déardaoin 7 Aibreán 2011. Ba é an
tAire Stáit sa Roinn Gnóthaí Pobail,
Comhionannais agus Gaeltachta,
Donnchadh Mac Fhionnlaoich TD a
d'fhógair an scéala, Fógraíodh Scoil
Tumadóireachta na Gaillimhe,
Bóthar na Trá mar bhuaiteoirí sa
chatagóir le fiche fostaí nó níos lú.

Eagraíonn Gaillimh le Gaeilge
Gradam Sheosaimh Uí Ógartaigh i
gcomhar leis an Galway Advertiser.
Ainmníodh an Gradam in onóir an

Uasail Seosamh Ó hÓgartaigh.
Tugann an gradam seo aitheantas do
chomhlachtaí i nGaillimh a
dhéanann iarracht an Ghaeilge a
chuir chun cinn ina ngnó. Tá bun-
táistí agus duaiseanna le luach
€15,000 ag dul do bhuaiteoir an
Ghradaim i gcomhar leis an Galway
Advertiser, Galway Bay FM,  Snap
Galway, Acadamh na hOllsco-

laíochta Gaeilge, OÉ Gaillimh,  Aer-
phort na Gaillimhe, Údarás na
Gaeltachta agus Cumann Tráchtála
na Gaillimhe. Ina theannta sin,
gheobhaidh an buaiteoir Séala Sheo-
saimh Uí Ógartaigh agus píosa dealb-
hóireachta deartha go speisialta ag
Pádraic Reaney.  

Ag leanúint leis an gcinneadh a
tógadh den chéad uair anuraidh,

shocraigh na moltóirí  aitheantas
speisialta a thabhairt do chomhlacht
amháin a chuir isteach den chéad
uair ar an nGradam i mbliana agus a
bhain ardchaighdeán amach.
Tugadh  ‘Bronnadh  Speisialta na
Moltóirí’ do  Paul Hardiman ón
Seomra Yoga, An Craein Beag,
Bóthar na Farraige, Gaillimh. 

Bhronn Donnchadh Mac
Fhionnlaoich dealbh álainn air a
dhear Pádraic Reaney go speisialta.
Tá 14 threabh na Gaillimhe léirithe
ar an dealbh mar aon le treabh
amháin breise chun buaiteoir an
Ghradaim a chur in iúl – treabh nua
na Gaillimhe. Bronnadh pacáiste
gnó orthu freisin ar fiú €15,000 é ó
Ghrúpa Nuachtán Galway Advertis-
er, Galway Bay FM, Snap Galway,
Aerfort na Gaillimhe agus Cumann
Tráchtála na Gaillimhe.  Bronnadh
Séala Sheosaimh Uí Ógartaigh, 'Q
Marc' na Gaeilge i gCathair na Gail-
limhe, air chomh maith  i gcomhar
le Bord Fiontar Contae agus
Cathrach na Gaillimhe. 

Ar an bpainéal moltóireachta i
mbliana bhí Carmel Brennan,
Uachtarán Chumann Tráchtála na
Gaillimhe, Séamas Ó Gríofa, Bácús
Uí Ghríofa, iarbhuaiteoir an
Ghradaim, Sinéad Ní Neachtain, OÉ
Gaillimh agus Pádraic Ó Raighne,
TG4. Tá Óstán Menlo Park lonnaithe
i nGaeltacht Chathair na Gaillimhe i
dTír Oileáin.  Ghlac Óstán Menlo
Park páirt sa chomórtas anuraidh
agus bhí na moltóirí an-tógtha leis
an dul chun cinn atá déanta acu le
bliain anuas.  Tá an Ghaeilge le
feiceáil ar chomharthaíocht laistigh
agus lasmuigh den Óstán, ar bhiach-
láir, ar stáiseanóireacht agus tá seirb-
hís i nGaeilge ar fáil chomh maith. Tá
beannacht dhátheangach le feiceáil i
ngach ceann den 70 seomra leapa,
rud a chinntíonn go bhfaigheann
siad siud a thugann cuairt ar Ghail-
limh blas den Ghaeilge. Eagraíonn
an tÓstán ciorcal comhrá go seach-
tainiúil agus tá pleananna acu
‘Ambasadóir na Gaeilge’ a chur i
bhfeidhm san Óstán leis an nGaeilge
a chur chun cinn níos mó sa tod-
hchaí.  Dá thoradh seo, beidh tion-
char iontach aige ar an bhfoireann
féin, ar an bpobal, ar íomhá agus ar
cháil na Gaillimhe mar chathair
dhátheangach.  

Bhí Scoil Tumadóireachta na Gail-
limhe buacach sa chatagóir le níos lú
ná fiche fostaí. Is í an chéad scoil
tumadóireachta í go bhfuil na cearta
acu chun cúrsaí PADI a mhúineadh
trí mheán na Gaeilge.  Tá an Ghaeilge
in úsáid ar chomharthaíocht,
stáiseanóireacht agus ar an suíomh
idirlín acu chomh maith.  Bronnadh
cúrsa seachtaine Gaeilge do bheirt
orthu, lóistín san áireamh, urraithe
ag Acadamh na hOllscolaíochta, OÉ,
Gaillimh mar aon le macasamhail
den Ghradam, urraithe ag Údarás na
Gaeltachta. 

Cuireann Gaillimh le Gaeilge an
tseirbhís ‘Gaeilge sa Ghnó’ ar fáil
saor in aisce do ghnólachtaí agus
d’eagraíochtaí chun cuidiú leo an
Ghaeilge a shní isteach ina gcuid
gnólachtaí.  Más mian leat tuilleadh
eolais a fháil faoi Ghradam Sheo-
saimh Uí Ógartaigh nó ar an obair a
dhéanann Gaillimh le Gaeilge, déan
teagmháil leo ar:  091-568876 nó
téigh chuig www.gleg.ie.     

Aodhán Ó Maoileáin as an mbanna ceoil 'Aerach', le buaiteoirí Réalta an Iarthair, comórtas tallainne idir na bunch-
lubanna Óige na Gaeltachta i gConamara agus Maigh Eo, as Bunchlub Óige Thuar Mhic Éadaigh, Lisa Ní Ghiobúin,
Áine Ní Mhaoldhia agus Aoife Ní Éanacháin (ag canadh Trasna na dTonnta). Bhí an ócáid ar siúl i Halla Pobail Thuar
Mhic Éadaigh ar an 10ú Aibreán 2011.

Eoin Ó Ceallaigh Mac Gabhann, mac léinn le Acadamh na hOllscolaíochta
Gaeilge, a bhuaigh gradam Smedia don Léiriúchán Teilifíse i nGaeilge -
Faisnéis agus Drámaíocht -  urraithe ag TG4 agus Údarás na Gaeltachta.
Bhuaigh Eoin an gradam dá léiriú, LAOCH LÁN-AIMSIRE.

Ranganna Chon-
radh na Gaeilge 
Oisín Mac Donnacha 

REÁCHTÁLFAIDH Conradh na
Gaeilge gearrchúrsa sé seachtaine in
6 Sráid Fhearchair, Baile Átha Cliath
ag tosú 10-12 Bealtaine. Beidh €180
ar an gcúrsa agus beidh praghas las-
caine de €140 le híoc ag iarscoláirí,
mic léinn, daoine scothaosta atá ar
an bpinsean agus daoine
dífhostaithe. Rang trí huaire an
chloig atá i gceist, oíche amháin in
aghaidh na seachtaine. 

“Tá lascaine shuntasach á hofráil
ag Conradh na Gaeilge don ghear-
rchúrsa 6 seachtaine,” a deir Brenda
Ní Ghairbhí, Feidhmeannach For-
bartha agus Oifige Chonradh na
Gaeilge, “ionas go mbeidh rochtain
ag gach duine gur mian leo a gcuid
Gaeilge a fheabhsú ar an gcúrsa
seo.”

Freastalóidh na cúrsaí 6 seach-
taine ar fhoghlaimeoirí de gach leib-
héal, ó ghlantosaitheoirí go cain-
teoirí líofa, agus is féidir clárú do
chúrsaí Chonradh na Gaeilge ar líne
ar www.cnag.ie nó teagmháil a
dhéanamh le Máire Ní Dhuiginn ag
eolas@cnag.ie / +353 (0)1 4757401
chun breis eolais a fháil agus áit a
chur in áirithe.

Bíonn cúrsaí Chonradh na Gaeilge
bunaithe ar shiollabas Theastas
Eorpach na Gaeilge (TEG) agus
bíonn deis ag daoine scrúdú a
dhéanamh chun an cháilíocht
idirnáisiúnta seo a bhaint amach i
gcomhar le hOllscoil Mhaigh Nuad.
Beidh an scrúdú bunaithe ar na ran-
ganna agus ar na himeachtaí eile
teanga a chuirfear ar fáil i
gcaitheamh an téarma. 

Tá Conradh na Gaeilge ag
reáchtáil cúrsaí ullmhúcháin leath-
lae do na scrúduithe TEG seo - Leib-
héal A1 agus A2 – in 6 Sráid
Fhearchair, Baile Átha Cliath 2, Dé
Sathairn, 16 Aibreán 2011, agus tá
costas €50 ar an gcúrsa.

Beidh deis ag muintir Bhaile Átha
Cliath tabhairt faoi dhianchúrsaí 3
seachtaine Chonradh na Gaeilge sa
samhradh i mbliana freisin. Beidh
cúrsaí ar siúl i mí Iúil agus i mí
Lúnasa 2011 d'fhoghlaimeoirí de
gach leibhéal.

Máire Wren mar
bhuaiteoir
Chomórtas Uí
Néill 2011
Meadhbh Ní Eadhra

THÁINIG deireadh le Cuairt na
bhFilí Albanacha 2011 an tseachtain
seo caite, le craobh cheannais
Chomórtas Uí Néill. I mbliana ba iad
na filí Albanacha Niall O’Gallagher as
Glaschú, Maoilios Caimbeul ón
Eilean Sgìtheanach, an t-amhránaí
Fiona Dunn as Glaschú agus an
ceoltóir Dòmhnall MacDhòmhnaill ó
Benbecula a ghlac páirt i gCuairt na
bhFilí Albanacha 2011.

Le linn na seachtaine, eagraíodh
imeachtaí cultúrtha, le neart ceoil,
filíochta agus siamsaíochta i mBéal
Feirste, i Ráth Chairn agus i mBaile
Átha Cliath mar chuid den Chuairt,
ag nascadh le filí, le ceoltóirí agus le
haíonna speisialta ar feadh an
bhealaigh.

Reáchtáladh an chraobh chean-
nais den chomórtas filíochta,
‘Comórtas Uí Néill’, ar Shráid Chill
Dara i mBaile Átha Cliath ag
deireadh Chuairt na bhFilí
Albanacha. Comórtas filíochta
dátheangach é seo atá ainmnithe in
ómós don Choirnéal Eoghan Ó Néill,
duine de bhunaitheoirí na féile
cultúrtha seo, atá ar an bhfód le hos
cionn 40 bliain. Is iad seo a leanas na
filí a bhain amach an gearrliosta agus
a léigh a gcuid dánta ar an oíche:
‘Sólas’ le Doireann Ní Ghríofa, ‘Gort
an Óir’ le Seán Breathnach, ‘Ceangal
na cúig gcaol’ le Seán Ó Muireagáin,
‘Díosgán’ le Rody Gorman, ‘Irrintiza’
le hAilbhe Ní Ghearbhuigh, ‘Míol
Mór Bhreandáin’ le Proinsias Mac a’
Bhaird, ‘Lúb ar Lár’ le Máire Wren
agus ‘Maidin Gheimhridh’ le Fion-
nuala Ní Mhealláin.

Bhí ról an-deacair ag na filí
clúiteacha Máire Holmes agus Maoil-
ios Caimbeul, a bhí i mbun
moltóireachta ar an gcomórtas, agus
a roghnaigh an dán álainn, ‘Lúb ar
Lár’ le Máire Wren, mar dhán bua-
cach Chomórtas Uí Néill 2011.
Bhronn Uachtarán Chomhdháil

Náisiúnta na Gaeilge, Pádraig Mac
Fhearghusa, duais de €500 agus Tró-
faí Uí Néill 2011 ar údar an dáin,
Máire Wren, agus foilseofar a dán
buacach ar an irisleabhar Comhar
agus i nuachtlitir na Comhdhála,
‘EOLAS’. 

Rás UCD ar 
siúl amárach!
Meadhbh Ní Eadhra

BHÍ peileadóir Chontae Laoise agus
iar-réalta Chluichí Rialacha na hAs-
tráile Colm Begley chomh maith leis
an lúthchleasaí idirnáisiúnta Joe
Sweeney i láthair i UCD an tseach-
tain seo chun an dara rás bliantúil
‘Rás UCD’ a sheoladh. Is ag meán lae
ar an Satharn an 16 Aibreán a
reáchtálfar an rás dátheangach 5k
timpeall champas Belfield. €8 an
táille iontrála a ghearrfar ar mhic
léinn nó €12 ar dhaoine nach mic

léinn iad. Dáilfear breis is €1,500 i
nduaiseanna lena n-áirítear
duaiseanna foirne, duaiseanna do
chatagóirí aoise éagsúla agus
duaiseanna d’fheisteas bréige. Féad-
faidh duine ar bith os cionn 16 an rás
a rith. Tá lucht eagraithe an ráis ag
súil go nglacfaidh na céadta mac
léinn agus daoine nach mic léinn iad
páirt sa rás agus rachaidh aon
airgead a thuillfear ar tháillí iontrála
chun tairbhe charthanas na
hollscoile, Saorálaithe Thar Lear
UCD. Cuireann an carthanas sin mic
léinn go dtí Háítí, Nicearagua, an
Tansáin agus an India gach
samhradh.  Is iad Bord na Gaeilge
UCD, Ciste Newman UCD, Centra
agus Forás na Gaeilge a dhéanann
urraíocht ar an imeacht agus dá bhrí
sin téann gach táille iontrála go
díreach chun tairbhe na carthanach-
ta. 

“Táimid ag súil go mbaileofar níos
mó ná an €5,000 a bailíodh anuraidh
– i mbliana baileofar tuilleadh airgid
ó dhíolacháin cácaí, ceol beo, agus
fiú amháin ó shuathaireacht i ndi-

aidh an ráis,” a deir Caroline O’Con-
nor, Bainisteoir Ginearálta UCDVO.

Déanfaidh Bord na Gaeilge UCD
urraíocht ar an rás dátheangach seo.
Cuireann an Bord dátheangachas
chun cinn trí thionscadail éagsúla
lena n-áirítear Scéim Chónaithe na
Mac Léinn Gaeilge nó Teach na
Gaeilge ar Champas Belfield. Cuire-
ann mic léinn atá páirteach sa scéim
chónaithe, ar cainteoirí líofa Gaeilge
ar fad iad, an teanga chun cinn trí
réimse gníomhaíochtaí seach-chura-
claim a eagrú le linn na bliana.
Beidh baint ghníomhach ag gach
duine atá i nGaeltacht bheag UCD le
Rás UCD.

Deir Clár Ní Bhuachalla, Oifig
Ghaeilge UCD, “Tá an-ríméad orainn
baint a bheith againn leis an tion-
scadal a chuireann an teanga chun
cinn ar bhealach ‘spraíúil’ ach ag an
am céanna a chuireann leis an obair
thábhachtach a dhéanann an
UCDVO”.

Maíonn Tim Grummell, mac léinn
Innealtóireachta agus eagraí imeach-
ta na bliana seo, gurb é Rás UCD an t-

aon imeacht lúthchleasaíochta ‘i
nGaeilge’ sa tír.  

“Beidh neart deise ag gach duine a
bheidh páirteach úsáid a bhaint as
an gcúpla focal atá acu ar an lá. Tá go
leor cúnaimh faighte ag UCD Athlet-
ics agus ag UCDVO ón gCumann
Gaelach leis an imeacht a eagrú.”

Deir an mac léinn leighis agus
bunaitheoir an imeachta, Dónal
Hanratty, go bhfuil mic léinn ag súil
le himeacht mór le críoch a chur leis
an mbliain, ó tharla gur cuireadh Bál
UCD ar ceal i mbliana. “Bealach
spraíúil, folláin é Rás UCD le seo a
dhéanamh sula dtosóidh daoine ag
déanamh imní faoi scrúduithe,” ar
sé.

Eagraíocht charthanachta í
Saorálaithe Thar Lear UCD a
thugann deis do mhic léinn,
d’fhoireann agus d’iarmhic léinn an
Choláiste Ollscoile Baile Átha Cliath
tabhairt faoi obair dheonach i
dtíortha atá i mbéal forbartha. Faoi
láthair tá tionscadail ar bun acu san
India, i Háítí, i Nicearagua agus sa
Tansáin agus oibríonn siad in
éineacht le pobail dhúchasacha
chun tabhairt faoi thionscadail
bheaga a dhéanann freastal ar riach-
tanais áitiúla.  (www.ucdvo.org)

Poist úra
Oisín Mac Donncha 

TÁ ionad siopadóireachta nua i
mBaile Brigín, Baile Átha Cliath,
chun 450 post nua a chothú.
Osclaíodh an t-ionad, Millfield, i rith
na seachtaine. Tá 200 duine ag obair
sa Tesco nua le 100 duine eile ag
obair i gcaiféanna agus siopaí beaga
eile. Beidh 150 post eile ar fáil nuair a
osclófar níos mó siopaí. 

Tá an Donnybrook Fair ag cruthú
40 post eile i mBaile Átha Cliath
chomh maith in ionad siopadóireac-
tha Stigh Lorgan. Osclófar an t-ionad
nua an mhí seo chugainn. 

D’fhógair Supermac’s go mbeidh
siad ag cothú 50 post nua i Muine
Gall in Uíbh Fhailí. Cruthófar 70-80
post nua chomh maith nuair a chuir-
fear tús leis an tionscnamh sa roinn
tógála. Tá súil acu go n-osclófar an t-
ionad go luath an bhliain seo
chugainn.    

Imeachtaí Laighean
Claire Fitzpatrick

Gradaim Ghlór na nGael: Óstán
Carlton, Má Nuad, 16ú Aibreán.

“Seachd”: Scannán Albanach á
thaispeáint ag Blas Film Club,
City Arts, 15 Siúlán Bhaitsiléir,
Baile Átha Cliath 1, 19ú Aibreán,
ag 19:30. Tá an scannán á thais-
peáint i nGaeilge na hAlbain le
fótheidil Bhéarla. 

Conradh na Gaeilge: Cúrsaí
ullmhúcháin leathlae dona scrú-
duithe TEG, Leibhéal A1 & A2, 6
Sráid Fhearchair, Baile Átha
Cliath 2, 16ú Aibreán, costas €50
ag baint leis an gcúrsa.

Seimineár Litríochta i UCD:
Seomra Léachtaí an HII, UCD
Belfield, Baile Átha Cliath, 15ú
Aibreán, 15:30. Labhróidh

Gearóid Denvir as Ollscoil na
hÉireann, Gaillimh ar '‘I dtreo
aeistéitic dhúchais: ag ‘léamh’ na
filíochta béil”.

All-Ireland Accordian Festival:
Óstán na Gráinsí Nua, Sráid an
Droichid, an Uaimh, Co. na Mí,
16ú-17ú Aibreán.

Cruinniú Poiblí Cúiseanna
Stairiúla chun cur in aghaidh
Cuairteanna Ríoga Shasana:
Óstán Central, Sráid an Chiste,
Baile Átha Cliath, 19ú Aibreán,
19:00, á éagrú ag Coiste Chuimh-
neacháin Maud Gonne.

Fleadh an Chabháin: Óstán
Fhearchair, 60 Sráid Fhearchair,
Baile Átha Cliath 2, 18ú – 19ú
Aibreán, ticéid €10 ceannaithe
roimh ré ón óstán, €12 ar an
oíche. Nell Ní Chróinín ar an bhfeadóg ag casadh le Raw Bar Collective ag ócáid seolta an dlúthdhiosca ‘Millhouse Meas-

ures’ in óstán Seven Oaks, Ceatharlach.

Peileadóir Chontae Laoise agus iar-réalta Chluichí Rialacha na hAstráile Colm Begley in éineacht leis an lúthchleasaí
idirnáisiúnta Joe Sweeney agus an triúr mainicín, Róisín O’Neill, Lesley Taylor agus Lisa McGuinness, taobh le loch UCD.



Cead tugtha ag an
mBord Pleanála
do mhórfhorbairt
bhóthar N22 in
aghaidh mholta 
a gCigire
Ar lean ó leathanach a haon

gur chóir an t-iarratas, agus na hor-
duithe ceannaigh éigeantaigh a
d’eisigh Comhairle Contae Chorcaí in
2009 maidir le seilbh d’fháil ar ghab-
háltais talún, a dhiúltú de bharr:

• nach bhfuil sé léirithe go
bhfuil bóthar débhealaigh cóir don
chuid sin den bhealach ó Bhaile
Bhuirne go Códrom ar an dtaobh
thiar de Mhaigh Chromtha.

• go mbeadh drochthionchar sun-
tasach ag an seachbhóthar  déb-
healaigh ar an dtírdhreach ar an
dtaobh thuaidh de Bhaile Bhuirne.

• go gcaithfí ceartuithe maidir le
hailíniú an bhóthair agus socruithe
acomhal (junctions) a dhéanamh dá
mbainfí an chuid sin den bhforbairt
bhóthair ar an dtaobh thiar ón gcuid
eile.

Measadh chomh maith sa
tuarascáil go mb’fhéidir go mbeadh
an tionchar dearfach a thiocfadh
chun cinn de thoradh trácht trí
Bhaile Bhuirne a bhaint, níos lú ná an
drochthionchar eacnamaíochta-
sóisialta a tharlódh maidir le cailliúnt
gnó ó lucht taistil a bhíonn ag gabháil
thar bráid i mBaile Bhuirne faoi
láthair.

Agus bunaithe ar fhigiúirí go bhfuil
staidéar déanta orthu maidir le méid

tráchta, deir an Cigire nach bhfuil gá
le débhealach laistiar de Ghoirtín
Rua ar an dtaobh thiar de Mhaigh
Chromtha agus go bhfuil an fhorbairt
roimh am.

Ina gcinneadh deir an Bord nach
rabhadar sásta glacadh le tuairim an
Chigire go mbeadh an chuid sin den
fhorbairt ar an dtaobh thiar “ró-
luath” agus gur chóir cead a thab-
hairt don mbóthar iomlán ó Chúil
Chomhair go Baile Bhúirne de bharr:

• an tábhacht straitéiseach a
bhaineann leis an bpríomhbhóthar
idir Corcaigh agus Ciarraí maidir le
forbairt Réigiún Pleanála an Iar-
Dheiscirt.

• an droch-chuma mhí-shásúil atá
ar an mbóthar faoi láthair, agus na
deacrachtaí a bheadh ann feabhas a
chur air chun caighdeán sásúil a
bhaint amach.

Deir an Bord gur ghlacadar le tuair-
imí ón ‘údarás bóithre’ go mbeadh
‘impleacht dhearfach’ ag an seachb-
hóthar ar na sráidbhailte (Baile Mhic
Íre agus an Muileann i mBaile
Bhuirne) agus ar an bpobal sa chean-
tar, agus gur thugadar faoi deara an
‘easpa fianaise’ a bhí curtha in
aghaidh na dtuairimí seo ag éisteacht
an Bhoird Phleanála i Maigh

Chromtha anuraidh.
Thug an Bord faoi deara chomh

maith nár mhol an Cigire cead a
dhiúltú don fhorbairt de bharr
agóide a bhí ag Dámh Staire
Acadamh Fódhla maidir le suíomh
luíochán Chogadh na Saoirse i gCúil
na Cathrach ar an dtaobh thoir de
Bhaile Bhuirne, ná de bharr cinn a
bhí ag beirt áitritheoirí maidir le
Caisleán Charraig an Phúca, ciorcal
liag agus suíomh lámh leis mar ar
tharla eachtra i rith an Chogaidh
Chathardha.

Mar sin féin bhí sé ráite i dTu-
arascáil an Chigire go mbeadh deis
ann a thuilleadh plé a bheith idir an
Dámh Staire agus an Chomhairle
Contae maidir le hathmheas an
bhealaigh ar an dtaobh thiar ós rud é
gurb é moladh na tuarascála ná raibh
gá le débhealach nua a chur ar fáil sa
chuid sin den mbealach mar a bhfuil
suíomh an luíocháin. Tá cuma air go
bhfuil an rogha sin imithe le cin-
neadh an Bhoird.

Ar cheann d’ocht gcoinníoll atá
curtha ag an mBord Pleanála leis an
gcead, deirtear go gcaithfear mion-
suirbhé fótagrafach ón aer agus ón
dtalamh agus léarscáileanna des na
láithreáin stairiúla agus chultúrtha a
dhéanamh maidir leis na suíomhan-
na i gCúil na Cathrach agus i gCarraig
an Phúca sula gcuirfear tús leis an
bhforbairt, agus go mbeidh cuntas
scríofa curtha ar fáil i dteannta an
ábhair a bheidh le taispeáint i Leab-
harlann Mhaigh Chromtha.

Deir coinníoll eile go gcaithfear
comharthaí a chur in airde a
léireoidh stádas stairiúil agus
cultúrtha na suíomhanna so agus go
mbeidh comharthaí eile le cur ar an
dá thaobh de Bhaile Bhuirne chun
áiseanna agus suíomhanna
oidhreachta an cheantair a léiriú.

Ar na coinníollacha eile deirtear go
gcaithfear dearadh speisialta
tírdhreacha a chur i bhfeidhm maidir
leis an gclaífort ardaithe a bheidh ag
iompar an bhóthair go hard ar an
dtaobh thuaidh de Bhaile Bhuirne
ionas nach mbeidh aon éifeacht
ghearrtha le feiscint ón sráidbhaile
taobh thíos.

Ag éisteacht phoiblí an Bhoird
Phleanála i Maigh Chromtha anu-
raidh, tugadh le fios go gcosnódh sé
thart ar €200 milliún an scéim
bhóthair seo a chur i gcrích, agus go
bhféadfaí tús a chur le tógáil an
bhóthair an bhliain seo chugainn dá
mbeadh maoiniú ar fáil ón rialtas.

An fhorbairt
bhóthair atá
beartaithe
DÉBHEALACH 22km ar fhaid, ina
mbeidh dhá lána sa dá threo le bac
eatarthu, trí acomhal, timpeallán
amháin ar an mbóthar agus cúig thim-
peallán ar leataobh, ceithre dhroichead
abhann, 18 droichead bóithre (íos-
droichid nó cinn os cionn), 24
struchtúr áise íosdroichead nó
tardhroichead, 13 lintéir agus oibreacha
a ghabhann leo, agus an débhealach
seo ag gabháil trí na bailte fearainn seo
a leanas: Doire na Sagart, an Sliabh
Riabhach, an Cheapach Thiar, an Chea-
pach Thoir agus na Cillíní i dToghroinn
an tSléibhe Riabhaigh; Baile Mhic Íre,
Tonn Láin, Cúil na Cathrach, Cúil an
Bhuacaigh agus Leac Fhínín i
dToghroinn na nUlán; Lios an Chrao-
saigh, Carraig na Madraí, Inse an
Líonáin, Carraig an Phúca agus Cill an
Chloig i dToghroinn Chill na Martra;

Gleann an Earraigh agus Cluain Fada i
dToghroinn Chluain Droichid;
Códrom, an Tír Bheag, an Bhéillic, an
tIomaire agus Cúil Chomhair i
dToghroinn Mhagh Cluana Aichidh;
agus Cúil Liatháin, An Goirtín Rua, Cill
na nGoirtíní agus Baile Uí Bhioráin i
dToghroinn bhaile Mhaigh Chromtha i
gContae Chorcaí.

Adúirt Tuarascáil
an Chigire i leith
Ghaeltacht
Mhúscraí
“MAIDIR leis an dtuairisc a chuir an
Chomhairle Contae os comhair na
héisteachta, níl sé thar a bheith cinnte
nach mbeadh droch-thionchar ar
Ghaeltacht Mhúscraí tar éis na for-
bartha bóithre atá beartaithe a bheith
tógtha.

Deireann an tuairisc ón Ráiteas Tion-
char Timpeallachta gur dea-thionchar
é an trácht a thógaint amach ó Bhaile
Mhic Íre agus Baile Bhuirne. Tá san
fíor, ach braitheann na bailte ar
shiopadóireacht agus cuairteoirí agus
ní féidir forbairt sna sráidbhailte a chur
chun chinn gan dóthain gnó agus
trádála sa limisteár. 

Tá baol ann go gcaillfí méid sun-
tasach gnó agus cuairteoirí agus dá
bharr sin nach mbeadh dóthain gnó
fághta a bheadh inbhuanaithe.

Is féidir an cás a chur gur fearr do
Bhaile Bhuirne agus Baile Mhic Íre agus
do Ghaeltacht Mhuscraí  idirghabháil a
bheith ann leis na daoine a bhíonn ag
taisteal tríd an limisteár, ná bheith
fágtha ar thaobh leis an seachbhóthar
in úsáid.” 

MUMHAIN
NUACHT

Seoltar scéalta chuig:
nuacht@gaelsceal.ie

Imeachtaí Cúige Mumhan
Claire Fitzpatrick

Éigse Michael Hartnett: 14ú-16ú
Aibreán, An Caisleán Nua, Luim-
neach. Beidh Juliet Turner, David
Whyte, Brian Kennedy, agus neart
eile ina measc ag an ócáid.

Jedward – You Ain’t Seen Nothin’
Yet!: 15ú & 19ú Aibreán, University
Concert Hall, Caladh an Treoigh,

Luimneach. Tá na ticéid €25.
Féile Átha Dá Chab 2011: Béal an

Dá Chab, Co. Chorcaí, 15ú-17ú
Aibreán. Féile Ceoil Thraidisiúnta.

Waterford Food Festival: Dún
Garbháin, Port Láirge, 14ú-17ú
Aibreán.

European Duathlon Champi-
onships: Luimneach, 15ú-17ú
Aibreán.

Leanaí ó Scoil Dhún Chaoin, leis an mbratach atá déanta acu agus a bheidh á iompar acu sa Pharáid Phan-Cheilteach, a bheidh ar siúl sa Daingean le linn na
Féile Pan-Cheiltí, a thionólfar 26 Aibreán go 1 Bealtaine. Tá ceann de na réigiúin Cheilteacha roghnaithe ag roinnt bunscoileanna i nGaeltacht Chorca Dhuib-
hne i gcomhair na paráide agus is í Mainnin atá roghnaithe ag Scoil Naomh Gobnait, Dún Chaoin. Sa phictiúr chomh maith tá na múinteoirí Cathy de
Bheldúin (ar clé) agus Máirín Ní Bhroin, Príomhoide Scoil Naomh Gobnait agus comhordnóir rannphairtíocht na scoileanna, Máire Uí Shíthigh, Stiúrthóir
Oidhreacht Chorca Dhuibhne (Pic: Mícheál de Mórdha).

ULAIDH
NUACHT

Seoltar scéalta chuig:
nuacht@gaelsceal.ie

Scéalta Chorca 
Dhuibhne 

Breandán Mac Gearailt

Féile Phan -
Cheilteach
NÍL fhios agam an bhfuil aon duine
beo a d’fhéadfadh freastal ar an líon
ócáidí a bheidh i gCorca Dhuibhne ag
deireadh na míosa seo agus tús na
Bealtaine. Labhraíomar an tseachtain
seo caite ar Fhéile na Bealtaine agus
mar a bheidh an Fhéile Phan-Cheil-
teach ar bun sa cheantar san am
céanna. Tá an Fhéile Phan-Cheilteach
ag comóradh daichead bliain a
bunaithe i mbliana. Seo an dara bliain
as a chéile ag an bhféile i gCorca
Dhuibhne.

Tá cúig pharóiste ó Ghaeltacht
Chorca Dhuibhne i gcleamhnas le
cúig pharóiste nó commune i gcean-
tar Pestivien na Briotáine agus dá
thoradh sin beidh fáilte fé leith roimh
dhá ghrúpa ó Pestieven a bheidh linn
ar feadh seachtaine ó Shatharn go
Satharn. Beidh an cláirseoir agus an t-
amhránaí cáiliúil Anne Aufret agus
gasra de thriúr déag daoine fásta agus
triúr ógánach, maraon le Cór Allah’s
Kanarí, ina bhfuil seachtar déag de
dhaoine fásta, ag teacht. Beidh an cór
ag canadh ag Aifreann na Cásca i
Séipéal Naomh Uinsinn i mBaile an
Fheirtéaraigh 24 Aibreán agus i mbun
ceolchoirme an oíche sin. Beidh an
dá ghrúpa mar chroílár ceolchoirme i
Halla na Feothanaí oíche Dé Luain.
Beidh siad ag canadh agus ag seinnt
ag Oscailt Oifigiúil na Féile Pan-
Cheiltí Dé Máirt 26 Aibreán ar 7.30pm
in Óstán na Sceilge. 

Leanfaidh an fhéile go dtí Lá Beal-
taine. Beidh ceol agus cur i láthair tar
éis na hoscailte le dreamanna ó na
tíortha Ceilteacha. As sin go hoíche
Dé hAoine beidh Club na Féile in
Óstán na Sceilge agus i dTábhairne
Pháidí Uí Shé oíche Dé Sathairn.
Beidh lucht ceoil, rince agus amhrá-
naíochta i gClub na Féile gach oíche
ag tosnú le hÉirinn ar an gCéadaoin,
Corn na Breataine, an Bhriotáin agus
Manainn ar an Déardaoin, an
Bhreatain Bheag ar an Aoine agus
Albain ar an Satharn.

Beidh Comórtas Amhránaíochta
Traidisiúnta ar an gCéadaoin agus
Comórtas Amhrán Pan-Cheilteach ar
an Déardaoin. 

Ar an Aoine beidh siompóisiam in
Óstán na Sceilge ó 9.30am go dtí 1.30
pm. Beidh saineolaithe ó na tíortha
Ceilteacha ag cíoradh an téama, For-
bairt Réigiúnach sna Ceantair Mion-
teangacha, ina measc John Walsh ó
Ollscoil na hÉireann, Gaillimh, Mar-
saili McLeod ó Ollscoil Obar
Dheathain, Phil Gawne, ó Mhanainn,
Dyfed Edwards ó Plaid Cymru, Nelly
Bianchard ó Ollscoil Brest agus John
A MacIver, Comhairleoir sna hOileáin
agus iar-Uachtarán ar an bhFéile
Phan-Cheilteach. Is é Pádraig Ó
hAoláin, iar-Phríomhfheidhmean-
nach Údarás na Gaeltachta a bheidh
sa chathaoir. 

Ar 6.30pm beidh Paráid na Náisiún
Ceilteach sa Daingean.

Obair lása an Neidín agus a leanann
a bheidh in dhá cheardlann sa Díseart

ar an Satharn ó 10-1pm agus ó 3.30-
5.30pm. Níos luaithe beidh comórtais
chamógaíochta, veidhlín, píbe,
cruite, rince agus cór ann. Beidh na
craobhchluichí camógaíochta ann ar
an Domhnach.

Ach níl ansin ach mionchnámha na
Féile, óir tá liodán d’imeachtaí eile
eagraithe mar shiúlóidí, comórtais
ghailf, taispeántais ealaíne in Ionad
an Bhlascaoid, Filíocht sa Lab ar an
Déardaoin ar an Meal agus sa Díseart,
amhránaíocht sean-nóis sa Díseart le
Cian Ó Móráin, Mossie Ó Scanláin
agus Máire Uí Bheaglaoich, ceardlan-
na gach lá san Ionad Oideachais ar an
Meal sa Daingean le teangacha Ceil-
teacha éagsúla gach lá, dru-
madóireacht, potadóireacht srl.

Mholfainn d’aon duine greim a
fháil ar chlár na n-imeachtaí nó
sracfhéachaint a thabhairt ar
www.panceltic.ie.   

Má éiríonn leat ar a laghad an
ceathrú cuid de na himeachtaí a thab-
hairt leat beidh gaisce déanta agat. Tá
an ceart ag an gCathaoirleach
Mícheál de Mórdha a deir go bhfuil
iarracht déanta acu ar gach duine a
shásamh. Is onóir mhór don cheantar
go bhfuil an Fhéile ar ais arís, arsa
Mícheál. 

Féile na Bealtaine
Is ar Thrá Fhionntrá atá sé meáite
Féile na Bealtaine a sheoladh

Déardaoin 28 Aibreán ag meán lae.
Is iad Eibhlín de Paor, ó Ealaín na
Gaeltachta, fo-chomhlacht de chuid
Údarás na Gaeltachta, gur ón Sean-
phobal di, agus Francis Firebrace,
bundúchasach ón Astráil, a osclóidh
an fhéile. Saolaíodh Francis sa bhfián-
tas in Yorta Yorta in aice le haibh-
neacha Murray agus Goulburn. Is mar
scéalaí a chéadthuill sé gradam. Um
an dtaca seo tá an domhan siúlta aige
agus é ag moladh do dhaoine gan aon
ampla airgid bheith orthu. Is é Francis
a sheol na Cluichí Oilimpeacha in Syd-
ney sa bhliain 2000. Is léir gur leagan
úr é seo de Chath Fhionntrá mar gur

féile agus carthanacht atá ag teacht ón
Domhan Thoir an babhta seo go
Fionn Trá. 

Mícheál  
- An Phoenix
IS beag duine go bhfuil oiread eolais
aige ar shaol na scannán agus atá ag

Mícheál Ó Súilleabhain ó Shráid na
Trá gur leis pictiúrlann an Phoenix sa
Daingean. Glacann fia agus fiolar leis
go bhfuil aithne phearsanta ag an
Súilleabhánach ar mhórphearsana na
scannán pé acu aisteoirí, léiritheoirí
nó stiúrthóirí. Nuair a bhuail Máirín
O’Hara isteach go dtí pictiúrlann
Mhíchíl le déanaí, is mó duine a dúirt
gur mó eolais a bhí ag Mícheál ar
Mhairín ná mar a bhí aici uirthi féin.
“Bean gheanúil chairdiúil, éirimiúil
go bhfuil aithne agam uirthi le fada,”
arsa Mícheál. Dar leis go raibh
páirteanna aici i dtimpeall seasca
scannán. Duine eile go raibh an-
aithne aige air ná David Lean.

Tá pictiúrlann an Phoenix an-
chompordach agus go leor slí ann. “Is
dócha, toisc gur fear mór ard é féin
gur fhéach sé chuige nach mbeadh
cúngacht cos ann,” arsa Seán Ó Bam-
baire, iar-mhúinteoir agus ardghal-
faire ón mbaile. Cheannaigh Míchéal
Ó Súilleabháin an phictiúrlann/halla
rince ó mhuintir de Mórdha sa bhliain
1979. Toisc an bhá a bhí ag an Súil-
leabhánach le scannáin agus le com-
pord pictiúrlann dhein sé an iliomad
athrú le pictiúrlann den scoth a bhei-
th ar an mbaile. Is minic lucht na
scannán ag tréaslú le Mícheál as feab-
has a phictiúrlainne. Ba é an Phoenix
cuisle agus croílár na Féile Scannán a
bhí sa cheantar le déanaí.

Déarfadh Mícheál leat gur dócha go
bhfuil níos mó scannán feicthe aige
ná aon duine in Éirinn. Cén saghas
scannán a thaitníonn leis? Dar liom
gur ag magadh a bhí sé nuair a dúirt
sé i mBéarla (tá Gaolainn mhaith aige,
dála an scéil), “Gratuitous sex and
violence. Beir-se ábalta Gaolainn

cheart a chur air sin,” ar sé. Tá féith an
ghrinn san fhear iltréitheach seo. 

Cad a mhúscail a ghrá do na scan-
náin? Bhí cead aige dul go dtí ceithre
scannán sa bhliain agus é ina gharsún
óg, dhá cheann sa samhradh, ceann
um Cháisc agus ceann um Nollaig. As
sin a d’eascair an grá. 

Cén scannán is mó a thaitin leis?
Lawrence of Arabia, Paths of Glory,
Ryan’s Daughter agus The Talented
Mr Ripley.

Cén t-aisteoir fir is mó a mheas air?
Steve McQueen, Gabriel Byrne agus
Clint Eastwood a d'fhás as na scan-
náin spaigití, agus le blianta atá ag
scríobh, ag stiúradh agus ag glacadh
páirte sna scannáin agus na ceithre
fichid slánaithe aige, “mar atá agam
féin,” arsa Mícheál. 

Cén ban-aisteoir is mó a thaitníonn
leis? Gwyneth Paltrow a bhí go hion-
tach in Paths of Glory. 

Cén stiúrthóir is mó a chuaigh i
bhfeidhm air? Sandy Kubrick agus
David Lean. 

Bíonn ócáid fé leith sa phictiúrlann
gach oíche Dé Máirt ag a dtugann
Mícheál óráid eolais ar an scannán a
bheidh ann, gan é a lot ar an lucht
féachana, agus ar cheann na seach-
taine atá le teacht. Bíonn caifé agus
sólaistí beaga mar chuid den oíche.
Toisc gur fear scannán é, bíonn sé i
láthair go coitianta seachas nuair a
threascródh fliú nó gearán mar sin é.
Is gnáthach Mícheál ag siúl thart sara
dtosnaíonn aon scannán ag cur fáilte
roimh dhaoine ó chian agus ó chón-
gar, “rud nach bhfaighfeá in aon áit ar
m'aithne,”  arsa an Meiriceánach Har-
ris Moore, go bhfuil iarsmalann aige i
gCill Mhic an Domhnaigh agus gur
breá leis an phictiúrlann agus
pearsantacht an tSúilleabhánaigh. 

Ach an cheist a chuireann scata,
nuair a imeoidh Mícheál conas mar a
bheidh? Is deacair a rá, is dócha, ach
gur dea-chomhartha go bhfuil a
iníon, Caitlín, agus a bheirt mhac,
Seán agus Proinsias, bainteach leis an
ngnó le roinnt blianta. Tá córas dig-
iteach á chur i bhfearas sa Phoenix fé
láthair, rud a thabharfadh le tuiscint
duit go mbeidh leanúnachas ann. 

An Tánaiste Éamon Gilmore ag bronnadh Gradam Margaíochta Ríomh-Rialtas Éireann ar Bhainisteoir na Meán Dig-
iteach agus Sóisialta san eagras Fuinneamh Bhord Gáis, Eoin Ó Súilleabháin ó Chúil Aodha, ag ócáid bronnta na
nGradam Ríomh-Rialtais i gCaisleán Bhaile Átha Cliath. (PIC: Ó LOINGSIGH)

Scéalta Bhéal Feirste 

Ógánaigh Uir-
beacha i mbun
plé i mBéal
Feirste
Tomaí Ó Conghaile

TÁ grúpa nua óige curtha ar bun i
mBéal Feirste agus é mar sprioc acu
smaointeoireacht fhorásach a chur
chun cinn i measc daoine óga agus
iad a spreagadh a bheith níos
gníomhaí sa saol thart orthu.

Ógánaigh Uirbeacha an t-ainm atá
ar an ghrúpa atá á reáchtáil i bhfoirm
tionóil óige inár féidir le daoine
theacht le chéile ar bhonn rialta
chun smaointe a roinnt agus plé a
dhéanamh ar mhodhanna malar-
tacha maireachtála agus ar
eagrúchán sochaí.

Bhí an chéad imeacht ag an ghrú-
pa ag deireadh na míosa seo caite
nuair a bhailigh timpeall 40 duine le
chéile i lár na cathrach chun éis-
teacht le cainteoirí as an Iodáil, as Tír
na mBascach agus as an Chatalóin ag
labhairt ar an fheimineachas, ar an
tsuiteoireacht (squatting) agus ar
thábhacht na ngluaiseachtaí óige ina
dtíortha féin.

Tá an Ghaeilge i measc chúiseanna
an ghrúpa chomh maith agus
reáchtáltar gach ócáid go dáthean-
gach. Is mian le hÓgánaigh Uir-
beacha deis a thabhairt do dhaoine
eolas a fháil ar ról na teanga i
gcruthú sochaí nua.

“Is iomaí fadhb atá ann inniu mar
gheall ar an chóras reatha agus ar an
dóigh a mbíonn barraíocht
cumhachta acu sin a bhfuil an-chuid
airgid acu,” arsa Hugh Corcoran,
duine de lucht bunaithe an ghrúpa.

“Is léir ón ghéarchéim airgeadais,
mar shampla, gurb é an gnáthdhuine
is mó atá thíos leis, mar sin ba
mhaith linne deis a thabhairt do
dhaoine theacht le chéile agus plé a
dhéanamh ar na féidearthachtaí eile
atá amuigh ansin.

“Níor cheart dúinn i gcónaí bheith
ag brath ar na húdaráis chun saol s’a-
gainn a fheabhsú agus tá spás saor
de dhíth ar dhaoine óga le smaointe
nua a roinnt faoin bhealach is fearr le

Lár Chomhairle Paróiste Ghleann Cholm Cille
Oifigeach Forbartha

(Go sealadach chun Saoire Máithreachas a chlúdú)

Is coiste forbartha pobail é Lár Chomhairle Paróiste Ghleann Cholm Cille atá dírithe ar na riachtanais forbartha i 
bParóiste Ghleann Cholm Cille.

Tá muid ag earcú Oifigeach Forbartha chun Saoire Máithreachas a chlúdú.  Beidh na tréithe a leanas ag an duine 
oiriúnach;

Eolas Breise:
Is féidir iarratas a dhéanamh ar an phost ach litir iarratais agus C.V. reatha a sheoladh chuig:  

Co. Dhún na nGall.

Caithfear na hiarratais a bheith istigh roimh 5.00 i.n. Dé hAoine 22ú Aibreán 2011 

spiorad an chnuasachais, cultúr agus
oideachas nó polaitíocht mhalartach
a chur chun cinn. Sin an rud atá ar
intinn againn leis an tionól seo.”

Is ar 1 Bealtaine i gCaifé Fresh
Claim, Sráid an Rí, a bheas an chéad
ócáid eile ag Ógánaigh Uirbeacha
nuair a thaispeánfar an gearrscan-
nán faisnéise Spatial Frictions le plé
oscailte ina dhiaidh. Is féidir breis
eolais a fháil ar imeachtaí an eagrais
ar a leathanach Facebook.

Corn Liam Uí
Mhuirí ar ais arís
Tomaí Ó Conghaile

GHLAC breis agus 200 dalta páirt i
bhFéile Peile na mBunscoileanna,
Béal Feirste, inné nuair a bhailigh
foirne ó na deich mbunscoil
Ghaeilge sa chathair le chéile faoi
choinne Chomórtas Chorn Liam Uí
Mhuirí.

Seo an dara bliain den chomórtas
atá ainmnithe i ndiaidh Gael óg dío-
graiseach a fuair bás go tragóideach
ag tús 2010 tar éis cath fada le tin-
neas agus eagraítear é in éineacht le
cumann peile Ghaeil Bhéal Feirste,
Laochra Loch Lao.

Cuireadh an comórtas ar bun chun
daltaí na nGaelscoileanna a thab-
hairt le chéile trí na cluichí Gaelacha
agus chun próifíl na Laochra a ardú i
measc Ghaeil óga na cathrach.

Beidh tuairisc iomlán agus gri-
anghrafanna de chomórtas na bliana
seo ar fáil in eagrán na seachtaine
seo chugainn.

Ceiliúradh ar
Ghaeilgeoirí óga
Bhéal Feirste
Meadhbh Ní Eadhra

BHÍ Ceiliúradh na nÓg ar siúl i
mBéal Feirste le déanaí agus ghlac
os cionn dhá chéad duine páirt san
ócáid stairiúil seo a rinne ceiliúradh
ar Ghaeilgeoirí óga na cathrach. Is
iad brainse Bhéal Feirste d’Fhóram
na nÓg, fóram Gaeilge an tuaiscirt, a
d’eagraigh an ceiliúradh seo.
Tháinig gach duine le chéile sa Halla
Mór i gColáiste Feirste agus iad i
láthair nuair a bronnadh duaiseanna
acadúla, teastais traenála agus for-
bartha, agus neart eile, ar óige Bhéal
Feirste. Bhí neart siamsaíochta ann
fosta. Ba iad Dónall Ó Dochartaigh
agus Emma Ní Fhagáin, beirt chean-
nairí óga ó Chumann Gaelach
Choláiste Feirste, a bhí i mbun na
hoíche agus iad ag cur na hócáide i
láthair.  

D’oscail David Cargo, Príomhfhei-
dhmeannach Bhord Oideachais
agus Leabharlainne Bhéal Feirste,
an ócáid agus mhol sé Fóram na nÓg
as an sárobair atá ar bun acu le
hobair óige trí Ghaeilge a chur chun
cinn agus a fhorbairt. Bhí imeachtaí
na hoíche dírithe den chuid is mó ar
chainteoirí óga Gaeilge sa chathair,
idir aon bhliain déag agus ocht
mbliana déag d’aois, atá i ndiaidh

cur le hathbheochan na Gaeilge go
ginearálta agus ina gcuid pobail
féin. Bhí ceol traidisiúnta á sheinm
ag Niamh Nic Ionnrachtaigh agus
Emmet Ó Gairmáile; bhí hip-hop
ann leis an gcuradh domhanda
Pádraigín Ní Bhrádaigh agus bhí rac-
cheol nua-aimseartha Gaeilge ann le
Seán Ó Coinn. 

Bronnadh duaiseanna cultúrtha,
ealaíne, spóirt agus mar sin de, agus
chomh maith leis sin, bronnadh
teastais ar líon mór daoine óga a
ghlac páirt i meascán de chlubanna
óige agus cláir forbartha pearsanta
agus a bhain cáilíochtaí amach in
OCN Leibhéal 1 agus 2 (Cean-
naireacht in Obair Óige).

Labhair Orlaith Nic Siacais,
eagraitheoir na hócáide agus oibrí le
Fóram na nÓg, ar an oíche fosta agus
dúirt sí go raibh an ócáid mar tho-
radh ar cheithre mhí de réamhobair
agus eagrúchán.

“D’oibrigh mé féin, Róisín Moody
ó thionscnamh Cheantair Bhéal
Feirste, agus baill de Chumann
Gaelach Coláiste Feirste le cúpla mí
anuas chun an ócáid seo a eagrú,” a
dúirt sí. 

“Tá go leor daoine i láthair anocht
agus is comhartha é sin den táb-
hacht a bhaineann le hobair óige trí
mheán na Gaeilge, agus den dul
chun cinn ollmhór atá déanta
againn le blianta beaga anuas. Ba
cheart do na daoine óga agus a
dteaghlaigh a bheith an-bhródúil as
an méid atá bainte amach acu.
Táimid ag pleanáil faoi choinne
ócáid na bliana seo chugainn cheana
féin.”

Is é Ciarán Mac Giolla Bhéin
Cathaoirleach Fhóram na nÓg. Agus
é ag cur críoch leis an oíche, ghabh
sé buíochas le hOrlaith, le Róisín
agus leis na daoine óga ar fad. 

“I ndiaidh blianta de bheith ar an
imeall, tá aitheantas ann anois go
bhfuil cainteoirí óga Gaeilge i dtei-
deal seirbhísí óige a úsáid ina dtean-
ga dhúchais féin, agus gur cheart go
mbeadh na háiseanna agus an
tacaíocht ann le cuidiú leo é seo a
dhéanamh,” a dúirt Mac Giolla
Bhéin. “Bunaíodh Fóram na nÓg
ocht mbliana déag ó shin, nuair a
tháinig gníomhaithe teanga le chéile
chun guth aontaithe agus

straitéiseach a thabhairt don obair
óige. Tá 22 grúpa cleamhnaithe
againn sa tuaisceart anois agus tá sé
ar intinn againn é seo a láidriú sna
blianta amach romhainn. Tá sé
d’aidhm againn deis a thabhairt do
ghlúin úr de Ghaeilgeoirí a gcumas
iomlán a bhaint amach trí bheith
mar cheannairí an lae amáraigh.” Is
iad Niamh Nic Ionnrachtaigh, Seán
Mac Thoim, Dónall Ó Dochartaigh,
Úna Ní Bhrádaigh agus Mairéad Nig
Uidhir a bhuaigh duaiseanna ar an
oíche sna rannóga éagsúla. Más
maith leat tuilleadh eolais a fháil ar
obair Fhóram na nÓg i mBéal
Feirste, téigh i dteagmháil le hOr-
laith ar orlaith@yahoo.co.uk nó cuir
scairt ar 07519893260. Tá gri-
anghraif ó Cheiliúradh na nÓg ar lch
22.

Ceol na Gaoithe
sa Chultúrlann
Tomaí Ó Conghaile 

AR úsáid tú toirneadóir riamh? Nó
an bhfuil a fhios agat cad é atá ann
go fiú? Bhuel beidh deis agat féin
agus ag do theaghlach eolas a fháil ar
an ghléas ársa seo ag ceardlann
speisialta a bheidh ar siúl i gCultúr-
lann McAdam Ó Fiaich Dé Sathairn
16 Aibreán.

Uirlis atá sa toirneadóir a bhíodh
in úsáid mar chuid de dheasghnátha
chomh fada siar leis an tréimhse
Phailéiliteach Uachtarach.

Tá sé in úsáid go fóill ag pobail

éagsúla ar fud an domhain,
bundúchasaigh na hAstráile go
háirithe.

Is beag athrú a tháinig air leis na
cianta agus sa cheardlann beidh tú
in ann ceol na gaoithe a chloisteáil
nó beidh deis agat do thoirneadóir
féin a dhéanamh agus a úsáid.

Breochloch, eagras a chuireann
eispéiris seandálaíochta ar fáil don
phobal, atá ag eagrú an lae agus
beidh feadóga ársa agus gléasanna
eile ann chomh maith. 

Tosaíonn an cheardlann teagh-
laigh ar 4in agus £3 an duine an
costas a bhaineann leis.

Imeachtaí 
Chúige Uladh

Claire Fitzpatrick 

JJ’s Country Jamboree: Óstán
Loch Altan, Gort an Choirce,
Leitir Ceanainn. Damhsa le
ceoltóirí áitiúla, ceol uaidh Hugo
& Off The Kuff, €10 le haghaidh
ticéid, osclaíonn na doirse ag
21:00.

Ceardlann Teaghlaigh “Ceol
na Gaoithe”: Cultúrlann
McAdam Ó Fiach, Béal Feirste,
16ú Aibreán. £3 an duine le
haghaidh ticéad.

Ceolchoirm Dhoimnic Mhic
Giolla Bhríde & Ghriogair
Labhruidh “Guaillibh a’ Chéile”:
Cultúrlann McAdam Ó Fiach,
Béal Feirste, 15ú Aibreán. £8/£5 ar
na ticéid.

Oíche Amhránaíochta: Dún
Éigse, Caisleán Uidhilín, Co. an
Dúin, 16ú Aibreán, 20:00.

Amhras ann faoi thodhchaí Aerphort Dhún na nGall
Danny Brown 

TÁ amhras faoi thodhchaí na n-aer-
fort réigiúnda ar nós Aerfoirt
Shligigh, Phort Láirge, Chnoc
Mhuire agus na Gaillimhe.

Tháinig figiúirí amach an tseach-
tain seo a léiríonn go bhfuil deontas
á thabhairt do na haerfoirt réigiún-
da uile agus gurb é €15 an eitilt an
deontas meánach.

I gcás Aerfoirt Dhún na nGall
agus Shligigh, áfach, is é €69 an
eitilt an deontas atá á thabhairt ag
an rialtas.

Cumhdaíonn an figiúr sin an
Oibleagáid Seirbhíse Poiblí (OSP)
agus deontais eile ar nós tacaíocht
oibríochta agus deontais chaipitil.

Tá deireadh le teacht leis an
bhabhta reatha den OSP i gcionn
dhá mhí, i mí Iúil, agus cé gur

bhronn Noel Dempsey tacaíocht trí
bliana ar Aerfort Dhún na nGall
sular fhág sé oifig, níl gealltanas ar
bith faighte ag Aerfort Shligigh.

Faoi láthair, faigheann na haer-
foirt réigiúnda i nDún na nGall, i
Sligeach, i nGaillimh, i gCiarraí, i
gCnoc Mhuire agus i bPort Láirge
tacaíocht ón stát le seirbhísí a choin-
neáil ag gabháil ach tá deireadh ag
teacht leis an OSP agus níl an tAire
Iompair nua, Leo Varadkar, ag geal-
lúint conarthaí nua do na haerfoirt,
seachas Ciarraí agus Dún na nGall.

Dúirt urlabhraí ar son an Aire
Varadkar Dé Luain go raibh an rial-
tas ag iarraidh ar na haerfoirt a
gcuid infheistíochta féin agus aerb-
healaí nua a chuartú.

Dhearbhaigh sé, áfach, go
seasfadh siad leis an ghealltanas a
thug Dempsey do Aerfoirt Chiarraí

agus Dhún na nGall coinneáil leis an
OPS a thiocfaidh isteach i mí
Dheireadh Fómhair agus a mhair-
fidh trí bliana.

De réir figiúirí a fuair an Irish
Independent, caitheadh €131 mil-
liún ar an sé aerfort réigiúnda idir
2005 agus Samhain 2010.

Fuair Sligeach agus Dún na nGall
an sciar is mór faoi OSP le linn na
tréimhse sin, thart faoi €37 milliún,
agus d’iompair siad níos mó ná
500,000 paisinéir le linn na
tréimhse céanna.

Tá imní ar dhaoine sna ceantair
thart ar na haerfoirt atá i mbaol go
mbeidh droch-impleachtaí leis an
chinneadh gan deontais nua a
bhronnadh orthu ó thaobh gnó agus
turasóireachta de mar tá cuid
mhaith gnónna ag brath ar an aer-
fort ina gceantar féin.

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Aisteoirí Bhréanainn - Ciara de Mórdha, Fionnán Ó Coileáin, Noeilí Ó Maoileoin, Liam Antaine Ó
Cathasaigh agus Róisín Ní Chéilleachair a léirigh an dráma nua Ciúnas le Tomás Ó hIci ag Féile
Drámaíochta Chúil Aodha. (PIC: AN COMHLACHAS)

Rónán Ó Raghallaigh, Gráinne Campion, Meadhbh Ní Eadhra agus Lydia
Groszewski ag Comhdháil Litríocht Ghaeilge na nÓg i mBaile Átha Cliath an
tseachtain seo caite.

Na healaíontóirí Bernie Seoige agus Gwyneth Uí Ghaora ag tais-
peántas ealaíne a d'eagraigh Pléaráca Teo i Leabharlann na
Ceathrún Rua.   

Foghlaimeoirí a ghnóthaigh an Fáinne Airgead le Pól Ó Frighil agus Ciara Nic Lochlainn i rith Sheachtain na Gaeilge i gCultúrlann
Uí Chanáin, Mórshráid Shéamais, Doire.

Na hamhránaithe Ellie Shine, Máire Ní Chéileachair agus Mollie
Ní Chorcora a ghlac páirt i gceolchoirm a reáchtáil an eagraíocht
Aisling Gheal san Ionad Cultúrtha i mBaile Bhuirne chun
dúchas amhránaíochta Chill na Martra agus Réidh na nDoirí a
cheiliúradh. (PIC: Ó LOINGSIGH)

Nellie Uí Mhainnín agus Siobhán Uí Bhiadha
ag taispeántas ealaíne a d'eagraigh Pléaráca
Teo i Leabharlann na Ceathrún Rua.  

Ag bronnadh na nduaiseanna san Ionad Ealaíne, Halla an Bhaile, an tAonach, chun tosaigh ó
chlé: Clíodhna Ní Éanáin agus Máire de Loinge, Gaelscoil Aonach Urmhumhan, beirt a tháinig sa
chéad áit i gcomórtas Labhairt na Gaeilge Rang 6. Ar cúl: Kim Ní Mhaolchatha, Inez Uí Éanáin,
Dara Mac Aogáin (iománaí Thiobraid Árann, a bhronn na duaiseanna), Mairéad Bn de Loinge,
Peigí Uí Fhathaigh agus Eibhlín Uí Mhorónaigh.  

Foinn, ‘Facebook’ agus an imirce

Máirtín Ó Catháin

SHIL sí deora…bean Char-
na.  Pittsburg Pennsylva-
nia riar deas blianta ó
shin.  “M’anam dá
mbeadh a fhios agam go

ngoillfeadh sé chomh mór ort go
mbeadh amhráin éicint eile casta
agam,” arsa Máirtín Tom Sheáinín
léi.  

Amhrán Mhuigh Inse a bhí ráite
ag Máirtín.  “Ó” a deir sí “tá bród
orm gur chas tú an t-amhrán. Ar
ndóigh a stór is iomaí sin rud a thug
sé chun cuimhne; nach b’shin é an
saol.”

Máirtín é féin a bhí dá inseacht
sin dom le gairid.  Bhí muid ag
comhrá faoin gcaoi a dtéigheadh na
seanamhráin i gcion ar dhaoine
thar lear. 

Bhíodh ceird againn mar Ghael ag
cumadh amhráin imirce agus
níorbh iontas é sin…ach amháin
b'fhéidir don scríbhneoir agus file
Sasanach G.K. Chesterton a dúirt
faoi na Gaeil:

“….the race that God made mad;
For all their songs are merry,and all
their songs are sad”. 

Bhuel tá cead ag file cor agus áib-
héil a chur i chuile scéal.  Ach ní
áibhéil é gur chuir an imirce dath
dubh ar chroí na tíre seo.  Agus is
dóigh go raibh na céadta amhráin
imirce a chum muid agus a chas
muid ina gcineál faoiseamh croí;
ceangal croí agus ceangal siombal-
ach leis an dream a d’imigh.  

Mhúscail na 1980í tuilleadh de na
hamhráin sin sa tír seo – agus go
láidir sna Gaeltachtaí.  An sruth mór
imirce agus an lagan eacnamaíochta
san am ba chionsiocair leis sin.  

Cuir i gcás amhráin ar nós “Mé
féin agus mo mhéit” a chum Tom an
tSeoige i gConamara; b’furasta do
dhaoine brí agus uaigneas an
amhráin sin a thuiscint san am sin –
beirt fhear óg ag imeacht leo lena
gcuid máilíní bataráilte go Sasana
agus gan eolas ná cleachtadh acu ar
an saol mór taobh amuigh den
bhaile.   

Spreag géarchéim eacnamaíochta
na 1980í amhrán breá ar chuir an
fonadóir as Baile Átha Cliath Paddy
Reilly guth chomh bréa céanna leis.
Bhí na ríomhairí nuaí go maith in
Éirinn an uair sin agus dóchas ann
go gcuirfeadh na ceirdeanna seo
rath go deo ar an tír.  “Turn off your
new computers, for the writing is on
the wall – They are leaving as their
fathers did before”.   

Tá muid sa mbád céanna aríst –
ach cá bhfuil na hamhráin?   

Níor chuala muid aon amhráin
nua faoi chúrsaí dí-fhostaíochta
agus imirce sna Gaeltachtaí agus in
Éirinn cé go bhfuil muid báite anois
le cúpla bliain sa gculú is deireanaí.
An ábhar í an imirce d’amhráin
bhrónacha feasta? 

Is í an tuiscint go traidisiúnta ar an
imirce ná gurbh éigean do dhuine
imeacht as a thír féin sa tóir ar shlí
mhaireachtála i dtír eile.  Is brónach
an rud é.  Ach cuimhnigh mar seo air
sa lá atá inniú ann.  An duine as Stát
Maine i Meiriceá atá ag obair i gCali-
fornia, tá an duine sin i bhfad níos
faide ó bhaile ná an duine as Corca
Dhuibhne nó Conamara atá ag obair
i Londain…agus sin idir achar mílte
agus uaireanta an chloig taistil.  Ach
tá an tÉireannach i Londain ar an
imirce agus ní imirceach é an duine
as Stát Maine atá i gCalifornia.  Tá sé
tarlaithe dúinne freisin in Éirinn le
ceathrú céid go bhfuil sé

meabhraithe go láidir don ghlúin óg
gur fiú go mór taithí a fháil ar an saol
thar lear – idir thaisteal agus obair i
dtíortha eile.  In imeacht na
mblianta sin freisin d’éirigh cúrsaí
taistil níos fusa agus níos saoire.
Thosaigh daoine as aois-ghrúpaí
éagsúla ag taisteal.  Tá eolas ag
cuimse daoine ar thíortha thar lear;
ní tíortha “coimhthíocha” iad
feasta.  Lena chois sin uilig tá mapa
nua eacnamaíochta múnlaithe. 

Leag muid múnla síos i bPoblacht
na hÉireann go mbeadh páighe ard
againn – agus bhí tacaíocht pho-
laitiúil ag an leagan amach sin.  Leag
muid béim mhór ar an oideachas
agus ar an oiliúint don ghlúin
óg…ardoideachas agus oiliúint agus
páighe mhaith sa tír.   Ach, sa gcaoi
agus go mbeadh postanna ag na
daoine sin uilig a thiocfadh leis an
oideachas agus an oiliúint atá
orthu…chaithfeadh borradh mór a
bheith faoin tír seo seasta.  Mar
shampla - cuireadh oiliúint mhaith

ar go leor daoine óga sa nGaeltacht i
gceirdeanna na tógála.  Ach muna
mbeadh an ‘bhuildeáil’ faoi lán
tseoil seasta cá mbeadh na postanna
i dtír bheag mar seo agus an oiread
sin daoine cáilithe?  D’fhéadfá an
cheist chéanna a chur faoi chuid
mhór gairmeacha eile.   Ní locht é
sin ar an oideachas ná an oiliúint ná
ar an mbéim atá curtha orthu sa tír
seo.  Ach tá eireabal ar an scéal
freisin – má tá muid ag súil go
bhfaighidh na daoine uilig atá
cáilithe agus ardcháilithe post a tha-
gann lena gcuid scileanna agus a
gcuid abáltachta…agus páighe ard
dá réir sa tír seo…faraor ní dóigh é.
Ar ndóigh b’fhearr linn uilig go
mbeadh a mhalairt amhlaidh.  

Mas sólás ar bith é tá cúrsaí taistil
níos fusa, tá na ceangail teileafóin
agus ríomhaireachta thar cionn agus
níl coimhthíos ag an nglúin óg
roimh thíortha eile.  

An bhfuil ‘Facebook’ tagtha in áit
na n-amhrán deoraíochta? 

Leag muid múnla síos i
bPoblacht na hÉireann go
mbeadh páighe ard againn
– agus bhí tacaíocht
pholaitiúil ag an leagan
amach sin.  Leag muid
béim mhór ar an oideachas
agus ar an oiliúint don
ghlúin óg…ardoideachas
agus oiliúint agus páighe
mhaith sa tír.   Ach, sa
gcaoi agus go mbeadh
postanna ag na daoine
sin uilig a thiocfadh leis
an oideachas agus an
oiliúint atá orthu…

Tá na sluaite ag fágáil na tíre de bharr an chúlaithe eacnamaíochta sa tír.  (PIC: LAURA HUTTON/PHOTOCALL IRELAND)

Rí Daly agus a Ríocht NAMA
Conall Ó Móráin 

NÍ aon fhear feasa mise
ach caithfidh mé a
mhaíomh go raibh ar a
laghad rud amháin i
gceart agam maidir leis

an méid atá anois ag tarlú maidir leis
na bainc agus na morgáistí nach féidir
le húinéirí tithe a aisíoc. Tá fhios
againn go bhfuil na bainc bancbhriste
agus nach bhfuil aon airgead acu le
tabhairt amach dóibh siúd atá ag lorg
roinnt Euro chun teach a cheannach.
Ar an gcaoi chéanna ní féidir leo siúd
go bhfuil morgáistí acu an t-airgead a
aisíoc de cheal ioncaim.

Frank Daly
Ach tá ridire nua snasta tagtha i

gcabhair orthu. Dúirt ceannasaí
NAMA, Frank Daly, an t-iarChoimis-
inéir Cánach, i rith na seachtaine go
raibh fonn ar NAMA airgead a chur ar
fáil do mhorgáistí. Ach níl mise tógtha
in aon chor leis an ridire seo. Tá eagla
orm go bhfuil sé, ar nós na sean-
laethanta, ag iarraidh an ríocht cuib-
heasach mór agus láidir atá aige a
mhéadú agus a dhaingniú ionas go
leanfaidh sé i bhfad níos faide ná an ré
deich mbliana nó cúig bliana déag gur
dúradh linn go leanfadh sé i dtús
báire. Nárbh é Strongbó a tháinig na
blianta fada ó shin chun ‘cabhrú linn’
agus gur thóg sé na céadta bliain ina
dhiaidh sin chun an ruaig a chur ar a
chomharbaí?  Cuireann an Ridire Daly
Strongbó i gcuimhne dom agus eagla
orm go dtarlóidh an rud céanna – go
gcruthófar Ríocht NAMA.

Do Theachta Dála agus
do mhorgáiste

Is i nGaelscéal a scríobh mé, tamall
maith ó shin, go mbeadh an-eagla orm
dá nglacfadh an Stát greim ar na bainc,
mar atá tarlaithe anois, mar go n-
úsáidfeadh polaiteoirí na bainc, a
bheadh faoi réir an Státchiste, chun
fabhair a cheannach agus a dhíol, mar
atá san fhuil acu. Anois, nuair nach
mbeidh againn ach dhá phríomhb-
hanc – AIB agus Banc na hÉireann, tá
an lá go mbeidh ort dul go dtí do
Theachta Dála chun iasacht d’fháil do
do ghnó nó do do mhorgáiste ag
teacht inár dtreo go han-tapa. Níl mé
ag magadh. Bhíodh am ann nuair a
bhí orainn dul go dtí an TD áitiúil chun
líne fóin d’fháil. Fan go gcloisfidh
muid scéalta faoi dhaoine ag dul go dtí
oifigí dáilcheantair an Teachta chun
‘cumas’ d’fháil chun teach a chean-
nach.

Ladhar an Stáit
Chomh luath agus a thosaíonn an

Stát ag cur a ladhair isteach i gcúrsaí
geilleagair is féidir bheith cinnte go

mbeidh an toradh tubaisteach. Níl
fáth ar bith go mbeadh NAMA ag iar-
raidh an ríocht acu a leathnú amach,
mura bhfuil na stiúrthóiri ag
smaoineamh ar an bhfadtéarma. Pé
chomh huafásach agus atá agus a bhí
na baincéirí proifisiúnta ag déanamh
athbhreithniú ar iarratais morgáiste is
dóigh go nglacfadh gach aon duine
leis go bhfuil roinnt saineolais faoi na
cúrsaí seo ag na baincéirí céanna, iad
siúd atá fágtha sa chóras? Níl aon
speisialtóireacht dá shórt ag NAMA.

Níl an Ridire Daly ag rá go bhfuil
siad chun na morgáistí a thabhairt
amach iad fhéin go díreach, ach go
dtabharfaidh NAMA an t-airgead dos
na bainc chun an obair sin a
dhéanamh. Ach tagann cumhacht le
hairgead. Níl fáth ar domhan go
mbeadh an t-airgead sin ag NAMA
chun an sórt sin iasachta a dhéanamh.
Sin gnó an rialtais nó an Roinn
Airgeadais.

Mike ‘na milliún’ 
Aynsley

Dob é an fáth gur fhógair an rialtas
nach mbeadh ann ach an dá bhanc

(gan na bainc iasachta cosúil le Ulster
Bank a chur san áireamh) ná chun an
córas a shimpliú.  Tá cuma na céille ar
an méid seo ach gan cheist cuireann sé
srian mór ar chomórtas idir na bainc
agus is muidne, an pobal, mar is
gnách, a bheidh thíos leis, agus an
costas a bhaineann le gnó a dhéanamh
leis na bainc ardaithe go mór, ionas gur
féidir leo rialacha an rialtais faoi phá a
bhriseadh, ar nós Mike na milliún
Aynsley, atá i bhfeighil ar Anglo Irish
Bank, gur scríobh mé faoi an tseach-
tain seo caite.

Cuma charthanachta
Tá cuma charthanachta ar sheift

Frank Daly agus ní minic a
d’úsáidfinn an téarma carthanacht
agus mé ag déanamh tagairt do
Choimisinéir Cánach. Tá airgead ag
NAMA (ár gcuidne airgid) agus deir sé
go bhfuil fonn air ‘cabhrú leis an mar-
gadh chun go mbeadh daoine in ann
tithe atá faoi réir NAMA a cheannach’.
Ach ar ndóigh cheana féin tá na cloig
rabhaidh ag bualadh. Má tá airgead
poiblí ar fáil chun tithe áirithe a
cheannach, tithe a thóg forbróirí gur

chlis orthu, is féidir glacadh leis nach
mbeidh an t-airgead céanna ar fáil do
thithe nach bhfuil i gcóras NAMA.
Mura bhfuil, titfidh luach na dtithe
‘glana’ sin, cuirfidh sé sin brú breise ar
na daoine gur leo iad agus seans arís
go gcuirfidh sé forbróirí eile a
d’éalaigh ó NAMA ina dtreo faraor. 

Uisce faoi thalamh
Dá mbeadh NAMA ag iarraidh go

mbeadh deireadh sásúil leis an bhfin-
scéal uafáis airgeadais ina bhfuil muid
ar fad ag maireachtáil faoi láthair,
deirtear liom, i gcúlchaint ghnó, go
mbeadh a gcuid ama caite ar bhealach
i bhfad níos fiúntaí dá mbeadh na
margaí atá ar siúl acu, go mór mór
margaí maidir le foirgnimh mhóra
thar sáile, níos tréshoilsí mar nach
gceapann daoine, go bhfuil ar an eolas
fúthu agus go bhfuil macánta dar
liom, go bhfuil dóthain solais dá
caitheamh sa treo sin agus olc ar mo
chuid foinsí go bhféadfadh go bhfuil
buntáiste dá fháil ag roinnt duine
nach bhfuil cóir. 

Cuimhnigh, léigh tú anseo i
dtosach é. 

Frank Daly, Cathaoirleach NAMA. (PIC: MARK STEDMAN/PHOTOCALL IRELAND)

Mike Aynsley, Príomhfheidh
meannach, Anglo Irish Bank.
(PIC: MARK STEDMAN/PHOTOCALL IRELAND)

Is deis é cuairt na Banríona 

Bernie Ní Fhlatharta 

IS cosúil go bhfuil ar dhaoine i Sasana
cead speisialta a fháil le cóisir shráide
a bheith acu ar lá pósta an chúpla
ríoga, Kate agus William.

Tá an-spéis ag an dream i Londain
agus i ndeisceart na tíre sa lá mór agus
go leor iarrataisí istigh cheana féin ó
choistí áitiúla. 

Ach níl an oiread sin suime san
ócáid i dtuaisceart na tíre. Ní raibh ach
aon iarratas amháin ó chathair Mhan-
chain an tseachtain seo.

Mar sin, chuir mé suim in ócáid
amháin a bheith ar siúl anseo i nGail-
limh ar an lá, 29 Aibreán.

Ar an mhaidin sin beidh tae, caife
agus sólaistí beaga ar fáil ar thicéid
€10 san Ostán Meyrick. Is ceiliúradh é
ar an bposadh ríoga, creid nó ná creid
é.

Beidh an bhainis agus an ócáid ar
fad le feiceáil ar scáileán mór i halla
mór san óstán.

Is le hairgead a bhailiú do Enable
Ireland agus an ISPCC atá sé á

reáchtáil ach mar sin féin is deacair a
chreidiúint go bhfuil ócáid mar seo á
húsáid anseo in Éirinn chomh poiblí
sin.

Is dóigh go bhfuil muid fásta suas
agus go bhfuil síocháin de shaghas sa
tír seo agus go bhfuil an chuid sin den

stair taobh thiar dúinn.
Bhuel, caithfidh sé go bhfuil mar go

bhfuil Banríon Shasana ag teacht ar
cuairt an mhí seo chugainn. Is deacair
a leithéid a shamhlú cúpla bliain ó
shin.

Beidh mé féin amuigh as an tír mar
a tharlaíonn ach caithfidh mé a
admháil go bhfuil díomá orm nach
mbeidh mé anseo le fianaise a thab-
hairt ar an turas. 

Is Sasanaigh a dhéanann suas trom-
lach na dturasóirí agus is cinnte gur
cheart dúinn na figiúirí sin a choin-
neáil suas. Níl locht ar bith ar
phoiblíocht agus is cinnte go dtabhar-
faidh cuairt na banríona neart dhó sin.

Bím i Londain go minic ag cruin-
nithe ceardchumann agus cuireann sé
iontas orm i gcónaí an líon cuairteoirí
a bhíonn sa gcathair sin i rith na
bliana, Meiriceánaigh is mó. Tá an-tóir
acu siúd ar an chlann ríoga. 

Tá díospóireacht fúthu le blianta -
an fiú an t-airgead a chaitheamh orthu
an cheist is mó ach is cosúil gur fiú
mar gheall ar an tsuim atá iontu ar fud
an domhain.

Mar sin, ba cheart dúinn breathnú
ar an chuairt seo mar sheans breá le
súile an domhain a bheith orainn an
tseachtain sin. 

Agus beidh idir an bhanríon agus
Obama sa tír an tseachtain chéanna!

Is dóigh go bhfuil muid
fásta suas agus go bhfuil
síocháin de shaghas sa tír
seo agus go bhfuil an
chuid sin den stair taobh
thiar dúinn.

Cuairt Bhanríon Eilís II – méanfach
agus méanfach mór millteach 

Eoghan Ó Néill

Bí réidh faoina choinne! 
Lí tóna. 
Sodar i ndiaidh na nGall.
Seoinínteacht. 
Súdaireacht.

Tchífidh muid sin agus
neart de sna seachtainí amach
romhainn agus Banríon Eilís
na Breataine ag teacht ar
cuairt againn.

Cheana féin tá cuid dár
dtráchtairí is dár n-iriseoirí ag
maíomh gur áiméar é seo
“chun a chruthú go bhfuilim-
id fásta suas, go bhfuilimid
aibí.”

Ionann is nach raibh na
glúine Éireannacha a chuaigh
romhainn aibí is fásta suas. 

Nó go raibh na glúine sin de
Shasanaigh a chreach an Afra-
ic is a rinne sclábhaithe dá
phobal ‘in ainm na Banríona’
níos fásta suas agus níos aibí

ná iad. 
Is cinnte go bhfuil féile

lútála i ndán dúinn ar scála
nach bhfacamar ó 1995 nuair
a chuir umhlaíocht John Bur-
ton roimh Phrionsa Searlas na
Breataine aiféaltas go fiú ar
chomhfhreagraí ‘The Times’
Shasana.  

Beidh sé míle oiread níos
measa an iarraidh seo. 

Is é an ghné sin de chuairt
Bhanríona Shasana ar na 26
Contae a chuireann olc orm. 

Sin agus síortagairtí RTÉ, an
Irish Times srl. do ‘chéad
chuairt na Banríona ar an tír
seo.’

Tagann Banríon na
Breataine agus a clann mac ar
chuairt rialta go hÉirinn –
chuig Sé Chontae na hÉire-
ann!  

Ach anois go bhfuil mo
reacht feirge curtha díom
mholfainn do náisiúnaigh na
26 Contae aithris a dhéanamh
ar náisiúnaigh na 6 Chontae le
linn na cuairte.  

Déan méanfach.
Méanfach mór millteach. 
Agus ná bac leis. 
Iad siúd ar mhaith leo agóid

a dhéanamh, cinnte, leanaigí
libh.

Tá údar agóide ann.
Seo againn bean a bhronn

OBE ar ar an gCoirnéal Derek
Wilford sé mí i ndiaidh dá
pharatrúipéirí 14 sibhialtach a
dhúnmharú ar shráideanna
Dhoire.

Bean ar siombail í de na
céadta bliain de chinedhíothú
is de chreachadh, de náisiún-
bhriseadh is d’fhuil-doirteadh
a rinneadh ar fud na cruinne
ar son Chlann Ríoga na
Breataine.

Ní gan chúis a dúradh nach

ligfeadh Dia don ghrian dul
faoi ar Impireacht na
Breataine - mar nár thrustáil
sé na Sasanaigh sa dorchadas! 

Cad é mar is féidir
caidreamh normálta a bheith

againn le bean atá i gceannas
ar arm is ar stát a rinne an tír
seo a dheighilt in aghaidh
thoil an phobail?

Cuir sa mhullach air sin ar
fad an seicteachas atá mar

bhunchloch de Chlann Ríoga
na Breataine, na pribhléidí a
bhíonn acu beag beann ar
chosmhuintir na Breataine,
agus an déistin a chuireann
monarcacht ar Phoblachtaigh
ar fud na cruinne.

Tá sin uilig fíor agus an
ceart ag daoine agóid a
dhéanamh faoi má chrei-
deann siad gur gá sin.

Ach ní chreidim gur gá.
Creidim go bhfuil struchtúir

anois ann chun na rudaí sin is
féidir linn a athrú a athrú. 

Agus i gcás rudaí áirithe, ní
féidir linn an stair a athrú. 

Beidh Banríon Shasana ag
teacht chuig na 26 Contae ní
mar rialóir ag plé lena
géillsinigh ach mar chuairte-
oir ag tabhairt cuairte ar stát
comharsanachta neamh-
spleách.

Agus déanfaidh sí amhlaidh
ar chuireadh ó Mháire Mhic
Ghiolla Íosa.

Náisiúnach ó Bhéal Feirste
a labhair amach go minic
faoin leatrom a rinne fórsaí
armtha is dílseoirí na Ban-
ríona ar náisiúnaigh an Tuais-
cirt. 

Tá tábhacht leis an chuairt i
gcomhthéacs an athmhuin-
tearais.

Nó beidh aird ag aontach-
taithe air.

B’ionann masla do Bhan-
ríon Shasana agus masla
d’aontachtaithe na Sé Chon-
tae a fheiceann í mar bhan-
ríon s’acu.

Lena chois sin, má tá aon-
tachtaithe le mothú go mbei-
dh tuiscint dóibh is dá siom-
balacha in Éirinn Aontaithe,
cuideoidh cuairt Bhanríon
Shasana leis an phointe sin a
dhéanamh dóibh.

Gach seans go n-abróidh
Banríon Eilís II rudaí le linn a
chuairte a chuirfidh leis an
chaidreamh idir Éire is an
Bhreatain. 

Shílfeá é.
Ach taobh amuigh den

ghné athmhuintearais ní fhe-
icim go bhfuil gá leis an
chuairt ná go bhfuil mórán
tábhachta leis. 

Agus ar íoróiní an tsaoil
tosóidh sé ar 17 Bealtaine.

37 bliain go cothrom ón lá a
maraíodh 34 duine agus a gor-
taíodh 300 duine eile i
bpléascáin Bhaile Átha Cliath
/  Mhuineacháin. 

B’fhéidir go dtógfaidh
cuairt Eilís II í go Sráid Talbot
áit ar síobadh chun báis
Colette Doherty is a páiste gan
bhreith ag 5.30in ar an lá fuil-
teach sin.

Thug an file Paula Meehan
bás Colette agus a hiníne
chun cuimhne dúinn ina dán
‘Baby Doherty’: 

“I was closer to my mother
Colette, Than the cloud on
the mountain. I was her May-
blossom, In the park. I moved
in her and through her, Into
your history books. Her last
dream was my last dream.
She dreamt of Halloween, Of
orchards of fruit, Ripe and
ready to fall.”

B’iontach dá dtógfadh rial-
tas na Breataine an fhaill seo
chun baint d’fhulaingt
mhuintir Doherty agus an
fhírinne a rá leo faoina ról sa
sléacht sin.

Ach ar iomlán na cainte faoi
athmhuintearas sílim go
bhfuil píosa maith le dul ag an
Bhreatain go fóill go dtí go
mbeidh sí aibí go leor chun a
dhéanamh amhlaidh. 

Cheana féin tá cuid
dár dtráchtairí is dár
n-iriseoirí ag maíomh
gur áiméar é seo
“chun a chruthú go
bhfuilimid fásta suas,
go bhfuilimid aibí.”
Ionann is nach raibh
na glúine Éireannacha
a chuaigh romhainn
aibí is fásta suas. 

Caitríona O’Brien lena deartháir Shane ag cuimhneachán ar
bhuamáil Bhaile Átha Cliath/Mhuineacháin ar Shráid Thalbóid i
mBaile Átha Cliath. Fuair a seanmháthair bás sa bhuamáil i
bPlás Sackville in 1972. (PIC: LEON FARRELL PHOTOCALL IRELAND)

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Fás suas!
A chara,

Más buntáiste eacnamúil chomh
mór sin é an Béarla a bheith á lab-
hairt ag muintir na hÉireann -
seachas a dteanga féin – (Conal O
Móráin

08.04.11) cén fáth nach nglacann
náisiúin eile san Eorap leis an seift
chéanna agus a dteangacha náisiún-
ta a chaitheamh uathu?

Le fírinne an bhfuil Béarla níos
fearr ag muintir na hÉireann, tríd is
tríd, ná mar atá ag muintir na
hÍsiltíre, nó muintir na Sualainne?

Ní féidir le tír saol náisiúnta a
chaitheamh in éagmais úsáid fhor-

leathan na teanga náisiúnta. Ní bhei-
dh riamh ins an tír sin ach cúige de
mhórchultúr na teanga iasachta. Is
ag sodar i ndiaidh na n-uaisle gan
cheist a bheimid go deo mar thír
Bhéarla gan de mhisneach againn
aon anailís a dhéanamh ar staid na
tíre.

Tá sé in am againn fás suas agus
smaoineamh dúinn féin, seachas ár
dtuairimí a thógáil te bruite ó
thíortha an Bhéarla nach n-oireann a
polasaithe dúinne (ná go minic
dóibh féin).

Is mise,
Dáithí Mac Cárthaigh
Ráth Chairn
Co. na Mí

CEIST na Seachtaine

Níos lú ná leath dár léitheoirí dóchasach
faoi Éirinn Aontaithe

Claire Fitzpatrick.

BHÍ na vótaí an-ghar an tseachtain
seo maidir le Ceist na Seachtaine – An
bhfeicfidh aon duine beo 'Éire Aon-
taithe'?

Deir 42.3% agaibh go bhfuil seans
ann fós go bhfeicfear Éire Aontaithe,
an méid is mó agaibh a vótáil go bhfe-
icfidh duine atá beo anois Éire Aon-
taithe.  

Ar an lámh eile áfach, níor cheap
38.5% dóibh siúd a rinne an suirbhé
go mbeidh Éire Aontaithe le feiceáil
ag aon duine atá beo anois. 

D’fhág sé sin 19.2% nach raibh in
ann a n-intinn a dhéanamh suas
maidir leis an cheist. 

Má bhíonn tú ag iarraidh do bharúil

a thabhairt ar Cheist na Seachtaine
seo chugainn, níl le déanamh ach
labhairt linn ar ár ngrúpa Facebook.
Clóscríobh “Gaelscéal” sa bhosca
cuardaigh chun muid a aimsiú! Bí linn
ar Twitter freisin... www.twitter.com/
gaelsceal. Tapaigh do dheis do chuid
tuairimí a phlé anois! Bí ag breathnú
amach do Cheist na Seachtaine ar
www.gaelsceal.ie! Bíonn sí le fáil
laistigh de na scéalta ar an suíomh.

Ceist na Seachtaine seo:
An dtugann muid mar
Ghaeil barraíocht airde
ar ionsaithe sna meáin
Bhéarla orainn? 

42.3%

19.2%

38.5%

Feicfidh 
42.3%

Ní feicfidh
38.5%

Níl a fhios  agam
19.2%

Scéim Labhairt na Gaeilge 
TÁ sé scannalach gur cuireadh
deireadh le Scéim Labhairt na
Gaeilge gan faic na ngrást curtha ina
háit.

Tá géarchéim ann sna Gaeltachtaí
agus is beag baile fearainn fágtha
ina bhfuil an Ghaeilge á labhairt mar
theanga dhúchais ag tromlach na
bpáistí faraor. 

Mar sin de, shílfeadh duine go
mbeadh an rialtas ag déanamh gach
rud agus is féidir leis na pócaí beaga
sin a chaomhnú, iontu a chaomh-

naítear ar gcultúr agus ní cóip le
blas Éireannach den chultúr Gallda.  

Tá scéim úr agus scéim dháiríre
nach cur i gcéill í de dhíth. Tá sé rí-
thábhachtach go mbeidh tacaíocht
ann do theaghlaigh atá ag tógáil a
bpáistí le Gaeilge sa Ghaeltacht. 

Is ríléir faraor nach bhfuil aon
chóras níos fearr beartaithe ag an
rialtas. 

Caithfear níos mó airde a chur ar
thógáil pháistí le Gaeilge san iar-
Ghaeltacht agus thar sáile chomh

maith. 
Ní raibh Scéim Labhairt na Gaeilge

foirfe, bhí locht uirthi ach bhí sí táb-
hachtach mar uirlis chun neart na
Gaeilge sa Ghaeltacht a léiriú.

Gan aon amhras ar chor ar bith, is
rud aisteach é deontas a thabhairt
do dhaoine as a gcéad teanga a lab-
hairt lena bpáistí féin agus bheadh
duine ag súil go labhródh daoine an
Ghaeilge lena gcuid páistí de bhrí
gurb é sin an rud is nádúrtha a
dhéanamh.

Ach sa deireadh thiar thall, ní
féidir leis an rialtas a dheachtú cén
teanga a labhraíonn daoine agus is
ceist do mhuintir na Gaeltachta é
má tá siad ag iarraidh teanga agus
cultúr na nGael a bhronnadh ar a
bpáistí nó ligean do chultúr a sin-
sear a bhás a shaothrú mar a lig 99%
de mhuintir na hÉireann tarlú go dtí
seo. 

Tá muid ag rith amach as am agus
caithfidh an rialtas scéim úr a chea-
padh láithreach. 

COMHGHAIRDEAS le Glór na nGael
as a bheith 50 bliain ar an saol.

Tá an-obair ar bun ag Glór na nGael
agus ag na coistí atá cláraithe leo.
Smaoineamh maith a bhí ann ón tús
atá furasta a mhíniú do Bhéarlóir –
‘Tidy Towns na Gaeilge’ mar a déar-
fá. 

Tugann an comórtas agus timirí
Ghlór na nGael fócas don ghníomh

áitiúil, an gníomh is tábhachtaí i gcó-
naí ó thaobh iompar teanga de.
Déanann an comórtas cinnte go
dtéann na gníomhairí i mbun gnó go
díograiseach agus ar bhonn ilgh-
néitheach. 

Is féidir le Glór na nGael roinnt
mhaith den chreidiúint a ghlacadh as
an bhorradh atá faoin Ghaeilge sa
chuid is mó den tír. 

Comhghairdeas
le Glór na nGael

Níl an Tuirc réidh go fóill
do bhallraíocht an AE
IS cuma faoi cibé cad é creideamh
atá ag muintir na Tuirce, níl sé
ábhartha, níl sé tábhachtach. Ní
bhaineann sé leis an cheist, ach níl
an Tuirc réidh do bhallraíocht an
AE.

Tá saoirse na meán mar cheann
de bhunchlocha an daonlathais
ach ní féidir a rá go bhfuil saoirse
iomlán ag na meáin sa Tuirc go
fóill. 

Caithfidh siad saoirse iomlán a
thabhairt do na meáin sula féidir

iad a ligean isteach san AE.
Taobh amuigh de shaoirse na

meán i gcoitinne, tá fadhb ann i
gcónaí chomh maith maidir leis
an leithcheal ar dhéantar ar lucht
labhartha na Coirdise go fóill, cé
go bhfuil sé sin feabhsaithe le
blianta beaga anuas agus cé go
bhfuil sé inchurtha le polasaithe
teanga na Fraince agus na Gréige
go háirithe. 

Is fadhb eile é sin a bheadh
orthu a réiteach.

Cad a Deir Sibh?
Claire Fitzpatrick

TÁ Gaelscéal ag tabhairt na
deise díobh bhur dtuair-
imí a chur i gcló go seach-
tainiúil. Níl le déanamh
ach dul ar shuíomh

gréasáin Gaelscéal agus teach-
taireacht a fhágáil faoin scéal agus tá
an seans ansin go mbeidh do thuair-
im ar eachtra nó ábhar atá go mór i
mbéal an phobail á foilsiú againn an
tseachtain dár gcionn! 

Bhí an méid seo le rá ag Diarmuid

maidir leis an scéal “Ag
ríomhaireacht sna néalta le Drop-
box”: “Cén mhaith é mura a
dhéanann sé ach "cúis", cén bun-
táiste atá aige thar do ríomhaire le
Windows 7? Nach ndéanann sé sin
"cúis" chomh maith?”

Seo an méid a bhí le rá ag Éamonn
Ó Gribín maidir leis an scéal
“Tuairisc chigireachta dhian foil-
sithe ar Bhunscoil an Iúir”: “Bheadh
duine ag súil leis go mbeadh an
bpríomhoide ag éirí as oifig, ós rud é
go raibh sí freagrach as reáchtáil na

scoile.”
Deir Rachel Ní Mhurchú é seo “an-

phíosa ar fad a ba é seo,” maidir leis
an scéal “Dúnmharú Rónáin Kerr –
Créachtaí na hÓmaí oscailte arís.”

“Maith sibh - léamh Gaelach ar an
scéal - tá na páipéir Béarla cean-
naithe ag Shell fad ó shin,” sin an
méid a bhí le rá ag Michael Breath-
nach maidir leis an scéal “Casadh úr
faoi chaint gháirsiúil na nGardaí.”

Bhí sé seo le rá ag Darren J. Prior
maidir leis an scéal “An Ghaeilge á
cur chun cinn ag Gael-Taca i measc

lucht gnó chathair Chorcaí”:
“Déanann Gael-Taca obair iontach.
Beadh sé iontach má raibh daoine
sásta craobh a athbhunú de i Baile
Átha Cliath!”

Maidir leis an scéal “Beatha teanga
í a labhairt – le páistí,” seo an méid a
bhí le rá ag ‘Aontaím’, “Bheinn ag
teacht leis an tuairim sin 100%...Tá
mórthábhacht le Gaelscolaíocht ach
don te a bhfuil an Ghaeilge aige/aici
is é an rud is nadúrtha ná í a labhairt
le do chlann óg...á dhéanamh agam
agus rud iontach ar fad.”

Cuirfear fáilte roimh do chuid
tuairimí i gcónaí anseo i nGaelscéal.
Bí linn ar shuíomh Gaelscéal, ar
Facebook Gaelscéal agus Twitter le
do bharúil a thabhairt ar an méid a
scríobhtar sa pháipéar. Ná déan
dearmad d’ainm a fhágáil le do
theachtaireacht má bhíonn tú ag iar-
raidh go mbeadh d’ainm luaite le do
thuairim. Tá na naisc chuig gréasáin
shóisialta Gaelscéal thíos.

www.gaelsceal.ie
www.facebook.com/gaelsceal
www.twitter.com/Gaelsceal

Páidí Ó Lionáird 

BHÍOS ag caint le cara
agus comhghleacaí liom
an lá faoi dheireadh.
Fear óg, gairmiúil agus
éirimiúil chomh maith,

ar ndóigh. Bhíomar ag caint faoi
chúrsaí polaitíochta, ábhar ag a
sleamhnaíonn Éireannaigh go minic
i ndiaidh cúrsaí aimsire a phlé.
Ábhar a chothaíonn go leor aontais
agus, le déanaí, go leor aighnis
chomh maith. Caithfidh mé a
admháil go dtaitníonn an t-ábhar
liom óir bronnann sé deis orm a
bheith ag spochadh as an gcomhlu-
adar cuma cé hiad. 

Caithfidh gur tréith Ghaelach atá
ann mar ní maith le Meiriceánaigh é
in aon chor nuair a bhítear ag baint
astu faoi chúrsaí polaitíochta. Nó
creideamh. Bíonn comharthaí
crochta go minic acu i dtithe táb-
hairne nach nglacfar le haon chaint
ar pholaitíocht ná reiligiún iontu.
Agus sin tír an tsaor-cheada cainte?
Mo léann. 

N’fheadar cé acu is fearr nó is
measa, Meiriceá nó an tSeapáin.
Más fíor, bheadh sé iomlán
drochmhúinte comhrá a thosnú le
saoránach gur as an tSeapáin é faoi
chúrsaí polaitíochta. D’fhéadfá aon
ní eile a phlé leis, an aimsir, cúrsaí
teicneolaíochta, fadhbanna giniúna
fiú ach seachain an pholaitíocht. 

Ar aon nós, ar ais ag an gcomhrá
breá oscailte agus macánta a bhí ar
bun idir mé agus mo chara. Bhío-
mar ag caint faoi na gnéithe
éagsúla, spéisiúla a bhaineann le
tírdhreach polaitíochta na tíre anois
i ndiaidh olltoghchán mhí Feabhra.
Agus tá iliomad gnéithe spéisiúla ag
eascairt as toradh an toghcháin úd. 

Phléamar cur chuige an rialtais
nua (an oiread de gur féidir leo crei-
diúnas a ghlacadh dó ar aon nós).
Phléamar déantús na Comh-
Aireachta agus a maitheas siúd a

ceapadh sna hAireachtaí éagsúla.
Phléamar dul chun cinn Fhine Gael
lena gcuid polasaithe go dtí seo – ag
glacadh leis nach bhfuil ach seach-
tainí gairide caite acu i mbun na
hoibre. 

Ansan bhí sé in am aghaidh a
thabhairt ar mhaitheas an fhreasúra. 

Bhí sé seo éasca. Bhíos-sa ag
moladh Gerry Adams, rud nach
minic dom a dhéanamh, de bharr a
chur chuige lá i ndiaidh lae. 

Níor aontaigh mo chara liom.
D’aontaíomar beirt áfach nuair a
shocraíomar go bhfuil Sinn Féin,
mar pháirtí le ceathrar déag TD, ag
cur níos mó leis an gceird mar
fhreasúra ná mar atá Fianna Fáil

agus fiche TD acu siúd. Anois,
b’fhéidir go bhfuil an oiread cleach-
taidh ag Sinn Féin a bheith sa bhf-
reasúra, ag cur i gcoinne agus ag
easaontú, gur dá bharr sin atá siad
chun cinn. É sin agus a mhalairt
scéil ag Fianna Fáil – iadsan i bhfad
ró-fhada i gceannas agus nár ghá
dóibh ach a rogha rud a dhéanamh. 

D’aontaíomar beirt arís gur fada
an bóthar atá le taisteal ar ais ag
Fianna Fáil má tá siad le bheith ina
bpáirtí i gcumhacht arís. 

Le linn an chomhrá seo, mar a
tharlaíonn in aon dioscúrsa dá lei-
théid, bhí comhthéacs á chur leis an
éagsúlacht tuairimí a bhí á
nochtadh. Saghas meascáin idir

cúlra agus deismireacht, d’fhonn
creidiúnas a bhronnadh ar an dtu-
airim a bhí á nochtadh. Ag pointe
amháin dúirt mo chara liom, cuir i
gcás, go raibh a shinsir báite i bhFi-
anna Fáil agus gur cuimhin leis a
uncail á ra leis, nuair a bhuaigh
Charlie Haughey an comórtas cean-
naireachta ar Fhianna Fáil, in
aghaidh Sheoirse Uí Cholla in 1979,
gurbh ionann san agus deireadh le
Fianna Fáil mar pháirtí daonlathach,
“… gur athraigh mianta an pháirtí ó
‘public service’ go ‘self-service’?” 

Tháinig an comhrá chun cuimhne
arís nuair a chuala go raibh luamh
an iar-Thaoisigh, Charlie Haughey,
le bronnadh ar charthanas frea-
grach as ‘faire míolta móra, deil-
feanna agus muca mara’ na hÉire-
ann. Luamh caoga dó troigh ar fhaid
atá ins an árthach breá seo, déanta
sa Fhrainc as cruach-mhiotal in
1974. Chonac an luamh agus bhíos
ina haice uair nó dhó nuair a bhí sí i
gcéibh an Daingin, samhradh éigin
sna 1990í. Bád álainn. 

Is amhlaidh, áfach, go bhfuil an
luamh ar díol le roinnt míonna agus
nach raibh aon tsuim léirithe inti.
£150,000 nó €175,000 a bhí luaite
mar luach ceannaithe an bháid,
luach nach raibh éinne faoin spéir
sásta a dhíol agus, de réir tuairiscí,
luach nár léirigh oiread is duine
amháin suim ann. 

Mar sin agus dá bhrí sin, tá
beartaithe ag an gclann an luamh a
bhronnadh ar an eagras a luaigh mé
cheana. Thaitneodh sé sin le
Haughey. 

Caithfidh go raibh faisnéis ar leith
aige dá mbeadh le teacht, tarrain-
greacht éigin ar na buaiceanna a
shroisfeadh Éire sa ghlúin os a
chomhair – ré an Tíogair Cheiltigh.
Ré ar chabhraigh sé go mór lena
múscailt le tógaint an Lárionaid
Seirbhísí Airgeadais Idirnáisiúnta
(IFSC). Bhí fís aige don dtír. 

Nach fáidhiúil go maith a bhí
Charlie Haughey áfach nuair a
bhronn sé an t-ainm sin ar a luamh?
I ndiaidh don Tíogar Ceilteach sinn
a fhágaint beo bocht, cosúil leis
féin, bheadh Éire dall sa ‘Cheochán
Ceilteach’. An-oiriúnach in Éirinn
2011.

Ceochán Ceilteach go deimhin …

N’fheadar cé acu is fearr
nó is measa, Meiriceá nó
an tSeapáin. Más fíor,
bheadh sé iomlán
drochmhúinte comhrá a
thosnú le saoránach gur
as an tSeapáin é faoi chúr-
saí polaitíochta. D’fhéadfá
aon ní eile a phlé leis, an
aimsir, cúrsaí teicneo-
laíochta, fadhbanna giniú-
na fiú ach seachain an
pholaitíocht. 

Iar-Thaoiseach na hÉireann, Charlie Haughey. (PIC: PIC PHOTOCALL IRELAND)

Glór na nGael –  
Siar sa bhliain 1961 ní raibh tásc ná tuairisc ar an Tíogar Ceilteach úd, ná ar an scrios a d’fhág sé ina dhi-
aidh, agus bhí an Ghaeilge go fóill ina teanga áitiúil nár thaibhrigh, fiú ina brionglóidí ab iontaí, ar shárb-
healach mór an eolais ná ar na féidearthachtaí a bhain leis.

Tomaí Ó Conghaile

BHÍ idir pholasaithe eac-
namaíochta agus phola-
saithe teanga na hÉire-
ann fós in ísle brí, go
háirithe tar éis eisimirce

mhór na mblianta roimhe, agus dá
bharr sin bhí roinnt daoine i
gCumann na Sagart – eagraíocht a
spreagann úsáid na Gaeilge taobh
istigh den Eaglais Chaitliceach – den
bharúil go raibh gá le beart éigin a
thabharfadh misneach agus bród do
phobal na tíre arís eile.

Ba ar an chúis sin a tháinig Glór na
nGael ar an saol.

Comórtas náisiúnta pobail an
múnla a bhí ar intinn acu siúd a
tháinig le chéile i laethanta luatha an
eagrais – bhí an Cairdinéal Tomás Ó

Fiaich, an tAth. Pádraig Ó Fiannach-
ta, an tAth. Breandán Ó Doibhlinn
agus sagairt eile bainteach lena
bhunú – agus tugadh tacaíocht stáit

don chomórtas nuair a d’aontaigh
Uachtarán na hÉireann ag an am,
Éamon De Valera, bheith mar
chomhphátrún air.

Forbairt agus caomhnú theanga
agus chultúr na Gaeilge na spriocan-
na lárnacha a leagadh síos ag an tús
agus, in ainneoin na n-athruithe ar
fad atá i ndiaidh theacht ar an saol ó
shin, tá na haidhmeanna céanna sin
ag croí an chomórtais go fóill.

Gach bliain cuireann coistí de
chuid Ghlór na nGael ó gach cearn
den tír, agus anois níos faide i gcéin,
isteach ar na comórtais agus iad ar
fad ag iarraidh léargas cuimsitheach
a thabhairt ar na bealaí éagsúla ina
gcuireann siad an Ghaeilge
chun cinn ina
gceantar féin
le linn na
bliana.

Sa lá atá
inniu ann is
duaischiste sun-
tasach de
€160,000 atá le
buachan ag na
bailte is dícheallaí ar
son na teanga agus
caitheann moltóirí
Ghlór na nGael mí na
Samhna ar fad ag taisteal na tíre agus
ag scrúdú na n-iarrachtaí.

Munar athraigh bunfhealsúnacht
an chomórtais, tá athruithe nach
beag le feiceáil i ngnéithe eile de thar

na blianta – nuair a bhuaigh Mainis-
tir na Féile, Contae Luimnigh, an
príomhghradam sa chéad dá bhliain
mar shampla bhí duaischiste de
luach £1,500 le bronnadh idir na
buaiteoirí ar fad!

Tá líon na gcoistí tar éis méadú go
suntasach chomh maith – chuir 160
coiste isteach ar an chomórtas i
mbliana – agus ar na forbairtí is
nuálaí le blianta beaga anuas tá
Global Gaeilge, gradam a thugann
aitheantas do shaol idirnáisiúnta na
teanga agus do na coistí sin a chuire-
ann an Ghaeilge chun cinn thar lear.

Faoi láthair tá coistí cláraithe in 13
tír ar gach ilchríoch ar domhan
seachas an Afraic agus cuireann an
comórtas domhanda ar chumas
cainteoirí Gaeilge thar lear coinneáil
i dteagmháil lena chéile agus fogh-
laim óna chéile chomh maith.

Mar a mhíníonn Bainisteoir Ghlór
na nGael, Nóra Welby, “Cinntíonn
Global Gaeilge nach bhfuil na daoine
sin thar sáile a shaothraíonn i ngort
na teanga ag obair ina n-aonar agus
go mbeidh teacht acu ar thacaíocht
uainne.”

“Eagraítear seimineáir i dtíortha
éagsúla le deis a thabhairt do Ghaeil
teacht le chéile agus plé a dhéanamh
ar líonrú, ar mhodhanna teagaisc
agus ar fhorbairt ghinearálta na
teanga.”

Ar bharr na for-
bartha idirnáisiúnta
seo tá fás na Gaeilge
in institiúidí tríú
leibhéal na tíre
aitheanta ag Glór
na nGael chomh
maith, le rannóg
ann anois don
Chumann
Gaelach is
fearr a
chuireann

an teanga chun
tosaigh i saol na hollscoile.

“Spreagtar na cumainn, a bhfuil
na mílte mac léinn anois páirteach
iontu, le timpeallacht na n-
ollscoileanna agus na gcoláistí a
Ghaelú, le comhoibriú a chur ar bun
idir an cumann agus údarás an
choláiste agus le deiseanna lab-

Ag obair ar son phobal na Gaeltachta agus na Gaeilge

Na Forbacha
Co. na Gaillimhe / Co. Galway
Teil/Tel: 091 503100
Facs/Fax: 091 503101

Comhghairdeas le Glór na nGael ar cheiliúradh 
50 bliain ar an bhfód

Plean Forbartha Náisiúnta 2007–2013

Lorcan Mac Gabhann. Eoghan Mac Cormaic agus Nora Welby ó fhoireann Ghlor na nGael ag Halla na Cathrach, Béal
Feiriste do bhronnadh Ghlór na nGael 2010. 



CÚRSAÍ SAOIL • 21GAELSCÉAL 
Dé hAoine, 15 Aibreán, 2011

 50 bliain ag fás

hartha a chruthú do mhic léinn agus
don fhoireann,” arsa Nóra.

“Cuirtear béim nach beag ar an
tábhacht a bhaineann le hullmhú, le
pleanáil teanga agus le hathmhuin-
tearas, agus bíonn an t-athmhuin-
tearas lárnach don chomórtas. Leis
an athmhuintearas a chothú cuirtear
cumainn ó chúlraí éagsúla i
dteagmháil le chéile ar bhonn traste-
orann agus trasphobail ag comhd-
háil speisialta gach bliain.”

Anuraidh cuireadh rannóg eile
oideachais ar bun nuair a seoladh
Comórtas G i gcomhpháirt leis an
nuachtán Foinse.

Gradam meánscoile é seo a bhron-
ntar ar an scoil is fearr a chinntíonn
go bhfuil ról feiceálach gníomhach
ag an Ghaeilge i saol na scoile agus a
mheallann scoláirí i dtreo na teanga
ag aois níos óige.

Is léir mar sin go bhfuil fócas Ghlór
na nGael i ndiaidh athrú de réir
nósanna reatha na linne ach cé
chomh héifeachtach is atá an comór-
tas ó thaobh chur chun cinn na
Gaeilge ar an talamh de?

An-éifeachtach, dar le Ray Giffen
ó Lárionad an Droichid i mBéal
Feirste, buaiteoirí na príomhdhuaise
náisiúnta in 2005 agus arís anuraidh.

“Tháinig mise anseo i ndiaidh gur
bhain an Lárionad an Trófaí mór den
chéad uair agus onóir iontach a bhí
ann domh bheith ag obair le grúpa ar
éirigh chomh hiontach sin leo sa
chomórtas,” arsa Ray.

“Ar ndóigh bíonn pobail ar fud na
tíre ag obair lá i ndiaidh lae ag cruthú
todhchaí nua dár gcultúr agus dár
dteanga ach tugann comórtas Ghlór
na nGael spreagadh breise duit dlús
a chur faoin obair agus comhordú
níos fearr a dhéanamh ar do chuid
iarrachtaí - cuidíonn an próiseas ar
fad leat fís níos iomláine, níos
straitéisí a fháil ar cad atá ar bun i do
phobal féin.

“Ansin má bhíonn an t-ádh ar an
choiste dul i bhfeidhm ar na moltóirí
agus duais a bhaint, cuireann an t-
airgead ar chumas an choiste sin cur

go mór le forbairt na Gaeilge sa
cheantar thart orthu.”

“Is féidir an-leas a bhaint as an
phoiblíocht fosta agus bíonn muid
an-bhródúil i gcónaí na buanna a
lua.”

Agus éiginnteacht ann i láthair na
huaire faoi mhaoiniú na n-

eagraíochtaí Gaeilge uilig, an bhfuil
imní ar Ghlór na nGael faoi thod-
hchaí an chomórtais?

Creideann Nóra go bhfuil an
gréasán atá cruthaithe acu thar na
blianta láidir go leor le theacht tríd
na deacrachtaí reatha.

“Tá fostaithe Ghlór na nGael lon-

naithe anseo san oifig i Ráth Chairn
ach bíonn go leor ag brath ar na
hoibrithe deonacha sna coistí
éagsúla, rud atá an-tábhachtach go
deo,” ar sí.

“Cé go mbíonn sé níos deacra
pleanáil sa ghéarchor creidmheasa
seo, tá comhpháirtíochtaí nua agus
bealaí úra - ar nós an tsiopa ar líne
www.udar.ie - curtha ar bun againn
chun cur le hobair na heagraíochta.”

“Is é an mana a bhí ag Glór na
nGael ón tús ná ‘Tóg do Phobal le
nasc na Gaeilge’ agus leis an
struchtúr agus na gréasáin atá for-
bartha againn, tá muid lán dóchais
go mbeidh muid in ann cur leis an
gcomórtas sna blianta amach
romhainn.”

Is ar oíche Shathairn in Óstán
Theach Carton, Má Nuad, a bhronn-
far duaiseanna na bliana seo agus
mar chuid den ócáid seolfaidh an
craoltóir aitheanta Seán Bán Breath-
nach leabhar comórtha ar stair an
eagrais go dtí seo.

Agus ar ndóigh beidh sceitiminí
agus dóchas mór ag na coistí sin atá
ar an ghearrliosta go dtabharfaidh
siad leo ceann de na gradaim
luachmhara ar an oíche.

50 bliain tar éis a bhunaithe, níl
aon amhras ann go bhfuil comórtas
Ghlór na nGael go fóill ag tógáil
pobal le nasc na teanga.

Gaelscolaíocht d’ardchaighdeán a bhunú agus a bhuanú ar fud na tíre mar aon le  
pobal agus cultúr na Gaeilge a fhorbairt agus a neartú.        
 
Guíonn GAELSCOILEANNA TEO. gach rath ar Ghlór na nGael agus iad ag 
ceiliúradh 50 bliain ar an bhfód

www.gaelscoileanna.ie
 
Is í GAELSCOILEANNA TEO. eagraíocht chomhordaithe na 
scoileanna lán-Ghaeilge sa Ghalltacht. Cabhraíonn sí le 
tuismitheoirí agus le grúpaí áitiúla scoileanna nua a bhunú agus 
tacaíonn sí leis na scoileanna atá bunaithe cheana féin. Tá 172 
gaelscoil agus 40 gaelcholáiste lasmuigh den Ghaeltacht ag cur 
oideachais lán-Ghaeilge ar fáil faoi láthair.

Bunaíodh Glór na nGael faoi chomhéarlamhacht Uachtarán na hÉireann, Éamon de Valera, agus an Chairdinéil John Dalton. Reáchtáileadh an chéad
chomórtas i mbliain chomórtha fhilleadh Phádraig ar Éirinn, 1961.

Ceiliúradh na nÓg 2011
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Aquin Crawford, a bhíonn ag obair le cúrsaí oideachais agus obair óige i mBéal Feirste, agus é in éineacht le céimithe Leibhéal 2 ag Ceiliúradh na
nÓg sa chathair le déanaí.

Nuala Ní Néill agus Niamh Nic Ionnrachtaigh, buaiteoir na
duaise Ealáine agus Cultúir. Bronnadh an duais uirthi ag ócáid
speisialta i gColáiste Feirste, eagraithe ag Fóram na nÓg.

Róisín Nic Giolla Bhríde agus  Máiréad Nig Uidhir. Bhuaigh
Mairéad duais aitheantais speisialta ag Ceiliúradh na nÓg.

Feargal Mac Ionnrachtaigh ó Fhorbairt Feirste agus Úna Ní
Bhrádaigh, Cailín Gaelach 2011. Ainmníodh Úna mar Chailín
Gaelach ag Ceiliúradh na nÓg i mBéal Feirste.

Ciarán Mac Giolla Bhéin, Cathaoirleach ar Fhóram na nÓg, a
d'eagraigh Ceiliúradh na nÓg.

Orlaith Nic Siacais, Úna Ní Bhrádaigh, David Cargo, Dónall Ó Dochartaigh agus Róisín Moody i láthair ag Ceiliúradh na nÓg i mBéal
Feirste le déanaí nuair a bronnadh duaiseanna ar Ghaeilgeoirí óga na cathrach as an obair atá déanta acu ar son na Gaeilge.

Pádraig Mac Cathail agus Seán Mac Thoim, a
bhuaigh duais speisialta mar gheall ar a gcuid
éachtaí spóirt i mbliana. Bhí an bheirt acu i
láthair ag Ceiliúradh na nÓg i gColáiste Feirste,
a d'eagraigh Fóram na nÓg chun aitheantas a
thabhairt do Ghaeilgeoirí óga na cathrach.

Eagraithe ag Fóram na nÓg, Béal Feirste

COMHSHAOL

Cos thinn ar do bhó?
Seo roinnt de na cúiseanna
le cos thinn a bheith ar bhó:

Lot ar líne bhán na crúibe
Téann brocamas agus

salachar isteach sa chrúb ag
an líne bhán. Tarlaíonn sé
seo go hiondúil in aimsir
fhliuch agus nuair a bhíonn
na dálaí ar an talamh ar a
bhfuil na cosa seasta go
dona, mar shampla coincréit
chaite, nó spás rómhór idir
na lataí, nó gan a ndóthain
spáis a bheith ag na ba ag an
trach. Tagann poll ag bun na
crúibe agus éiríonn an bhó
bacach go tobann. Tarlaíonn
sé go hiondúil sna cosa
tosaigh. Bíonn gá le scrúdú
géar a dhéanamh ar an
gcrúb. Uaireanta d’fhéad-
fadh tairne nó cloch a bheith
sáite sa chrúb agus beidh an
chuid timpeall air bog agus
pianmhar. 

Othras ag bun na coise
Éireoidh an bhó bacach go

tobann. Is i ngeall ar locht i
gcorp na bó a tharlaíonn sé a
chéaduair. Tá sé thar a bhei-
th tábhachtach go mbíonn

na cubhachailí a úsáidtear
chun na ba a bhleán leagtha
amach go maith. Is iondúil
go bhfeictear an t-othras ag
cúl na coise. Is gá meáchan a
bhaint den chos sin. Is gá an
ionga a ghearradh agus an
fíochán gráinníneach a
ghearradh siar. Uaireanta
bíonn gá le crú a chur faoin
mbó.

Loscadh buaile/Trisle
/Ladhar righin 

Tarlaíonn sé seo nuair atá
an áit fliuch agus salach.
Éiríonn siad bacach go
tobann leis. Bíonn ábhar lofa
agus scoilteanna idir an dá
chrúb (na fairchíní). Is minic
a bhíonn fiabhras orthu agus
bíonn sé an-phianmhar.
Úsáidtear frithbheathach i
roinnt de na cásanna is
measa. Ba cheart folcadh
ionlaidh le sulfónaimíd a
úsáid mar leigheas agus
stopann sé an galar de bhei-
th ag scaipeadh chomh
maith.

Sáil chaite (slurry heel)
Tá sé seo an-choitianta.

Tarlaíonn scoilt san ionga ag
an tsáil. Bíonn roinnt de na
beithígh níos bacaí ná bei-
thígh eile. Bíonn ort an ionga
a ghearradh agus folcadh
ionlaidh a úsáid. Is féidir

ceirín a chur leis freisin.
Bíonn frithbheathach ag
teastáil ar feadh 3-5 lá.

Deirmitíteas méarach
Bíonn an craiceann dearg

agus rud beag feolmhach
díreach os cionn na sáile.
Éiríonn an bhó an-bhacach
leis agus is féidir leis an tréad
ar fad é a tholgadh. Úsáidtear
spréanna ocsaiteitriciglín
agus folcadh ionlaidh mura
bhfuil siad ródhona ach
bíonn instealladh ocsaiteitri-
ciglín ag teastáil sna cásanna
is measa.

Fibreama idirmhéarach
Seo galar a d’fhéadfadh a

bheith ar an mbeithíoch ó
dhúchas. Is féidir leis forbairt
sna ceithre chrúb. Tá sé an-
choitianta i dtairbh Hereford.
Bíonn gá le hobráid a
dhéanamh orthu chun an
meall fíochánach a fhásann
sa scoilt a bhaint as. Tar éis
na hobráide is gá an bei-
thíoch a fhágáil in áit ghlan
ar feadh trí seachtaine. 

Laiminíteas
Seo athlasadh sna crúba.

Faightear é go minic ar níos
mó ná cos amháin. Tarlaíonn
sé má bhíonn an iomarca
aigéadachta sa chorp.
Feictear é tar éis don bhó an
iomarca próitéine a ithe nó
tar éis galar cosúil le
maistíteas nó meitríteas a
bheith uirthi. Éireoidh sí an-
bhacach agus siúlfaidh sí go

mall. Tosaíonn bonn na coise
ag scaradh ón tsáil agus
méadaíonn an líne bhán sa
chrúb. Fanfaidh sí ina suí go
leor den am agus beidh a
cosa an-te agus pianmhar.
Go minic tiocfaidh biseach
uirthi má athraítear saghas
agus méid an ghráin a
fhaigheann sí.

Conas fadhbanna 
coise a sheachaint

1) Déan cinnte de go bhfuil
spás go leor sna cubhachailí
ina mblitear na ba

2) Caithfidh cubhachail a
bheith ag chuile bhó di féin

3) Ba cheart mata a bheith
futhú

4) Ba cheart go mbeadh na
stáblaí agus an clós glan

5) Má bhíonn siad ag siúl ar
bhóthar ba cheart nach
mbeadh sé rógharbh agus
ligtear dóibh siúl go réidh

6) Ba cheart dóibh a
ndóthain gairbhsí a ithe agus
gan an iomarca gráin a thab-
hairt dóibh

7) Ba chóir folcadh ion-
laidh a úsáid go rialta agus na
crúba a ghearradh más gá

8) Ba cheart beithígh agus
tairbh le cosa maithe a rogh-
nú ionas go mbeidh cosa
maithe ar na glúine a thioc-
faidh ina ndiaidh.

Lot deirmitítis a fheictear ar bhó bhainne

Comhairle ónár dtréidlia,
Sinéad Ní Mháille

Scéalta Feirmeoireachta 

Oisín Mac Donnacha

Gá madraí a choinneáil faoi smacht
Deir James Murphy, Feirmeoirí Aon-
taithe na hÉireann (IFA), Coiste
Náisiúnta Caorach, gur gá d’úinéirí
madraí faoin tuath smacht a
choimeád ar a gcuid madraí an t-am
ar fad. Deir sé gur féidir leis na
madraí damáiste uafásach a
dhéanamh do thréad caorach má
ligtear dóibh bheith ag fánaíocht nó

dul ar seachrán. “Maraíodh 23 caora
agus 32 uan. Fágadh i bhfad níos mó
uan dílleachta agus bhí an tréad ar
fad trín a chéile ,” a dúirt sé faoi ion-
saí ‘fíor-fhiáin’ ar thréad san Iarmhí.
Deir an IFA leis an Acht um Rialú
Madraí go bhfuil úinéirí madraí faoi
dhliteanas d’aon damáiste a
dhéanann na madraí.

Cearta Móna 
Deir Cathaoirleach Fhoireann

Tionscnamh an IFA, Pádraic Divilly,
faoin bpacáiste a d’fhógair an tAire
Comhshaoil Phil Hogan, “Ní théann
sé fada go leor agus ní laghdóidh sé
an fhearg i measc na sleádóirí faoi na
srianta atá leagtha orthu.” Deir sé gur
cheart go mbeadh feirmeoirí in ann
móin a bhaint le haghaidh úsáid an
teaghlaigh. San áit a bhfuil srianta
curtha i bhfeidhm, ba cheart
íocaíocht de €2000 sa bhliain, ar

feadh shaolré an phortaigh, a
dhéanamh in áit an 15 bliana a d’fhó-
gair an tAire. Tá sé riachtanach do
dhaoine atá ag iarraidh leanúint de
bheith ag baint móna, go mbeadh
athshuíomh chuig portach eile mar
rogha acu.”

Feirmeoirí Muice ag cailleadh airgid
Deir Tim Cullinan, cathaoirleach

Choiste Muc an IFA, go bhfuil fearg
agus frustrachas ar tháirgeoirí muc

go bhfuil
gníomhaíochtaí táir-
geoirí tánaisteacha ag
cur a slí beatha i mbaol.
“Tá feirmeoirí muc ag cail-
liúint suas le €1 mhilliún
in aghaidh na seachtaine
de bharr gur ardaigh costas
beathaithe muc chuig leib-
héal neamh-inbhuanaithe le
cúpla mí anuas,” a deir Tim
Cullinan. “D’infheistigh táir-
geoirí muc níos mó ná €500,000
i bhfeachtas fógraíochta Bord Bia
chun spreagadh a thabhairt do
dhaoine bia Éireannach a chean-
nach. Tá frustrachas ar na táirgeoirí
seo go bhfuil táirgeoirí tánaisteacha,
cosúil le Wilbay, atá ag iompórtáil
táirgí feoil muice, ag déanamh gear-
radh ar an margadh agus go
bunúsach ag cur feirmeoirí Éirean-
nacha as gnó.”

An mbeidh deireadh
le do theilifíseán?
Pléann Diarmuid Ó Muirgheasa an fhírinne leis an an chóras ‘Saorview’

COIMHÉAD tú féin
go maith ar
theacht na haoise
digití – i gceann
627 lá (nó níos lú,

muna gceannaíonn tú
Gaelscéal maidin Dé hAoine)
beidh deireadh leis an gcóras
analóige, agus deireadh le do
theilifíseán chomh maith! Nó
sin a cheapann daoine
áirithe, ar aon nós. In ain-
neoin na bhfógraí atá á gcrao-
ladh ag RTÉ leis an bpobal a
chur ar an eolas nach bhfuil
cúis buartha ar bith acu, tá
daoine áirithe ag éirí rud beag
corraithe mar gheall ar an
nuacht go mbeidh ‘rudaí ag
athrú’. 

Tá an ceart ag RTÉ, go

pointe áirithe ar aon nós – ní
bheidh aon fhíor-éifeacht
aige ar thromlach mór an
phobail. Má tá seirbhís teil-
ifíse agat ó UPC nó Sky, ní gá

duit bheith buartha in aon
chor. An t-aon athrú a bheidh
ann ná go mbeidh RTÉ 2 á
chur ar fáil i bhfoirm HD,
agus go mb’fhéidir go mbei-
dh cainéal nó dhó eile á chur
ar fáil ag RTÉ laistigh de chú-
pla bliain chomh maith.

Má tá tú ag baint úsáide as
aeróg faoi láthair leis an gcei-
thre chainéal Éireannacha a
fháil, níl tú mar chuid den
tromlach sin, agus tá athrú
éigin i ndán duit, ach fós féin
ní gá bheith róchorraithe
faoi. Má tá teilifíseán agat atá
réasúnta nua, seans go mbei-
dh tú go breá. Fiú muna
bhfuil sé deimhnithe le
haghaidh Saorview, agus gan
greamán Saorview ar an
mbosca nuair ar cheannaigh
tú é, más laistigh de chúpla
bliain a cheannaigh tú é, gach
seans go mbeidh tú ábalta
seirbhís éigin a fháil.

Maith dom an cúpla focal

teic-ráiméise, ach baineann
Saorview úsáid as teicneo-
laíocht ar a dtugtar MPEG-4.
Má tá sé sin scríofa áit éigin
ar do theilifíseán, nó ar an
mbosca inár tháinig an teil-
ifíseán, nó ar an leabhrán a
tháinig leis, ba chóir go
mbeifeá togha. Níl Saorview
mar an gcéanna leis an tseirb-
hís atá ann i Sasana ar a dtug-
tar Freeview. Baineann Free-
view úsáid as MPEG-2 den
chuid is mó. Má tá teilifíseán
agat atá deimhnithe le
haghaidh Freeview HD,
áfach, ba chóir go mbeifeá go
breá, mar baineann an leagan
HD de Freeview úsáid as
MPEG-4. Fós liom?

An t-aon bhuairt atá go fóill
ann má tá teilifíseán agat atá
deimhnithe le haghaidh
Freeview HD ná an tseirbhís
téacs. Baineann Saorview
úsáid as MHEG-5 le glúin nua
de theilithéasc a chur ar fáil,
agus gach seans nach n-
oibreoidh sé sin ar aon teil-
ifíseán Freeview ar chor ar
bith. An tuairim a bheadh
agamsa ná nach mbacfainn le
hairgead sa bhreis a
chaitheamh díreach chun
teilithéasc nua-aoiseach a
fháil. Mar sin féin má tá teil-
ifíseán nua á cheannach agat
is fiú a chinntiú go bhfuil sé
deimhnithe le haghaidh
Saorview agus go mbeidh tú
ábalta Aertel Digiteach a
fháil.

Más rud é go bhfuil tú ag

baint úsáide faoi láthair as an
tseirbhís analóige chun RTÉ 1
agus 2, TV3 agus TG4 a fháil,
agus más rud é nach bhfuil
teilifíseán agat a oibríonn le
MPEG-4, faraor, beidh ort dul
amach agus cúpla punt a
chaitheamh roimh dheireadh
na bliana seo chugainn. Tá
rogha ann. Is féidir teilifíseán
nua a cheannach atá deimh-
nithe le haghaidh Saorview,
nó is féidir bosca bairr (set-
top box) a cheannach. 

I gcás teilifíseán nua, cúpla
céad euro ar a laghad atá i
gceist, ach má bhí tú ag
smaoineamh ar cheann nua
ar aon chaoi b’fhéidir gur seo
an t-am lena cheannach. Faoi
láthair tá deimhniúchán
faighte ag Sony, Samsung
agus Walker, agus ba chóir go
mbeadh greamáin le feiceáil
go soiléir ar na teilifíseáin sin
nuair a théann tú isteach sna
siopaí earraí leictreacha.

Muna gceannaíonn tú teil-
ifíseán nua an rogha eile atá
ann ná bosca bairr. Faoi
láthair thart ar €100 an costas
atá ar na cinn is saoire le
Walker agus Triax, ach is
dócha go mbeidh siad le fáil
ar phraghas níos fearr ná sin
sular múchfar na haeróga
analóige in 2012.

An chúis atá leis an athrú
seo, dála an scéil, ná treoir ón
Aontas Eorpach a deir gur gá
an chuid den speictream a
úsáideann an córas analóige
a scaoileadh saor ón úsáid sin
roimh dheireadh 2012. Is
cuma cén tuairim atá agat i
leith an Aontais Eorpaigh,
sílimse gur chóir moladh a
thabhairt dóibh as seo. Tríd
an specitream sin ar fad a
chur ar fáil do sheirbhísí eile
beidh ardú mór ar
chaighdeán na seirbhísí
leathanbhanda soghluaiste,
mar shampla. Leis an bhfeab-
has sin a chur i gcomhthéacs,
is í an tseirbhís leathanbhan-
da is tapúla atá ar fáil do
thomhaltóirí faoi láthair ná
seirbhís 100Mb ó UPC, Leis
sin a chur ar fáil is gá ceangal
leis an ngréasán le cábla
snáithín optaigh (fiber optic).
Ag baint úsáide as teicneo-
laíocht 4G agus an speic-
tream nua seo, beidh lei-
théidí O2, Meteor agus
Vodafone ábalta é sin a
dhéanamh gan cábla ar bith.
Is dócha go mbeidh na seirb-
hísí sin ar fáil uair éigin ag
deireadh 2012, agus go dtioc-
faidh fás mór orthu nuair a
chuirfear deireadh leis an
tseirbhís analóige in 2013.

Muna gceannaíonn tú
teilifíseán nua an
rogha eile atá ann ná
bosca bairr. Faoi
láthair thart ar €100
an costas atá ar na
cinn is saoire le Walk-
er agus Triax, ach is
dócha go mbeidh siad
le fáil ar phraghas
níos fearr ná sin sular
múchfar na haeróga
analóige in 2012.

An bhfuil scéal ar bith agat?

Tá Gaelscéal ag cuardach saoririseoirí i gcónaí. 

Má tá dúil agat in ábhar a sholáthar 
dúinn níl le déanamh agat ach teagmháil 
a dhéanamh linn ar nuacht@gaelsceal.ie.

Saoririseoirí 

Srón agat do scéal? 

Tá Gaelscéal ag cuardach iriseoir ilmheánach. Beidh an té a
cheapfar freagrach as ábhar a sholáthar do gach cineál meáin a
úsáideann Gaelscéal, is é sin ábhar i gcló sa pháipéar, ábhar 
foilsithe go digiteach, físeáin agus podchraoltaí. 

Ag obair faoi stiúir an eagarthóra, déanfaidh an t-iriseoir 
ilmheánach scéalta ábhartha a aimsiú, a fhiosrú agus a fhoilsiú. 

RIACHTANACH
• Gaeilge chruinn idir scríofa agus labhartha 
• Taithí iriseoireachta agus an ábaltacht chun scéalta a fhiosrú 
• Eolas agus paisean agat ar shaol na Gaeilge agus ar shaol na 

Gaeltachta 

INMHOLTA
• Taithí ar iriseoireacht sna meáin chlóite Ghaeilge
• Taithí ar a bheith ag obair i seomra nuachta 
• Taithí ar Quark Express
• Taithí ar úsáid an idirlín agus na meán sóisialta 
• Séala an Chórais Chreidiúnaithe d'Aistritheoirí de chuid 

Fhoras na Gaeilge

Cé gur ag scríobh agus ag fiosrú scéalta a bheas 
an té a cheapfar, beidh ar an té sin tabhairt faoi 

dhualgais eile ó am go ham nuair is gá. 

Cuir litir agus CV chuig eolas@gaelsceal.ie 
roimh 22 Aibreán 2011.

Iriseoir ilmheánach
lán-aimseartha de dhíth 



• 25GAELSCÉAL 
Dé hAoine, 15 Aibreán, 2011

FOLÚNTAIS/
CÚRSAÍ

An  bhfuil
folúntas

agat?
Tóg fógra 

le
Gaelscéal,
lascaine le

fáil 
ar

leathanach
folúntais.

Déan teagmháil le 
Patricia  ag

086–0234251 
nó  

fograi@gaelsceal.ie

Ar mhaith leat dúshlán nua?

Ar mhaith leat post maith le deis 
do chuid Gaeilge a úsáid?

Earcaíonn an tAontas Eorpach aistritheoirí dlíthiúla agus dlítheangeolaithe go tráth rialta. 
Tá ganntanas ar an AE faoi láthair maidir le haistritheoirí dlíthiúla agus dlítheangeolaithe 
le Gaeilge.

ardleibhéil chun rannpháirtithe a chumasú le cur isteach ar fholúntais mar aistritheoirí 
dlíthiúla le Gaeilge agus dlítheangeolaithe le Gaeilge le hInstitiúidí an AE.

Seasfaidh na cáilíochtaí seo freisin d’iarrthóirí ar mian leo fostaíocht a lorg mar aistritheoirí 
taobh amuigh de Institiúidí an Aontais Eorpaigh.

Ní foláir d’iarrthóirí ar mian leo dul ar na cúrsaí ardleibhéil seo a gcumas sa Ghaeilge 
a léiriú go sásúil i scrúdú iontrála a reáchtálfar in 

Ina theannta sin, ní foláir d’iarrthóiri don chúrsa dlítheangeolaíochta, de bhreis air sin, 
céim chuí sa dlí a bheith acu nó a bheith cáilithe mar abhcóide nó mar aturnae in Éirinn 

dmaccarthaigh@kingsinns.ie     087-2368364   

     

Obair ócáideach phoiblíochta in earnáil na foilsitheoireachta Gaeilge
Sonraí ar an suíomh www.coislife.ie

Spriocdháta: 15 Bealtaine 2011

Comhordaitheoir Poiblíochta
Cois Life

Fáilteoidh Coiste Gairmoideachais Chontae na Gaillimhe roimh iarratais ó theagascóirí atá 
cáilithe go cuí, le taithí, sna réimsí ábhair seo a leanas chun folúntais a thagann aníos a 
líonadh, i gcáil pháirtaimseartha:

Éifeachtacht Phearsanta – Litearthacht & Uimhearthacht d’Aosaigh – 
Ealaíona & Ceardaíocht - Cumarsáid

Coiste Gairmoideachais Chontae na Gaillimhe
County Galway Vocational Education Committee

Beidh na hiarrthóirí rathúla lonnaithe sna háiteanna seo a leanas:

Is féidir tuilleadh sonraí a fháil ó shuíomh Gréasáin an Choiste Gairmoideachais:  
www.countygalwayvec.com 

Príomhoifigeach Feidhmiúcháin     
                                                    

Is fostóir comhionannas deiseanna é Coiste Gairmoideachais Chontae na Gaillimhe.

 
Scéim na Príomhréimsí 2011  

 
Mar chuid de Straitéis Forbairt na nEalaíon sa Ghaeltacht beidh Ealaín na Gaeltachta 
Teo ag glacadh le h-iarratais ó dhaoine aonair agus ó ghrúpaí leasmhara ar suim leo 
tionscadail nó seirbhísí ealaíon a fhorbairt nó a sholáthar sa Ghaeltacht sna príomh 

réimsí forbartha seo a leanas 
 

• Forbairt/ cothú sraith imeachtaí ealaíon do lucht spéise na nEalaíon 
• Na hEalaíona a eascraíonn as Traidisiún Béil na Gaeltachta 

• Litríocht na Gaeilge 
• Ealaíon don Aosach 

• Drámaíocht na Gaeilge 
Fáilteofar roimh iarratas i rith Dé hAoine, 06 Bealtaine 2011 ach réamh phlé a bheith 

déanta leis an Áisitheoir Ealaíon i do cheantar roimh ré. 
 

Foláireamh 
Tá an scéim seo ag braith ar mhaoiniú a bheith ar fáil d’Ealaín (na Gaeltachta) Teo. don 

bhliain reatha 2011.. 
 

Breis eolais le fáil ó na hÁisitheoirí Ealaíon, Oifigí Údarás na Gaeltachta nó ó 
www.ealain.ie 

BEATHA

Plé cuimsitheach déanta ar    
Tuairisc le Meadhbh Ní Eadhra

REÁCHTÁLADH Comhd-
háil ar Litríocht Ghaeilge
na n-óg den chéad uair
riamh an deireadh seach-
taine seo caite, i

gColáiste Phádraig i nDroim Con-
rach, fad is a bhí an ghrian ag scoil-
teadh na gcloch. 

Bhí dhá lá iomlána de chainteanna
agus de sheisiúin phlé ann ar chúrsaí
litríochta do dhaoine óga i nGaeilge,
agus d’éirigh go hiontach maith leis
an ócáid. 

Is í Ríona Nic Congáil a d’eagraigh
an chomhdháil seo agus rinne sí
sárobair chun a chinntiú gur ócáid
thaitneamhach, fhiúntach agus
shuimiúil a bhí ann do gach éinne a
d’fhreastail uirthi. Deis iontach a bhí
ann do scríbhneoirí, foilsitheoirí,
daoine óga, ionadaithe ó shiopaí
leabhar agus leabharlanna, múin-
teoirí, lucht acadúil, léitheoirí agus
Gaeilgeoirí go ginearálta aithne a
chur ar a chéile, casadh le sean-
chairde, ceisteanna agus fadhbanna
a phlé, foghlaim óna chéile agus a
gcuid eolais agus smaointe a roinnt
lena chéile. 

Bhí údair éagsúla ar nós Biddy
Jenkinson, Alan Titley, Orla Ní Chuil-
leanáin, Iarla Mac Aodha Bhuí,
Jacqueline de Brún, Áine Ní Ghlinn,
Anna Heussaff, Colmán Ó Raghal-
laigh, Caitríona Hastings, Liam Ó
Muirthile agus go leor eile i láthair ag
an gcomhdháil, agus iad ag roinnt
scéalta, saineolais, tuairimí agus
mórán eile leis an lucht féachana. Bhí
Futa Fata, An Gúm, Cló Mhaigh Eo,
Cló Iar-Chonnacht agus cúpla foil-
sitheoir eile ann freisin, agus iad ag
iarraidh tuairimí na scríbhneoirí agus
an phobail a chloisteáil. 

D’fhógair an tOllamh Alan Titley
go mbeidh leagan Gaeilge d’úrscéal
J.R.R. Tolkien, The Hobbit, á fhoilsiú
go luath, é aistrithe ag Nicholas
Williams. 

Táimid ag fanacht leis an leabhar
seo le cúpla bliain anuas, agus mar
sin beidh le feiceáil an dtiocfaidh sé
go luath nó nach dtiocfaidh! 

Dúirt an tUasal Titley é seo i ndi-
aidh dó léacht fíorspéisiúil a thab-
hairt ar na haistriúcháin Ghaeilge ar
litríocht do dhaoine óga. Le Liam Ó
Muirthile mar chathaoirleach, bhí
an-seisiún cainte ar fad ann agus
bhain an lucht féachana an-sult as
focail chríonna, ghreannmhara Tit-
ley. Léigh sé sleachta as cuid de na
mórleabhair Bhéarla a aistríodh go
Gaeilge, leithéidí Alice in Wonder-
land. 

Nuair a bhí Colmán Ó Raghallaigh,
údar, foilsitheoir agus múinteoir á
chur in aithne dúinn ag an gCathaoir-
leach, Breandán Ó Conaire, luaigh sé
gur fhreastail Colmán ar Choláiste
Phádraig agus é ina mhac léinn ag
dul don mhúinteoireacht. Is cosúil
nárbh é Colmán an t-aon duine

amháin a bhí ag tabhairt cuairte arís
ar a sheancholáiste; de réir deal-
raimh d’fhreastail Alan Titley, Tadhg
Mac Dhonnagáin, Pádraig Ó
Snodaigh agus cúpla scríbhneoir eile
Gaeilge ar an gcoláiste céanna. Go
deimhin, nuair a rinne mé giota beag
taighde, fuair mé amach gur fhreast-
ail John McGahern, Máirtín Ó Cad-
hain, Patrick McCabe, Mícheál Ó
Muircheartaigh agus Enda Kenny ar
Choláiste Phádraig ag amanna
éagsúla. Tá údar gaisce ag an
gcoláiste, d’fhéadfá a rá! Bhí cuid de
mhic léinn an Choláiste ag cuidiú le
Ríona chun an chomhdháil a
reáchtáil, leithéidí Paula Melvin,
Gráinne Campion agus Rónán Ó
Raghallaigh, agus b’iontach an rud é
na daoine óga sin a fheiceáil ag

glacadh páirte sa chomhdháil agus
an-spéis ar fad acu sna cainteanna
agus sna ceisteanna a ardaíodh le
linn an deireadh seachtaine.

Bhí cúpla díospóireacht spreagúil,
ghreannmhar, chonspóideach ann le
linn an deireadh seachtaine, agus ar
cheann de na hábhair is mó a tháinig
aníos arís agus arís eile, bhí ceist na
‘simplíochta’ sna leabhair do
dhaoine óga. Bhí roinnt daoine den
tuairim gur cheart go mbeadh na
leabhair agus na scéalta do dhaoine
óga simplí, soiléir agus soléite, agus
bhí daoine eile, an scríbhneoir Iarla
Mac Aodha Bhuí ina measc, a chreid
nár cheart ‘dumbing down’ a
dhéanamh ar an nGaeilge agus ar
chaighdeán na Gaeilge sna leabhair,
agus bhíothas ann a bhí glan in
aghaidh saibhreas na teanga a laghdú
ar bhealach ar bith.

Thug an scríbhneoir Caitríona
Hastings caint an-spéisiúil ag
deireadh na comhdhála, agus labhair
sí faoi chanúintí, agus faoin gclaon-
adh atá ag go leor daoine in agh¬aidh

chanúint Uladh go háirithe. Dúirt sí
go ndéanann sí iarracht i gcónaí a
cuid leabhar féin a scríobh ar
bhealach caighdeánach ionas nach
mbeidh cúis ghearáin ag duine ar
bith agus ionas go mbeidh gach
duine in ann iad a thuiscint. Tá sé sin
an-tábhachtach, go háirithe mar
nach bhfuil ach líon beag léitheoirí
Gaeilge ann, mar a dúirt Hastings Dé
Sathairn.

Ba léir ón gcomhdháil seo gurb í
ceann de na fadhbanna is mó atá ag
scríbhneoirí Gaeilge agus iad ag
scríobh do dhaoine óga, ná cothrom
na Féinne a thabhairt don aoisghrú-
pa ar a bhfuil na leabhair dírithe.
Luaigh cúpla duine gur minic a
bhíonn scéalta scríofa do dhéagóirí
atá oiriúnach ó thaobh na Gaeilge
agus na teanga de, ach nach bhfuil
oiriúnach i dtaobh an scéil féin de
agus i dtaobh an dúshláin intleach-
taigh a thugann sé don léitheoir. Ach,
mar a dúirt duine éigin sa lucht
féachana, an bhfuil mórán léitheoirí
maithe ann ar chor ar bith na

Comhghairdeas le Caitlín Ní Luasaigh as Contae Chorcaí, Bríd Ní Luain as
Béal Feirste agus  Caoimhe Baxter as Gaillimh, a bhuaigh comórtas na
seachtaine seo caite! 

An tOllamh Máirín Nic Eoin, Màiri Kidd, Siwan Rosser agus Jacques Yves Mouton. Thug an ceathrar seo cainteanna spéisiúla ag Comhdháil Litríocht na nÓg
an deireadh seachtaine seo caite.

   litríocht Ghaeilge na n-óg
laethanta seo? Creideann Alan Titley
go mbeidh léitheoirí Gaeilge ann i
gcónaí, ach easaontaíonn Liam Ó
Muirthile, a dúirt ag an gcomhdháil
go bhfuil líon na léitheoirí ag dul i
léig go mór agus nach bhfuil sé ró-
dhóchasach faoin todhchaí. Seans a
bhí sa chomhdháil seo chun ceis-
teanna dá leithéid seo a phlé ach,
freisin, chun ceiliúradh a dhéanamh
ar an dea-litríocht ar fad atá ann do
dhaoine óga as Gaeilge. Bhí neart de
na leabhair seo le feiceáil sa seomra
caidrimh i gColáiste Phádraig ag an
deireadh seachtaine, agus An Siopa
Leabhar i láthair. B’aisteach agus
b’iontach an rud é a bheith in ann
leabhar a phiocadh suas agus údar an
leabhair chéanna ina sheasamh
díreach in aice leat! 

Tá cáil ar leabhair ghrafaice
Cholmán Uí Raghallaigh ar fud an
domhain agus léirigh sé ag an
gcomhdháil an oiread oibre a
chuirtear isteach sna leabhair chun
ardchaighdeán a bhaint amach.
Beidh cúpla leabhar nua grafaice ag
teacht amach i mbliana, a dúirt sé,
rud a chuirfidh áthas ar an-chuid
daoine. I dtreo dheireadh na comhd-
hála, d’impigh duine de na múin-
teoirí sa lucht féachana go poiblí ar
na scríbhneoirí Gaeilge tuilleadh
leabhar a scríobh agus tuilleadh
scéalta a chur ar fáil do na daltaí
scoile. Dar léi, tá géarghá le réimse
níos leithne leabhar do na daoine
óga, go háirithe mar gur ‘fíorleabhair’
a bhíonn á léamh acu ar scoil anois,
rud nach mbíodh ag tarlú i gcónaí.
Dúirt sí nár theastaigh uaithi go
mbeadh uirthi leabhair Bhéarla a
roghnú do na daltaí in ionad leabhar
Gaeilge, ach go gairid nach mbeadh
an dara rogha aici mura bhfoilseofaí
tuilleadh leabhar i nGaeilge. 

Bhí plé ann ag an gcomhdháil ar
conas páistí agus déagóirí a sprea-
gadh chun léitheoireachta agus chun
scríbhneoireachta, agus luaigh Ríona
Nic Congáil an MS Readathon, a
spreag í féin i gcónaí lena bheith ag
léamh agus í ar scoil. B’fhéidir go
bhféadfaí rud mar seo a bhunú i
nGaeilge? Luadh an ‘bhean sa veain’
freisin, a bhíodh ag taisteal timpeall
ar na scoileanna go léir ag díol leab-
hair Ghaeilge. Cad a tharla di?
Dúradh go mbíonn scéim den
chineál seo ar bun ag COGG. Ach,
mar a dúirt Tadhg Mac Dhonnagáin,
ní féidir leabhair a cheannach nó a
ordú uathu nuair a thagann siad ar
cuairt, rud a bheadh le ciall, ar
ndóigh. 

Ardaíodh ceist na margaíochta ag
an gcomhdháil freisin. Labhair Áine
Ní Ghlinn faoi seo agus í ag rá go
mbíonn sí féin ag plé le cúpla foil-

sitheoir éagsúil. Dar léi, is iad an foil-
sitheoir Béarla, O’Brien Press, is mó a
dhíolann a cuid leabhar, cé gur fearr
léi a bheith ag déileáil le lucht na
Gaeilge. Ach, tá sí ag brath ar an
scríbhneoireacht lena beatha a thab-
hairt i dtír agus mar sin ní féidir rudaí
a dhéanamh ‘ar son na cúise’ i gcó-
naí. 

Chuaigh léacht Mairi Kidd, bean a
oibríonn leis an gcomhlacht foil-
sitheoireachta Barrington Stoke i
nDún Éideann, i bhfeidhm go mór ar
lucht na comhdhála. Tá an-chuid
taithí ag Mairi ar shaol na foil-
sitheoireachta agus bhíodh sí ag plé
le leabhair i nGaeilge na hAlban sular
thosaigh sí ag obair le leabhair Bhéar-
la. Phléigh sí litríocht Ghaeilge na
hAlban, an ganntanas ábhair atá ann,
na cosúlachtaí idir an cás in Albain
agus in Éirinn, na rudaí atá fogh-
lamtha aici féin agus go leor eile.
B’fhiú go mór éisteacht léi agus ba

thrua go raibh uirthi críoch a chur
lena cuid cainte! 

Ní fhéadfainn an chomhdháil seo a
phlé gan rud amháin eile a luaigh.
D’fhógair an scríbhneoir cáiliúil,
Biddy Jenkinson, le linn na comhd-
hála, nach mbeidh sí ag scríobh leab-
hair Ghaeilge do dhaoine óga a thuil-
leadh, ach go mbeidh sí ag díriú
isteach ar chluichí ríomhaireachta a
chruthú dóibh as seo amach. Beimid
go léir ag tnúth leis na cluichí sin a
fheiceáil!

Comhdháil spreagúil, fhiúntach,
nuálach a bhí anseo agus is cinnte go
dtiocfaidh tograí éagsúla agus go leor
smaointe nua as. Dúirt an tOllamh
Máirín Nic Eoin ó Choláiste Phádraig,
ag deireadh na comhdhála, go raibh
daoine ag fiafraí di cheana féin an
mbeadh comhdháil eile ar siúl an
bhliain seo chugainn. Tá tús curtha le
réabhlóid i litríocht Ghaeilge na n-óg,
mar sin!

Pól Ó Cainín, Caitríona Hastings, Alan Titley, Philip O’Leary agus Gearóidín Uí Laighléis, agus iad ag baint suilt as an gcomhdháil i gColáiste Phádraig i mBaile
Átha Cliath. Bhí comhluadar den scoth agus neart smaointe nua ann an deireadh seachtaine seo caite.

Breandán Ó Conaire & Colmán Ó Raghallaigh, a ghlac páirt sa chomhdháil.
Go maire siad!

TEILIFÍS agus RAIDIÓ
Le Tomaí Ó Conghaile 

Mór-aitheantas Eorpach
do chláracha TG4 
TÁ trí chlár de chuid TG4 i measc
na mbuaiteoirí ag gradaim Prix Cir-
com na bliana seo, a fógraíodh i
Frederikstad na hIorua an deireadh
seachtaine seo caite.

Is cónaidhm na stáisiún réigiú-
nach teilifíse san Eoraip é Circom
agus bhí 157 iontráil san iomaíocht
i naoi rannóg éagsúla sa phríomh-
chomórtas acu i mbliana.

Sa chatagóir don chlár faisnéise
is fearr d’éirigh le An Píopa an
mhórdhuais a thabhairt leis agus
tugadh aitheantas agus moladh
speisialta don tsraith Gualainn le
Gualainn sa rannóg do chláracha
spóirt agus don tsraith Corp agus
Anam i bhficsean/dráma.

D’fháiltigh Micheál Ó Meallaigh,
Stiúrthóir Coimisiúnaithe TG4,
roimh an aitheantas idirnáisiúnta
is deireanaí seo do shaothar an
stáisiúin.

“Is deas an rud duais i gcónaí ach
is milse fós duais ónár gcomhgh-
leacaithe Eorpacha mar go
gcruthaíonn sé go bhfuil fiúntas
inár gcuid clár agus meas ar ár n-
ábhar ag daoine gairmiúla ó chúlraí
cultúrtha atá an-éagsúil linn,” ar
sé.

“Molaim na saothair bhuacacha
seo agus lucht a léirithe.”

Tá cáil mhór, mar aon le gradam
IFTA, bainte amach cheana féin ag
an scannán faisnéise An Píopa ina
dtugtar léargas ón taobh istigh ar
an scoilt i bpobal beag in iarthuais-
ceart Mhaigh Eo de bharr

críochfoirt agus píobáin gháis atá á
dtógáil ag an chomhlacht Shell
ann.

Ba é an fear áitiúil, Risteárd Ó
Domhnaill, a stiúraigh an saothar a
fuair maoiniú ó TG4, Údarás Crao-
lacháin na hÉireann agus Bord
Scannán na hÉireann agus tá sé san
iomaíocht arís eile ag Féile na
Meán Ceilteach 2011 atá ar siúl faoi
láthair i Steornabhagh ar Oileán
Leodhais na hAlban.

Thug an giúiré ag Circom
ardmholadh chomh maith do
Gualainn le Gualainn le Fastnet

Films a ríomhann fás an rugbaí in
Éirinn óna thús ar fhaichí na hua-
saicme Angla-Éireannaí i gColáiste
na Tríonóide go héachtaí iontacha
na foirne idirnáisiúnta sa lá atá
inniu ann. Thug siad ardmholadh
chomh maith do Corp agus Anam a
scríobh Darach Mac an Iomaire
agus a leanann saol tuairisceora
teilifíse agus é ag fiosrú cúrsaí coir-
iúlachta.

Bronnfar na gradaim sna naoi
rannóg ag searmanas speisialta in
Timisoara na Rómáine ag tús mhí
na Bealtaine. 

Déan do phobal a Ghaelú don G-Team
BEIDH deis iontach ag pobail, nach
pobail Ghaeltachta iad, a dtioman-
tas do chur chun cinn na Gaeilge a
léiriú don saol mór i sraith úrnua
atá á léiriú ag TG4 agus Adare Pro-
ductions.

Sraith 10 gclár atá i gceist le G-
Team ina rachaidh pobail agus
bailte ó cheann ceann na hÉireann
in iomaíocht lena chéile agus iad ag
iarraidh a chruthú go bhfuil úsáid
na Gaeilge beo beathach ina gcean-
tar féin.

Duais ollmhór de luach €40,000,
atá curtha ar fáil ag Foras na
Gaeilge, an gradam atá le buachan
ag deireadh an chomórtais, mar sin
is mór an spreagadh atá ann chun
páirt a ghlacadh sa tsraith.

I láthair na huaire tá ceannairí
foirne le Gaeilge i ngach réigiún á
lorg lena mbaile féin a chur san
áireamh agus le bheith i gceannas
ar iarracht a bpobail ‘G-Day’ a

bhaint amach. 
Ar G-Day tiocfaidh na ceamaraí

chuig an bhaile le breathnú ar na
dian-iarrachtaí a bheas á
ndéanamh ag na pobail éagsúla
chun Gaeilge a labhairt i
gcaitheamh an lae agus is iad na
ceannairí foirne a bheas i gceannas
ar gach gné den ullmhúchán.

“Tá go leor pobal amuigh ansin
nach raibh deis acu roimhe bheith
páirteach i gcomórtas náisiúnta
Gaeilge den saghas seo agus ba
mhian linn dá gcuirfeadh an oiread
áiteanna agus ab fhéidir isteach ar
an tsraith,” arsa Anna Ní Thuama ó
Adare Productions.

Is iad an triúr aoí speisialta atá ar
an phainéal a bheas ag scrúdú iar-
rachtaí na bpobal ná: Lorcán Mac
Gabhann a bhfuil an-taithí aige in
earnáil na Gaeilge agus atá faoi
láthair mar Cheannasaí ar Ghlór na
nGael; an ceoltóir agus an
gníomhaí Gaelach Rossa Ó
Snodaigh a bhfuil clú mór air mar
bhall den ghrúpa Kíla agus mar
gheall ar eagrú Phuball Gaeilge
Electric Picnic; agus an t-iar-Aire
rialtais Mary Hanafin a chaith
tréimhse mar mhúinteoir Gaeilge
sula ndeachnaigh sí i dtreo na
polaitíochta.

Dá mba spéis leat do phobal
áitiúil féin, ina labhraítear Béarla de
ghnáth, a chur san iomaíocht agus
dul i bhfeidhm ar an triúr Gael mór
le rá seo, is féidir foirm iarratais G-
Team a íoslódáil ó www.tg4.ie nó
glaoch gutháin a chur ar Adare ag
(01) 2843877.

Éist le 

Féach ar:

Abair Amach É, Anocht 6.30in,
Raidió na Life
Díríonn an tsraith seo ar
phearsantachtaí móra a bhfuil an-
aithne orthu i saol na Gaeilge ach
go háirithe agus déanann an
láithreoir Richie Ó hEadhra iar-
racht aithne a chur ar an duine
taobh thiar den aghaidh phoiblí
agus eolas níos mine a thabhairt
don éisteoir faoin aoi.  

An tseachtain seo is í an
láithreoir teilifíse agus iar-Rós
Thrá Lí, Aoibhinn Ní Shúilleab-
háin, atá faoi agallamh aige agus
beidh sí i mbun cainte leis chun
léargas níos pearsanta a thabhairt
ar a saol.

An Seisiún Acústach, Dé Sathairn
11in, RTÉ Raidió na Gaeltachta
Tá aithne mhaith anois ag pobal

na Gaeilge ar an cheoltóir-scríb-
hneoir Duibhlinneach Enda
Reilly, é le cloisteáil agus le
feiceáil go minic ag féilte teanga
agus eile ó cheann ceann na tíre.

Tá a albam féin Oxygen 21
eisithe aige agus ar an eagrán
seo den Seisiún Acústach beidh
sé ag caint le Cathal Ó Cuaig
faoina chuid ceoil, i mBéarla
agus i nGaeilge, agus beidh a
ghiotár in éineacht leis chomh
maith chun tiúin nó dhó a
bhualadh amach.

Agallamh le Ceannaire an PUP,
Dé Luain 4in, Raidió Fáilte
Tá an feachtas toghchánaíochta
faoi lán seoil anois ó thuaidh, áit a
mbeidh an pobal ag dul chuig na
botháin vótála ar 5 Bealtaine. Mar
chuid dá gclúdach polaitiúil beidh
Raidió Fáilte ag craoladh sraithe
d’agallaimh le hionadaithe na
bpáirtithe éagsúla agus san
eagrán seo is é Brian Ervine, cean-
naire ar an Pháirti Aontachtach
Forásach (PUP), a bheas faoi agal-
lamh ag Máirín Hurndall. I measc
na n-ábhar a bheas á bplé acu tá
an taighde a rinne Brian ar
Dhaonáireamh 1911 ina bhfuair sé
amach go raibh Gaeilge ag roinnt
dá ghaolta.

Foireann Peile Árann, TG4, Dé
Domhnaigh 9.30in
Clár a thugann léargas ar fhoire-
ann peile Oileáin Árann agus iad
ag iarraidh ardú céime ón leib-
héal idirmheánach a bhaint
amach le linn séasúr 2010. Bíonn
dúshlán ar leith roimh fhoirne
oileáin, sa chás seo go háirithe
agus trí oileán i gceist. 
Dírítear sa chlár chomh maith ar
an ról suntasach atá ag an
bhfoireann i neartú an phobail ar
Inis Mór, Inis Meáin agus Inis
Oírr. Léiriú iontach ar phaisean
agus ar thiomantas foirne peile a
thaistealann ar muir agus ar tír
chun a sprioc a aimsiú.

Imeall Geal, BBC2, Dé Luain 10in
San eagrán seo den tsraith
chainte agus cheoil tagann duine
de na Hothouse Flowers, Fiach-

na Ó Braonáin, isteach chun an
stiúideo le comhrá a dhéanamh
ar a chuid ceoil. 
Beidh an cúpla ceolmhar as Baile
Átha Cliath The Heathers ar an
ardán chomh maith. Ina measc
siúd a bheas ag déanamh plé ar
uchtú tá an polaiteoir Dominic Ó
Brolcháin agus labhróidh na
láithreoirí le hAngus Lambkin,
fear a bhfuil an-táithí aige ar
thurasóireacht tolg, nó ‘couch-
surfing’!

Ros na Rún, TG4, Dé Máirt 8.30in
Is í conspóid mhór an tsráidb-
haile an tseachtain seo ná go
bhfuil Breandán á cheistiú ag na
Gardaí mar gheall ar líomhain
maidir le mí-úsáid ghnéasach
leanaí.  Insíonn Gráinne, a chuir
an mhí-úsáid ina leith, an scéal
do leannán Bhreandáin,
Caitríona, ach creideann sí go
bhfuil a grágheal iomlán neamh-
chiontach agus tugann sí bata
agus bóthar do Ghráinne ón sci-
amhlann.

Idir an dá linn, tagann Eithne
ar ais tar éis gur tháinig David
uirthi agus í ina cónaí ar na
sráideanna ach ní fios fós cén
tionchar a bheas aici ar mhuintir
na háite.

Mo thuras mistéire
draíochtach ceolmhar
Bríd Ní Mhaoileoin ar bhliain a chaitheamh i Stiúideo Charlie Lennon leis an 
Dioplóma sna Dána (Cóiriú & Stáitsiú an Cheoil Thraidisiúnta)

NUAIR a shuigh mé ag
mo ríomhaire den
chéad uair sé mhí ó
shin bhí fhios agam
gur bliain ar leith a bhí

romham agus mé ag toiseacht
amach ar chúrsa a raibh dlúthbhaint
aige le dhá cheann de na rudaí is mó
dúil agam iontu ar an domhan, an
ceol agus an Ghaeilge. 

Bhí mé ag toiseacht amach ar an
Dioplóma sna Dána (Cóiriú & Stáit-
siú an Cheoil Thraidisiúnta) atá á
reáchtáil ag Ollscoil na hÉireann,
Gaillimh, i gcomhar le Stiúideo
Cuan ar an Spidéal, i gCo. na Gail-
limhe. 

Is beag a shíl mé sular thoisigh
mé ar an gcúrsa seo, gur mó scilean-
na a bheadh agam ag deireadh na
bliana ná scileanna ceoil.

Tá clú agus cáil ar Charlie
Lennon, a bhunaigh Stiúideo Cuan,
mar thionlacaí ar an bpianó agus
mar fhidléir. Le blianta beaga anuas
is mar chumadóir bisiúil ceoil is mó
a bhain Charlie cáil amach dó féin.
Bhuaigh sé Gradam TG4 do Chu-
madóir na Bliana in 2006 agus tá
taifeadadh déanta dá chuid ceoil ag
ceoltóirí móra le rá mar Vinnie Kil-
duff, Liam O’Flynn, The Waterboys,
Sharon Shannon agus Altan. 

Bhunaigh Charlie Lennon
Stiúideo Cuan in 1989 in éindí lena
iníon, an fidléir Eilís Lennon.
Stiúideo úrscothach atá anseo inar
infheistíodh €2.5m agus ina bhfuil
seomra taifeadta beo do ceolfhoire-
ann de 60 duine. Luíonn an
meascán d'ábhar tógala, idir
aolchloch, adhmad agus ghloine,
isteach go deas leis an dúlra. Tá
taifeadtaí déanta sa timpeallacht
spreagúil seo ag ceoltóirí iom-
ráiteacha áitiúla ar nós Johnny Con-
nolly, agus ceoltóirí a bhfuil cáil
níos leithne orthu ar nós The Saw
Doctors.

Is fairsing an taithí atá ag lucht
teagaisc an chúrsa. Tá an Dr. Charlie
Lennon agus Eilís Lennon i mbun
theagasc na cumadóireachta agus
theoiric an cheoil. Tá go leor oibre
déanta ag Eilís Lennon mar vei-
dhleadóir clasaiceach aonréadaí sa
bhaile agus i gcéin, chomh maith le
bheith ina múinteoir veidhlín i
gceantair Chonamara Thoir. Tá Síle
Denvir, atá ina ball den ghrúpa iom-
ráiteach Líadan, i mbun chóiriú an
cheoil agus na hamhránaíochta.
Chomh maith leis an fhoireann
cheoil tá foireann láidir theicniúil
agus léirithe, ina measc an drá-
madóir/léiritheoir ildánach Beartla

M. Ó Flatharta.
Is mór an onóir dúinn i mbliana an

deis a bheith againn ceol agus plé a
dhéanamh leis na haoiléachtóirí
Rónán Browne, Tony MacMahon,
Johnny Connolly, Darrach Mac Con
Iomaire agus Jim Higgins, chomh
maith le seisiúin phraiticiúla a bhei-
th againn faoi lámha draíochtacha
an Athar Dairbe as Ros Muc (teicníc
Alexander) agus Nóra Coyne as
Leitir Móir (suathaireacht).

Meascán mearaí de bhric ais-
teacha le meascán mearaí canúintí
éagsúla atá ar an gcúrsa i mbliana.
D’aithin mé go luath gur níos mó ná
le ceol a bheadh muid ag plé i rith an
chúrsa, ach le scileanna sóisialta,
scileanna síceolaíochta agus scilean-
na le fadhbanna a réiteach chomh
maith. 

Bhí caighdeán teanga na mac
léinn éagsúil go maith ag toiseacht
amach dúinn – samhlaigh duine de
mhuintir Ghlaschú ag caint le fogh-
laimeoir Béarla as an Fhrainc. Bhí
duine a tógadh i mBrighton, duine
as an Eilvéis agus Éireannach a
chaith 25 bliain i Meiriceá agus nár
labhair Gaeilge ó bhí sí ar scoil. Gan
trácht ar an mhuintir le Gaeilge
Chonamara! 

Bhí go leor den stánadh ag dul ar
aghaidh i rith na gcéad seachtainí
sin. Daoine ag stánadh ar dhaoine a
bhí ag stánadh ar dhaoine eile. ‘An
Gaeilge atá sise ag labhairt?’ ‘Shíl mé
gur Gaeilge teanga an chúrsa seo’?
‘Och sin Gaeilge ceart go leor.

Gaeilge Thír Chonaill’.
Ní minic a chloiseann tú mic léinn

ag rá gur bhreá leo cúrsa a
dhéanamh arís, ach agus mé ag
teacht chuig “stáisiún cinn scríbe”
mo thurais mhistéire dhraíochtaigh
cheolmhair, in éineacht leis na bric
aisteacha eile sin a raibh an
smaoineamh céanna acu teacht
liom ar an turas seo, caithfidh mé a
rá gur trua liom nach ag toiseacht
arís atá mé. 

Má tá fonn ort féin dul ar thuras
ceolmhar mar seo, fáilteofar roimh
iarratais ó cheoltóirí, ó dhamhsóirí
agus ó amhránaithe a bhfuil ar a
gcumas an cúrsa lánaimseartha
bliana seo a dhéanamh trí Ghaeilge
agus a bhfuil spéis acu a bheith ag
obair i réimse an cheoil agus na n-
ealaíon i gcoitinne. 

Ar luaigh mé an aoisteorainn libh?
Ní dhearna, mar nach bhfuil ceann
ann. Tá an duine is sine ar an gcúrsa
i mbliana, ina chuid focal féin, níos
sine na triúr den mhuintir eile
againn curtha le chéile! Cad é sin a
deireann siad? Níl sé riamh ró-mhall
le rud a fhoghlaim. 

Agus mé i mo shuí ag mo
ríomhaire á scríobh seo, agus ag
amharc amach ar an bháfhuinneog
ar Loch Lurgan ar an lá breá gréine
seo, ritheann seanfhocail eile liom
freisin, aoibhinn beatha an scoláire!
By dad is aoibhinn! 

Gach eolas ó: Marianne Ní Chin-
néide 353 (0) 87 9080194, mari-
anne.nichinneide@oegaillimh.ie

Tá foirm iarratais ar líne ar fáil
anseo: 

http://www.acadamh.ie/cursai/cu
rsai_dioplomai/foirm_dioploma_ceoi
l.html

Beidh ceolchoirm mhór
dheireadh bliana an chúrsa “Ó
Chuan go Cuan” ar siúl i Seanscoil
Shailearna, Indreabhán, Co. na Gail-
limhe anocht 15 Aibreán ag 8in.
Beidh mic léinn an chúrsa ag
casadh, chomh maith le cúpla
stéibh ó na haíonna Rónán Brown
agus Seosamh Ó Neachtain. Tá
saorchead isteach ach iarrtar tabhar-
tas ar son Irish Autism Action agus
Ospís na Gaillimhe. 

Lóistín
Má tá lóistín ag teastáil uait tá

margadh iontach faoi láthair ag brú
an Seaview Lodge i gCor na Rón,
Indreabhán. Seacht n-oíche Leaba is
Bricfeasta ar €100! An oíche a d’fhan
mé féin ann, bhí na seomraí leapa
glan agus compordach, agus bhí fear
an tí ina dhuine uasal. Thóg mé mo
bhricfeasta ar an bhalcóin ag breath-
nú amach ar Loch Lurgan. Gach
eolas ó 091 593888 nó ó Oifig Eolais
do Thurasóirí na Gaillimhe ag 091
537700.

An ceoltóir Charlie Lennon.



30 • GAELSCÉAL 
Dé hAoine, 15 Aibreán, 2011

OIDEACHAS

Is iad Róisín Ní Cheallaigh, Proinsias Caomhánach agus Cormac Breathnach a bhuaigh cóipeanna de leabhar gramadaí
nua Éamonn Ó Dónaill an tseachtain seo caite. Comhghairdeas leo!

Curaidh Cheolmhara Luimnigh!

Meadhbh Ní Eadhra

IS iad an grúpa ‘Éile’ ó Laurel
Hill, Coláiste FCJ, Luimneach a
thug an chéad áit leo ag craob-
hchomórtas Siansa Gael Linn
sa Cheoláras Náisiúnta Dé

Domhnaigh seo caite, 10 Aibreán
2011. Ag ceiliúradh deich mbliana ar
an bhfód, tá Siansa anois ar cheann
de phríomhchomórtais cheoil agus
amhránaíochta na tíre.  Tá sé á
reáchtáil ag Gael Linn, le tacaíocht ó
RTÉ Raidió na Gaeltachta, Foras na
Gaeilge agus Irish Music Magazine,
chun dlúthcheangal a chothú idir an
Ghaeilge, an ceol agus an óige.

Ocht ngrúpa ó gach cearn den tír a
bhí páirteach sa chraobhchomórtas -
ó Cho. Ard Mhacha – ‘Crua’, Port an
Dúnáin; ó Shligeach – ‘Teaspach’, An
Scoil Ghraiméir; ó Cho. Thiobraid
Árann –‘Súgach’, Durlas; ó Cho.
Bhaile Átha Cliath – ‘Buille Lughad-
ha’, Baile na Manach agus ‘Cibé’,
Ráth Éanaigh; ó Cho. an Chláir –
‘Faoiseamh’, An Ruán; ó Luimneach
– ‘Éile’, Laurel Hill Coláiste FCJ agus
ó Cho. Phort Láirge – ‘Dílse’, An Trá
Mhór.  Chuir gach grúpa a rogha féin
de cheol agus d’amhráin thraidisiún-
ta i láthair ar bhealach snasta,
slachtmhar.

Bhí  géariomaíocht eatarthu don
duaischiste €4,500 agus is ar na
ceoltóirí iomráiteacha Síle Denvir,
Dónal O’Connor agus Breanndán Ó

Beaglaoich a thit sé na duaiseoirí a
roghnú.  Bhí lúcháir an domhain ar a
lucht tacaíochta nuair a fógraíodh
gurbh iad ‘Éile’  (Deirdre Ní
Mhaoláin, Máire Ní Riain, Ellen Ní
Ghormáin, Marta Ní Ghlinn, Emma
Ní Dhubháin, Eimear Ní Mhaolain,
Sophie De Buitléir agus Zoe Stedje)
na buaiteoirí. Bhí a múinteoir, Holly
Geraghty, an-bhródúil as a cuid
scoláirí!                                                                 

Rinne an tAire Stáit do Ghnóthaí
Gaeltachta, Donncha Mac
Fhionnlaoich, comhghairdeas  leis
na duaiseoirí agus le gach grúpa a
bhí páirteach sa cheolchoirm as an
gcaighdeán ard ceoil agus amhrá-
naíochta a bhí acu. Bhronn sé trófaí
Gael Linn agus seic €2,500 ar na
curaidh ó Laurel Hill Coláiste FCJ a
bheidh ag ceiliúradh go ceann seach-
taine i Luimneach!  Mhol sé Foras na

Gaeilge, RTÉ Raidió na Gaeltachta
agus Irish Music Magazine as a dta-
caíocht don chomórtas thar na
blianta. 

Ghnóthaigh ‘Cibé’ (a bhí sa tríú
háit anuraidh) seic €1,250 don dara
háit agus thug ‘Crua’ ó Phort an
Dúnáin an tríú háit agus seic €750
leo. Bronnadh duais chuimh-
neacháin ar na ceoltóirí uilig a bhí
páirteach sa Chraobh. Eiseoidh Gael

Linn dlúthdhiosca leis na duaiseoirí
go luath, agus beidh siad le feiceáil
chomh maith ar www.gael-linn.ie
amach anseo.

Áine Hennessey ó RTÉ Raidió na
Gaeltachta a rinne sár-obair den
chur i láthair ar an oíche agus rinne
an stáisiún craoladh beo ar an gceol-
choirm. Beidh blaisíní ón ócáid ar
shuíomh RTÉ Raidió na Gaeltachta
go luath.

Cás na Múinteoirí nua-cháilithe le plé ag comhdháil bhliantúil ASTI
Meadhbh Ní Eadhra

REÁCHTÁLFAR Comhdháil
Bhliantúil ASTI in Óstán Silver
Springs i gCorcaigh ón Mháirt 26
Aibreán go dtí an Déardaoin 28
Aibreán.

Tiocfaidh os cionn cúig chéad
múinteoir meánscoile le chéile don
ócáid thábhachtach seo chun
mórcheisteanna oideachais a phlé. I
measc na gceisteanna a phléifear tá
na deacrachtaí agus na dúshláin atá
os comhair múinteoirí nua meán-

scoile, atá díreach i ndiaidh an
cháilíocht a bhaint amach. Déanfar
caint faoin easpa fostaíochta atá ann
dóibh, agus faoi na téarmaí agus na
coinníollacha a thugtar dóibh, nach
ionann iad agus téarmaí agus coin-
níollacha a gcomhoibreoirí. 

Táthar ag iarraidh cosaint a thab-
hairt do mhúinteoirí nua ionas nach
mbeidh ionsaithe á ndéanamh ar
théarmaí agus coinníollacha fos-
taíochta. Beidh sé seo mar
phríomhthéama ag an gcomhdháil i
mbliana. Creidtear go mbeidh ar

mhúinteoirí nuacháilithe a bheith
ag obair ar phá i bhfad níos ísle agus
go gcaithfear leo ar bhealach difriúil
le hais mar a chaitear leis na múin-
teoirí eile a bheidh ag múineadh in
éineacht leo agus a dhéanann an
obair luachmhar chéanna. 

Chomh maith leis sin, pléifear an
ráta ard de mhúinteoirí sealadacha
atá in Éirinn. Tá an ráta seo i bhfad
níos airde ná mar atá sé i bhformhór
de thíortha eile OECD. Ciallaíonn sé
seo go mbíonn ar mhúinteoirí nua a
aimsíonn obair, cúpla bliain a

chaitheamh ag obair i ról sealadach,
gan post buan, rud a chothaíonn
éiginnteacht agus imní. Tá 27% de
mhúinteoirí meánscoile na hÉire-
ann ag obair i bpoist shealadacha, i
gcomparáid le ráta 15.7% i dtíortha
eile (ar an meán). Tá conradh seal-
adach de bhliain nó níos lú ag os
cionn leath (53%) de mhúinteoirí
meánscoile na hÉireann faoi tríocha
bliain d’aois.

Ar an tríú mórcheist a bheidh á plé
ag an gcomhdháil seo tá maoiniú an
oideachais dara leibhéal. Mar gheall

ar mhéadú sa chóimheas
daltaí/múinteoirí, tá níos lú múin-
teoirí ag obair sna scoileanna. Tá go
leor múinteoirí Béarla caillte, tá go
leor ciorruithe tarlaithe sna
scoileanna, tá níos lú de rogha ábhar
ann do dhaltaí, agus tá easpa múin-
teoirí acmhainní ann don lucht
taistil. 

Is cinnte go mbeidh neart cainte,
díospóireachta agus smaointe á
roinnt ag an gcomhdháil bhliantúil
seo agus beidh le feiceáil an dtioc-
faidh rud ar bith as amach anseo.

Cuid de dhaltaí Choláiste Laurel Hill i Luimneach, a bhuaigh Siansa Gael Linn 2011.

NODANNA
TRASNA
1 Deich faoi dheich (4)
4 Tóg suas ó áit íseal (4)
6 ‘Sliabh’ ag pléascadh mar a tharla anuraidh san Íoslainn (6)
9 Mothúchán aiféala faoi rud a rinne tú (5)
10 Ordú, riail (6)
11 Go ---, riamh (3)
14 Talamh a bhriseadh mar ullmhúchán sula gcuirtear síol (6)
15 Ar ------, i sláinte mhaith (6)
16 Gearr; an fómhar mar shampla (5)
17 Tairg nó tairiscint (6)
21 Is ------, ta sé in am... (6)
22 Gléas scríbhneoireachta, le dúch laistigh ann (5)
24 Rópa, baintear úsáid as i gcomhair scipeála mar shampla (4)
25 Airgead breis a ndéantar as ucht rudaí a dhíol (6)
26 Sraith léachtaí nó ranganna ar aon ábhar amháin (5)
27 Breoite, ag iarraidh dochtúra (4)

SÍOS
1 Slí bheatha, gairm oibre (5)
2 Cárta tábhachtach le linn cluiche (3)
3 Áit fhoghlama (5)
4 Ansin, san áit sin (3)
5 Sceach fiáin a bhfuil go leor dealga air (4)
7 Déan fóirsteanach nó feiliúnach do chuspóir (7)
8 Cruinn, gan aon eolas breis á lorg (6)
12 Duine a shocraíonn rudaí (6)
13 Duine nach bhfuil slachtmhar (7)
14 Ar an taobh eile, trasna (4)
15 Magadh faoi dhuine (6)
18 Ceist dheacair atá le réiteach (5)
19 An tús, an pointe tosaithe (5)
20 Corn, adharc (4)
21 Saoiste, duine atá i gceannas (4)
22 An córas le litreacha a sheachadadh ó áit go háit (4)
23 Bia déanta as plúr agus uisce, bácáilte i sorn (4)
25 Níos mó ná bó amháin

Crosfhocal  15.04.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
08.04.2011
Buaiteoir na Seachtaine seo: 
Bernadette Watson
Cill Da Lua
Co an Chláir

Indreabhán, Conamara, Co. na Gaillimhe. Tel. +353-91-593307
www.cic.ie

Bíodh Eolas agat ar do Chearta :
Athruithe do thiománaithe faoi oiliúint
Ceist: Beidh mé seacht mbliana déag d’aois i mí Aibreáin agus ba mhaith liom
foghlaim conas gluaisteán a tiomáint. Cad is gá dom a dhéanamh? 

Freagra: 
SULA dtosaíonn tú ag fogh-
laim conas tiomáint ar
bhóithre poiblí in Éirinn, ní
mór duit ceadúnas foghlaime-
ora a bheith agat a chlúdaíonn
an chatagóir fheithicle is mian
leat a thiomáint. Ní mór duit
tástáil teoirice a phasáil agus
teastas tástála teoirice a fháil
sula ndeonfar do chéad chead-
únas foghlaimeora.

Má thógann tú ceadúnas
foghlaimeora amach don
chéad uair tar éis an 4 Aibreán,
2011 ní mór duit Oiliúint Riach-
tanach do Thiománaithe
(ORT) éigeantach a dhéanamh
le teagascóir tiomána
ceadaithe (TTC). Is é fad an
chúrsa 12 uair an chloig do
cheadúnais ghluaisteán agus
16 uair an chloig do cheadú-
nais ghluaisrothair. (Tá an

miosúr seo i bhfeidhm do
thiománaithe foghlaimeora
ghluaisrothar ón 6 Nollaig,
2010). Ní gá duit na ceachtan-
na a dhéanamh má dheon-
aíodh do cheadúnas fogh-
laimeora don chéad uair roimh
an 4 Aibreán 2011. 

Nuair a thosaíonn tú do
chéad cheacht ORT, tabhar-
faidh do TCC logleabhar
oifigiúil duit chun mionsonraí
d'oiliúna agus dul chun cinn a
thaifead. Tá logleabhar sam-
plach ar fáil ar rsa.ie. 

Nuair a chomhlánaíonn tú
ceacht EDT, stampálfar do TTC
an chuid chuí de do logleabhar
agus déanfaidh sé taifead
d’aiseolas ar cé chomh maith
nó cibé acu an bhfuil tú tar éis
na cuspóirí ceachta a chomh-
líonadh. Ní féidir le TTC ach na
ceachtanna a thug siad a
shíniú agus mar sin ní mór duit

a chinntiú go bhfuil do
logleabhar nuashonraithe ag
do TTC tar éis gach ceacht. 

I gcás gluaisteán agus gluais-
rothar araon, beidh ort fianaise
a theaspáint go ndearna tú na
ceachtanna sula ndéanann tú
tástáil tiomána (logleabhar do
cheachtanna gluaisteáin nó
teastas do cheachtanna gluais-
rothair). 

Nuair atá tú ag foghlaim
conas tiomáint ní mór duit a
bheith i gcónaí in éineacht le,
agus faoi mhaoirseacht, duine
le ceadúnas tiomána reatha do
ghluaisteán. Chomh maith leis
sin, ní mór don duine atá in
éineacht leat an ceadúnas
tiomána a bheith aige/aici ar
feadh dhá bhliain ar a laghad. 

Is féidir leat teacht ar liosta
iomlán de theagascóirí tiomá-
na ceadaithe ar láithreán
gréasáin an Údaráis um Sháb-

háilteacht ar Bhóithre ag rsa.ie.
Is féidir leat an fhoirm iarratais
do cheadúnas foghlaimeora
(D.201) a fháil ó d'Oifig
Mótarchánach nó is féidir leat
Foirm D.201 a iarraidh tríd an
bpost trí
citizensInformation.ie. Níl sé
ar fáil le híoslódáil ar líne. 

Tá tuilleadh eolais ar fáil ón
Ionad Faisnéise do Shaorá-
naigh thíos.

Chuir Ionad Faisnéise do
Shaoránaigh ‘Bíodh Eolas agat
ar do Chearta’ le chéile.  Cuire-
ann an tIonad seo seirbhís saor
in aisce agus faoi rún ar fáil
don phobal. 

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin
um Fhaisnéis do Shaoránaigh,
Íosghlao 1890 777 121 nó (021
4521600).

Séamas Ó hÓgáin, Gareth Deery, Aoife Corry, Aoife Ní Icí, Emma Ní Dhonnaile agus Rút de Mórdh, in éineacht le comhordaitheoir
na Gaeilge, Eibhlín Ní Mhuingheala. Is iad seo na daltaí sinsearacha ó Phobalscoil Chill Dhéagláin a bhuaigh scoláireachtaí
Gaeltachta le déanaí.

An Ghaeilge ‘beo agus láidir’ i gCill Dhéagláin

Meadhbh Ní Eadhra

BHUAIGH daltaí ó Phobalscoil
Chill Dhéagláin, i gContae na
Mí, scoláireachtaí Gaeltachta
gur fiú €200 an ceann iad le
déanaí. Bhí meascán daltaí i

gceist, ó ranganna éagsúla,
idir shinsir agus shóisir. Cé
gur scoil Bhéarla í an
Phobalscoil, tá an-chuid
Gaeilge sa scoil.

“Is léir go bhfuil an
Ghaeilge beo agus láidir i gCill

Dhéagláin i gContae na Mí,” a
deir ball d’fhoireann na
Pobalscoile, Máirín Uí Ghrío-
fa. 

Creideann Máirín, a bhu-
naigh an scoil lena fear céile
siar sa bhliain 1994, go bhfuil

an-bheocht faoin nGaeilge sa
Phobalscoil agus sa cheantar,
agus go bhfuil sí ag neartú i
gcónaí. Tá an scoil méadaithe
go mór ó bunaíodh í, agus tá
os cionn míle dalta ag freastal
uirthi anois. 



www.gaelsceal.ie

Scéalta na 
Réaltaí,  
Cúltaca agus 
Ár Scéal Féin

I gcomhair le Gael Linn agus SOCOS  
An bhfuil suim agat san iriseoireacht? Tá Nuacht na nÓg agus SOCOS ag tabhairt seans duit
MP4 a bhuachan gach mí.  Tá muid ag iarraidh scéalta nuachta ó do cheantar. Is féidir iad a
chur chugainn mar alt nuachta, podchraoladh nó físeán. Piocfaidh muid an chuid is fearr le
foilsiú ar an nuachtán agus le cur ar ár suíomh gréasán gach seachtain. Buafaidh an ceann is
fearr duais gach mí agus beidh na buaiteoirí míosúla san áireamh le haghaidh duais mhór a
bhuachan ag deireadh na scoilbhliana, scoláireacht do cheann de Choláistí Samhraidh Gael
Linn. D’fhéadfá scéal a dhéanamh faoi rud éigin atá ag tarlú i do scoil, i do cheantar, sna

clubanna nó cumainn go háitiúil. B’fhéidir go bhfuil
nuacht shuimiúil agat faoi imeacht nó ócáid atá ar
siúl nó duine a bhfuil rud faoi leith bainte amach, nó
ar siúl acu. Cibé ceann acu é, teastaíonn bhur scéalta
uainn! Ní mór ailt nuachta a bheith idir 200-300 focal
agus físeáin nó podchraoltaí a bheith idir 3-7
nóiméad.

Seol iarratas chuig: caroline.nichualain@gaelsceal.ie 
agus cur ‘Comórtas Nuacht na nÓg ‘ mar cheann teideal air. Is féidir iarratais a chur

sa phost chomh maith chuig:
‘Comórtas Nuacht na nÓg’, Gaelscéal, Baile Ard, An Spidéal, Co, na Gaillimhe.

Comórtas Nuacht na nÓg d’Iriseoirí óga an todhchaí

Léirmheas Ceoil le Cóilín Ó Cóiléain

TÁ a rogha féin ag chuile
dhuine is dócha, ach táimse
chun mo rogha albaim a roinnt
libh anseo agus tá súil agam go
dtaitneoidh siad le cúpla

léitheoir ar a laghad, mar, mar a deir lucht
an Bhéarla:”I think they rock!”.Is ón
mbliain seo caite iad ach ní cheapaim gur
locht orthu é sin.

PENDULUM - IMMERSION
Albam den scoth. Úsáideann Rob Swire
na síntéiseoirí go snasta go háirithe sna
hamhráin, “Watercolour”, “The Island”
agus “Witchcraft”. Tá na hamhránaithe
Liam Howlett, In Flames agus Steve
Williams  ag glacadh páirte i seinm na n-
amhráin “Immunize”, “Self Vs. Self”
agus “The Fountain” agus is maith uathu!

9/10.

CEE LO GREEN - THE LADY KILLER
Seo é an chéad albam ó Cee lo ó d’fhág sé
Gnarls Barkley. Mar a deir an “Sunday
Times”, a thug chúig réalt dó, “ an album
of incredible beauty and power”, scoth
an cheoil go deimhin. Tá trí amhrán déag
ar an albam agus tá siad mar a chéile ar
bhealach éagsúil, iontach. Tá sé ar nós
“Blues” ach é beagáinín “funky” ag an
am céanna. Tá na singile “ It’s OK”, “For-
get You” agus “ Bright lights, big city”
mar théama ar an albam.

8/10.

DAVID GUETTA – ONE MORE LOVE
Seo é an dara cuid den albam “One
Love”. Deirtear gurb é David Guetta an DJ
“house” is fearr ar domhan agus níl
mórán a cheisteoidh an ráiteas sin. Níl sé
in ann canadh agus de bharr sin bíonn
amhránaithe eile cáiliúla ar nós Estelle ag
obair leis ar na hamhráin. Chuaigh an

singil “Who’s that Chick?” i dteannta le
Rihanna go huimhir a haon sna cairtean-
na.  Tá an t-amhrán “Grrr” a rinne sé leis
fhéin iontach. 

9/10

THE CHEMICAL BROTHERS - FURTHER
Déanann an albam seo díreach céard a
deir an teideal  - Téann sé níos faide! Tá
na hamhráin uileog ar an albam tógtha
óna fuaimrian ar a raibh siad páirteach.
Seo hé an chéad uair a rinne siad rud ar
bith cosúil leis seo. Tá stíl difriúil úsáidte
acu in áit “big beat” ar nós The Prodigy.
Tá an stíl níos moille agus níos cruinne ar
nós MOBY. ‘Sé an t- amhrán is fearr ar an
albam, dar liomsa, ná “Another World”
agus is féidir é a chloisteáil ar an
bhfuaimrian de fhógra teilifíse spóirt ar
RTÉ.

9/10.

BLACK EYED PEAS- THE BEGINNING
Tá an t-albam seo an-éagsúil. Baineann
Will.I.Am an-úsáid as na sintéiseoirí.
Téann siad go maith le glóir Fergie agus
Apl.De.Ap. Ta téama níos spraoíúla pioc-
tha acu anseo ná mar a bhí ar an albam
roimhe sin, “The E.N.D.” Cheana féin tá
áit bainte amach ag an singil “The time
(dirty bit)” ar bharr na gcairteanna agus
tá an t-amhrán “Just can’t get enough” ag
baint clú is cáil amach freisin. Tá
meascán maith de “rap” ( sna hamhráin
“xoxoxo” agus 

“Do it like this”) agus “electrofunk”
(sna hamhráin “ Fashion beats” agus
“Light up the Night”). An- albam go deo!

8/10.

Sin sin, mar a deir siad, ach tá súil agam
gur bhain léitheoirí sásamh as an méid a
bhí le rá agam faoi na halbaim agus go
bhfuil sibh faoi seo is na cluasáin oraibh
ag éisteacht!

Mo Rogha CDeanna

LAINSEÁIL UNICEF
Éireann a chéad
sraith de thuairiscí
ar an 1 Aibreán darb
ainm “ Change the

future”. Léiríonn an tuaraisc
seo torthaí ar an taighde a rin-
neadh ar dhéagóirí ag
deireadh 2010.  Léiríodh an
cheithre sraith de tuaraisc
gach gné de leas dhéagóirí na
hÉireann. 

Díríonn an chéad tuaraisc
air an téamaa “ sonas”. Is iad
príomh torthaí an tuaraisc ná
go bhfuil

• Tuairiscítear go bhfuil garr 
de 1 as 5 ógánach mí shásta 
chuig pointe áraithe.

• Tuairiscítear go bhfuil 
bulaíocht a dhéanamh ar  
os cionn leath d'ógánaigh.

• Rinneadh an tromlach de 
dhaoine atá in íospartaigh 
de bhulaíocht tuaraisc gur 
bulaíocht briathra a bhí 
dhá dhéanamh orthu.

• Deir 28 % de dhaoine óga 
Éireannach go bhfuil 
spochadh a dhéanamh 
orthu chuig  an bpointe go 
bhfuil siad míshásta agus 
leithlisithe. 

• Dúirt 95% d'ógánaigh gur 
scoláirí eile sa scoil atá ag 
déanamh an bhulaíocht.

• Deir an tromlach 
d'ógánaigh go bhfuil 
éifeacht dhíreach ag an 
chúlú eacnamaíochta 
orthu sa bhaile.

• Níl súil ach ag 37% 
d'ógánaigh na hÉireann go 
bhfeabhsóidh cúrsaí airgid 
sa chéad dá bhliain eile. 

Taispeánann an tuaraisc go
bhfuil cúrsaí   bulaíochta go
dona i measc daoine atá
maireachtáil in Éirinn. Níl
cibearbhulaíocht ach ag

tarlú de 1 as 5 ógánach. Tá an
bhulaíocht ag tarlú i bhfoirm
traidisiúnta go fhisiceach
agus briathra. Tá béim
curtha ag an tuaraisc seo air
imní dhaoine óga faoin tod-
hchaí agus an bealach atá
éifeacht dhíreach ar an chúlú
eacnamaíochta.

1 as 5 ógánach mí shásta
dar le tuaraisc UNICEF

Déan plé sa rang ar torthaí an tuaraisc seo. An gcuireann na
torthaí iontas oraibh? 

Plé sa rang

Ó chlé : Lisa Doyle, Laura Rankin, Sorcha O’Raw, Calum Mc
Partland agus Aisling O’ Neill

Tuaraisc - report
Tromlach – Majority
Íospartaigh – Victims
bulaíocht briathra –
Verbal bullying
spochadh – Teasing
Chúlú eacnamaíochta –
Recession

Gluais



Scéalta na Réalta

Ionas na n-iontas, is aoibhinn leis na
páistí Justin Bieber! Bhuaigh an Bieber
dhá ghradam Nickelodean Kids' Choice
le déanaí - gradam don amhránaí is
fearr agus as an amhrán is fearr, Baby.
Roghnaíonn lucht féachana an stáisiúin
óige na buaiteoirí gach bliain, agus má
tá an t-ádh leis na buaiteoirí, clúdófar i
slam glas iad - chuala sibh i gceart muid,
is mór an onóir í má chaitear an sláthach
glas ort ag an searmanas bronnta! Bhí
Snoop Dogg, Heidi Klum agus Jason
Segel i measc na réaltaí a bádh i slam
glas i mbliana, mar aon leis an aoi
speisialta Jim Carrey agus Jack Black,
láithreoir an tsearmanais don tríú bliain
as a chéile. Chomh maith le Bieber, thug
Katy Perry, an clár teilifíse iCarly, na
haisteoirí Johnny Depp agus Selena
Gomez, Miley Cyrus, agus na Black
Eyed Peas gradam beag oráiste abhaile
leo i mbliana. Agus d'éirigh leo éalú ón
sláthach glas freisin!

Tá an t-amhránaí Éireannach Brian
McFadden tar éis cúpla drochsheach-
tain a chur de, is cosúil. Ghlac Brian
páirt i rás na réaltaí de chuid Grand Prix
na hAstráile ag deireadh na míosa seo
caite, áit gur thiomáin sé an Lexus CT
200h úrnua ar an ráschúrsa i Mel-
bourne. Ach nuair a bhí sé ag cleach-
tadh don mhórchomórtas rásaíocht
mótair, thiomáin sé an gluaisteán galán-
ta isteach i gcúl an chairr a bhí á
thiomáint ag Shannon Eckstein! Bhí
ráflaí ann freisin gur chaith sé go dona
le lucht freastail na bialainne áitiúil agus
é ag fanacht sa cheantar don rás. Anuas
air sin ar fad, bhí Brian geallta leis an
amhránaí Astrálach Delta Goodrem le
blianta beaga anuas, ach is cosúil anois
go bhfuil siad tar éis scaradh ó chéile an
tseachtain seo caite. Timpiste ghluais-
teáin, fadhbanna le freastalaithe, agus
deireadh tagtha leis an gcaidreamh lena
chailín - Brian bocht!

Seol ríomhphost leis an bhfocal 
POPNUACHT chuig eolas@rrr.ie más spéis

leat scéalta PopNuachta a fháil 
ó Raidió Rí-Rá gach seachtain, 

nó éist leis an bPopNuacht seo mar 
audio mp3 agus é saor le híoschóipeáil 

ag www.rrr.ie/popnuacht-08-aibrean-2011

Mura bhfuil sibh in
ann bhur sá a fháil
de Kings of Leon,
beidh gliondar
oraibh a chloisteáil
go bhfuil sé
beartaithe ag an
mbanna rac-cheoil
scannán faisnéise a
eisiúint fúthu féin!
Rinne Stephen C
Mitchell an scannán
a stiúradh agus
tugann sé léargas do
lucht leanúna an
bhanna ar gach a
tharla dóibh sular bhain siad clú agus cáil
amach dóibh féin ar fud na cruinne. Talihi-
na Sky: The Story of Kings of Leon is ainm
den saothar agus in ainneoin nach fios go
fóill cathain a mbeidh sé le feiceáil sa phic-
tiúrlann, léireofar don chéad uair é ag Féile

Scannánaíochta Tribeca i Nua Eabhrac níos
déanaí an mhí seo. Agus murab leor sin, is
cosúil go mbeidh Elbow, White Lies agus
Thin Lizzy fiú ag casadh i mBaile Sláine i
dteannta na Kings an samhradh seo - ní
féidir linn fanacht!

Tá sé cloiste againn anseo
i bPopNuacht go bhfuil ar
Lil Wayne a chamchuairt
Eorpach a chur ar ceal!
Bhí súil ag an rapcheoltóir
teacht chun na hEorpa le
poiblíocht a ghiniúint dá
albam nua, Tha Carter IV,
agus níl fiú coicís caite ó
d'fhógair sé go mbeadh sé
ag casadh i gCorcaigh ag
Live at the Marquee i mí
an Mheithimh. Beidh air
na gigeanna ar fad a bhí
beartaithe aige a
dhéanamh a chur ar ceal
nó ar athló anois áfach, ó
nár éirigh leis víosa a fháil
don Bhreatain Mhór.
Cúisíodh Lil Wayne as arm a bheith ina
sheilbh go mídhleathach agus chaith sé
pianbhreith 8 mí ar fhad sa phríosún as seo
le déanaí. Sin is cúis leis na fadhbanna a bhí
aige víosa a fháil de réir dealraimh, agus

beidh díomá an domhain ar a lucht leanúna
anseo in Éirinn nach mbeidh deis acu é a
fheiceáil an samhradh seo. B'fhearr duit
arm mídhleathach a sheachaint amach
anseo a Lil Wayne! 

Hi agus fáilte go PopNuacht na seachtaine
ar Raidió Rí-Rá, liomsa Síne Nic an Ailí!

Dé Máirt i Ros na Rún labhraíonn
Gráinne le Caitríona faoi Bhreandán. 
• Tagann David ar Eithne agus níl 

rudaí go maith léi. Cad iad na 
mothúcháin a léiríonn sí faoina saol?

• Is cosúil go bhfuil rudaí ag dul in 
olcas do Mho. Cad iad na 
mothúcháin atá sí ag léiriú? 

• Insíonn Breandán a thaobh féin 
den scéal. Cén sórt mothúchán a 
léiríonn sé faoi na líomhaintí a 
rinne Gráinne ina leith? 

Déardaoin, labhraíonn an dochtúir
le Mo faoina sláinte. 
• Is maith le Róise a bheith ag 

eagrú bainis  Tina ach cad 
iad na mothúcháin a léiríonn 
Tina faoi?

• Is cosúil nach gcreideann 
Caitríona Gráinne. Conas a 
mhothaíonn Gráinne faoi sin?

• Faigheann Cathal amach faoi 
leasainm Tina. Cad iad na 
mothúcháin a léiríonn sé faoi?

Bígí  ag breathnú ar Ros na Rún na seachtaine seo
chugainn chun na ceisteanna seo a fhreagairt: 

An Córas Cionmhar
IS é an córas vótála atá i bhfei-
dhm in Éirinn ná an Córas Cion-
mhar. Ciallaíonn an córas cion-
mhar gur féidir le vótálaithe a
gcéad rogha d'iarrthóirí agus
roghanna eile ina dhiaidh sin a
léiriú ar an pháipéar ballóide. 

Bíonn ainm na n-iarrthóirí,
pictiúir de na hiarrthóirí agus
suaitheantas an pháirtí le
feiceáil ar an pháipéar. 

Tríd an chóras seo bíonn seans

níos fearr ag páirtithe beaga
agus daoine aonair suíocháin sa
Dáil a bhaint taobh leis na páir-
tithe níos mó. 

Tuaisceart 
na hÉireann
Tá an corás polaitíochta i dtuais-
ceart na hÉireann difriúil. I dtu-
aisceart na hÉireann tá páirtithe
Náisiúnacha agus páirtithe Aon-
tachtacha ann chomh maith le
páirtithe eile nach iad.  Déanann

na Náisiúnaithe ionadaíocht ar
dhaoine ar mhaith leo Éire a
bheith aontaithe. Déanann na
hAontachtaithe ionadaíocht
orthu siúd ar mhaith leo a bhei-
th mar chuid den Ríocht Aon-
taithe. 

Vótaí bailí 
agus vótaí millte
Is ionann vóta bailí agus vóta a
chaitear ar an dóigh cheart. Má
dhéantar an páipéar ballóide a

líonadh amach go mícheart tug-
tar vóta millte air sin. 

Obair sa Rang
Ag baint úsáid as an fhoirmle
chun cuóta a bhunú déan ríomh
ar an chuóta bunaithe ar na
torthaí seo thíos:
Líon suíochán: 4
Vótaí millte: 600
Vótaí caite:  60,000
Vótaí bailí: 
Cuóta: 

Toghcháin Áitiúla
Bíonn na toghcháin áitiúla ar
siúl gach cúig bliana i mí na
Bealtaine nó i mí an Mheithimh.
Sna toghcháin seo toghann an
pobal áitiúil comhairleoirí chun
ionadaíocht a dhéanamh orthu
sna húdaráis áitiúla. Bíonn líon
difriúil comhairleoirí ag gach
údarás áitiúil.

OSSP Daonlathas na hÉireann

An Córas Cionmhar -
Proportional Representation
System
suaitheantas – emblem
Vótaí bailí – valid votes
Vótaí millte – spoiled votes
Cuóta – Quota
Toghcháin Áitiúla –
Local elections
Comhairleoirí – councillors
Tuaisceart na hÉireann –
north of Ireland
Náisiúnach - Nationalist
Aontachtach – Unionist

Gluais

Na Foirgnimh Parlaiminte nó ‘Stormont’ mar is fearr aithne orthu, mar gheall go bhfuil siad lonnaithe i Stormont i mBéal Feirste.

Cuóta
An tseachtain seo caite in Nuacht
na nÓg phléigh muid an próiseas
vótála in Éirinn. Nuair a dhú-
nann na stáisiúin vótála
osclaítear na boscaí ballóide
agus tosaítear ar na vótaí a
chomhaireamh.  Ag an chéim seo
caithfear an cuóta a bhunú.

Cothú
Tá sé tábhachtach go bhfaigheann
ógánaigh na cothaithigh chearta sa
chorp chun fás agus forbairt cheart
a dhéanamh. Tá sé tábhachtach bia
a bhfuil neart cothaitheach ann a
roghnú. Bíonn an saol gnóthach ag
ógánaigh agus, mar sin, bíonn sé
deacair an t-am a fháil chun ithe go
sláintiúil. Go minic, itheann ógá-
naigh an rud is scioptha ar féidir
leo a réiteach agus go minic is é an
bia sin is lú a mbíonn cothaithigh
ann. B'fhéidir nach mbeidh
éifeacht ar bith ag easpa
cothaitheach ar ógánaigh
láithreach ach b’fhéidir go mbeadh
drochéifeacht orthu níos déanaí
ina saol. 

Cailciam agus Iarann
Cuirtear béim faoi leith ar chailciam
agus iarann mar chothaithigh mar go
bhfuil ról tábhachtach acu i bhfor-
bairt déagóirí. Tá iarann tábhachtach
do chailíní go háirithe mar
d’fhéadfadh easpa iarainn a bheith
acu mar gheall ar an míostrú.
Tá cailciam tábhachtach freisin le
haghaidh sláinte sa todhchaí. 
Déantar mais na gcnámh a fhoirmiú i
rith bhlianta an déagóra. Tá sé táb-
hachtach go ndéantar mais na
gcnámh a fhoirmiú i gceart chun
galar na gcnámh briosc a  sheachaint.

Aclaíocht
Tá a fhios ag gach duine go bhfuil an
aclaíocht riachtanach le haghaidh
saol sláintiúil. Daoine nach
ndéanann aclaíocht ar bhonn rialta,

tagann tinnis éagsúla níos réidhe
orthu agus  bíonn fadhbanna lena
meáchan acu.  Seo a leanas roinnt
treoirlínte le bheith aclaí.
• Is ceart aclaíocht a dhéanamh ar
feadh 30 nóiméad gach lá. Ní gá an

aclaíocht go léir a dhéanamh in aon
bhabhta amháin. D’fhéadfá é a
bhriseadh suas ina dhá chuid de 15
nóiméad.
• Ní gá go mbeadh spórt iomaíoch i
gceist. Is féidir damhsa a dhéanamh,

dul a shnámh nó a shiúl.
• Nuair a bhíonn tú ag déanamh
aclaíochta is ceart bia a bhfuil cuid
mhór carbaihiodráite ann a ithe.
Cuideoidh sé seo leat bheith fuin-
niúil, aclaí. Sampla de bhianna a
bhfuil cuid mhór carbaihiodráite
ann is ea bananaí, oráistí agus cea-
pairí.

Éifeachtaí an bhia
bheagmhaitheasa
Seo a leanas cuid de na héifeachtaí a
bhaineann le bia beagmhaitheasa a
ithe go rialta. Sampla de bhia
beagmhaitheasa is ea mearbhia,
sceallóga agus deochanna
súilíneacha.

• Galar croí
• Diaibéiteas
• Murtall anois nó níos déanaí sa 

saol
• Ailsí a bhaineann le bheith ag ithe 

an iomarca salainn agus siúcra

Obair sa Rang
Déan taighde faoin aclaíocht a
dhéanann do chairde sa rang. Déan
taighde: 
• ar an gcineál aclaíochta a
dhéanann siad, agus
• ar an méid ama sa lá a chaitheann
siad ag déanamh aclaíochta.

OSPS Cothú agus Aclaíocht

Cothú -  Nutrition 
Aclaíocht – Excercise
Bia beagmhaitheasa – junk food
Mearbhia – Fast food
deochanna súilíneacha –
Fizzy drinks
cothaithigh – nutrients
galar croí – heart disease
diaibéiteas - diabetes
aiste bia cothrom – balanced diet
carbaihiodráit - Carbohydrate

Gluais

Sampla de bhia beagmhaitheasa is ea mearbhia, sceallóga agus deochanna súilíneacha

Céard is aiste bia
cothrom ann?
Bíonn déagóirí ag fás go scioptha,
mar sin, tá sé tábhachtach an bia
ceart a ithe ag an tréimhse seo i do
shaol.  Tá sé tábhachtach aiste bia
cothrom a bheith ag déagóirí. Cial-
laíonn sé seo gur ceart meascán de
chineálacha difriúla bia a ithe ó na
grúpaí difriúla bia ionas go mbeidh
tú in ann na méideanna cearta
cothaitheach a fháil chun a bheith
sláintiúil. Tá an phirimid bhia mar
threoirlíne maidir leis na bianna is
ceart a ithe. 

Cruicéid : Éire ag Troid faoi choinne 2015
Gráinne McElwain

SA pháipéar seo mí ó shin,
rinne mé agallamh le Bri-
ain Ó Ruairc, Bainisteoir
Forbartha Cruicéid i
gCúige Laighean faoin dul

chun cinn atá déanta ag an spórt
sna scoileanna Béarla agus Gaeilge
le bliain anuas mar gheall ar an
chlúdach atá faighte ag an spórt sna
meáin. Bhí Éire tar éis Sasana a
bhualadh i gCraobh an Domhain sa
chomórtas aon lá amháin a bhí ar
siúl in Bangalore agus bhí gach
duine an-mhuiníneach as todchaí
an chruicéid mar gheall ar an éacht
mór a rinneadh thall san India.

Ach nach tobann an dóigh a n-
athraíonn rudaí agus coicís ó shin,
déanadh cinneadh gan Éire agus
tíortha eile mar iad a ligint isteach i
gCraobhchomórtas an Domhain ó
2015 ar aghaidh.  Feasta ní chéadó-
far ach don 10 náisiún trialach páirt
a ghlacadh ann, rud atá i ndiaidh
an-díomá agus olc a chur ar gach
duine atá ag plé leis an spórt in
Éirinn.

“Bhí muid an-díomách faoi agus
fiú ar maidin, bhí mé ag caint le
Kevin O’Brien (duine de na réaltaí
móra in Bangalore) faoi agus faoina
bhfuil i ndán don spórt mar gheall
ar an gcinneadh seo,” a deir Brian Ó
Ruairc liom.  “Ní raibh muid ag súil
leis seo. Cheap muid, b’fhéidir, go
gcaithfeadh muid imirt sna babhtaí
cáilithe ar dtús ach níor cheap muid
riamh go dtarlódh sé seo agus go
gcaithfí sinn amach as ar fad.”

Cé go bhfuil Éire sa deichiú háit ar
domhan de réir ord fiúntais, ní
cháilíonn siad don Chomórtas
Domhanda mar nach tír trialach iad
a bhfuil sraith ghairmiúil
dhúchasach acu. “Scríobh muid litir
chuig an ICC cúpla bliain ó shin
chun a fháil amach cén dóigh is
féidir le tír clárú mar thír trialach.
An freagra a fuair muid ar ais ná go
gcaithfidh áiseanna agus comórtas
gairmiúil a bheith agat sa tír. Níl ach

seisear imreoirí ar an fhoireann
idirnáisiúnta againn atá ag imirt go
proifisiúnta agus bheadh orainn cei-
thre fhoireann phroifisiúnta a chur
amach ag imirt le linn an
tsamhraidh chun na coinníollacha a
chomhlíonadh, rud nach féidir linn
a dhéanamh,” a deir Briain.

“Tá Eoin Morgan ag imirt i Sasana
anois agus seans maith go mbeidh
George Dockrell, imreoir óg ion-
tach, ag dul anonn go luath ansin

chomh maith. Ní chaithfidh imreoir
ach trí bliana a chaitheamh ag imirt
i Sasana go dtí go mbeidh siad in
ann clárú don tír sin. Ach tuigim go
bhfuil imreoirí ag iarraidh cruicéad
trialach a imirt.

“Tá Warren Deutrom,
príomhfheidhmeannach Cricket
Ireland ag déanamh a shár-
dhícheall chun go n-athróidh an ICC
an cinneadh atá déanta acu. Tá an
India ag smaoineamh faoi chomh

maith, ach feicfimid.”
Is í an India an tír is cumasaí agus

is cumhachtaí as an deich dtír tri-
alach ar fad, taobh amuigh de
Shasana, agus tá gach tír eile ag
brath ar mhaoiniú ón India. Leanfar
treoir na hIndia mar sin, cibé treo
ina rachaidh siad.

Seans go raibh tionchar ag na
cearta teilifíse ar an chinneadh a
rinne an ICC. Is iad na cearta teil-
ifíse an ní is luachmhara don ICC
agus deirtear go bhfuair said dhá
chéad milliún euro ón chainéal  teil-
ifíse ESPN Star chun an Corn
Domhanda a chraoladh i mbliana
agus in 2015. Dúradh mar chuid den
chonradh teilifíse sin go gcaithfidh
10 gcinn de na náisiúin trialach
imirt in 2015, agus iadsan amháin.

“Tá sé díomách agus deacair a
chreidbheáil ach caithfidh muid
leanstan ar aghaidh leis an dea-
obair. Beidh an Phacastáin agus
Sasana ag teacht anseo sa samhradh
do chluichí aon lá idirnáisiúnta agus
tá muid ag dúil le páirc nua a oscailt
i Mullach Íde an bhliain seo
chugainn. Beidh muid fós ag
glacadh páirte in T-20 an Domhain
(comórtas domhanda do gach tír,
trialach nó a mhalairt) ach tar éis an
obair sár-mhaith a bhí déanta ag an
fhoireann ag Corn an Domhain, an
clúdach agus an phoiblíocht a fuair
muid ó na meáin chumarsáide,
beidh sé millteanach muna
bhfaighidh muid an deis dul san
iomaíocht arís in 2015. Tá muid ag
leanstan gach bealach ach caithfidh
muid fanacht anois.”

An bhfuil éinne chun Manchain
Aontaithe a stopadh?

Gráinne McElwain

CÉ go bhfuil na tráchtairí
spóirt ag rá gurb é seo an
fhoireann is laige le
blianta ag Manchain Aon-
taithe, caithfear a rá nach

bhfuil rudaí ró-olc dóibh agus iad fós
in ann Sraith na Seaimpíní, Corn na
Príomhroinne agus Corn an FA a
bhuachan. Níl sé sin ró-dhona
d’fhoireann atá ag dul ó mhaith.

I rith na seachtaine, thaispeáin
Manchain Aontaithe cad chuige go
bhfuil siad ar cheann de na foirne is
fearr i Sasana nuair a chas siad le
Chelsea i Sraith na Seaimpíní. Bhí
Wayne Rooney ar dóigh agus thais-
peáin Ryan Giggs arís an chúis go
bhfuil sé chomh luachmhar sin i

bpleananna Alex Ferguson. Ní raibh
cosaint Chelsea in ann Javier Her-
nandez ná Park Ji-sung a láimhseáil
agus chríochnaigh Manchain Aon-
taithe 3-1 chun cinn thar an dá
chluiche. Amárach beidh siad ag
imirt in aghaidh Manchester City,
dearbaí mór chun áit a bhaint amach
i gCluiche Ceannais Chorn an FA
agus ní bheifeá ag cur gill ina n-
aghaidh.

Ní bheidh Wayne Rooney ag imirt
amárach mar gur cuireadh fionraí
dhá chluiche air mar gheall ar na
heascainí a dúirt sé le ceamaraí teil-
ifíse agus é ag imirt in aghaidh West
Ham i bPríomhroinn Shasana coicís
ó shin. Bhí Rio Ferdinand ina
fhathach sa chosaint in aghaidh
Chelsea agus cé go bhfuair sé gortú
beag sa chluiche sin, ba chóir go
mbeadh sé ar ais chuige féin le
haghaidh an chluiche amárach.

Níl corn ar bith buaite ag Man-
chester City ó 1976 agus tá siad ag
iarraidh áit a bhaint amach i
gCluiche Ceannais Chorn an FA den

chéad uair ó 1981. Chaill Manchester
City in aghaidh Learphoill ag tús na
seachtaine (3-0) sa tSraith agus

shleamhnaigh siad síos ar chlár na
bpointí dá bharr. B’éigean do chap-
taen na foirne Carlos Tevez an pháirc
a fhágail tar éis 15 nóiméad den
chluiche mar gheall ar ghortú ar
theannán na hioscaide. Tá 22 cúl
scóráilte ag Tevez i 40 cluiche
agus is buille mór millteach é do
City muna mbeidh sé ar fáil agus
iad ag iarraidh an lámh in
uachtar a fháil ar na sean-
naimhde. Seans maith nach
mbeidh Tevez ar fáil ar feadh
coicíse agus dúirt bainisteoir
na foirne Roberto Mancini go
gcaithfidh imreoirí ar nós Mario
Balotelli feabhsú chun an spás a
fhágann Tevez a líonadh i gceart.
Níl City tar éis luach a gcuid airgid a
fháil go fóill ar Balotelli a tháinig go
Eastlands anuraidh ó Inter Milan ar
£30 milliún. Tá Manchain Aontaithe
ag imirt go maith mar fhoireann, tá
muinín acu agus tá spiorad iontach
san fhoireann. Ní féidir na rudaí
céanna a rá faoi City agus sin é an
fáth go gcaillfidh siad an cluiche seo.

Ní bheidh Wayne Rooney
ag imirt amárach mar gur
cuireadh fionraí dhá
chluiche air mar gheall ar
na heascainí a dúirt sé le
ceamaraí teilifíse agus é ag
imirt in aghaidh West Ham
i bPríomhroinn Shasana
coicís ó shin. Bhí Rio Ferdi-
nand ina fhathach sa cho-
saint in aghaidh Chelsea
agus cé go bhfuair sé gortú
beag sa chluiche sin, ba
chóir go mbeadh sé ar ais
chuige féin le haghaidh an
chluiche amárach.

An mbeidh George Dockrell fós ag imirt le foireann na hÉireann in 2019?  (PIC : BARRY CREGG / SPORTSFILE)

Wayne Ó Ruanaidh 

Súil ar an Rugbaí
Gráinne McElwain

DÉ HAOINE

Cúige Chonnacht v
Cardiff Blues
Sportsground @ 19.45
Beo ar TG4

Feicfear babhta 20 de Shraith
Magners an deireadh seachtaine
seo agus le trí chluiche fágtha, tá
rudaí ag téamh suas agus muid ag
dul i dtreo deireadh an chomórtais i
mbliana. 

Tá Cardiff Blues ag teacht go
hiarthar na tíre agus iad sa chúigiú
háit ar chlár na bpointí agus súil acu
dreapadh suas le bua in aghaidh
Chonnacht anocht. Níl ach ceithre
phointe idir iad féin agus Cúige
Laighean, mar sin níl áit sna babh-
taí leathcheannais as an áireamh go
fóill. 

D’imir an dá fhoireann seo in
aghaidh a chéile i mí Mheán
Fómhair agus bhí bua slachtmhar
ag na Blues, 22-6. Cé go bhfuair na
Blues comhscór leis na Ospreys (21-
21) coicís ó shin, níl cluiche buaite
acu ó bhí tús mhí an Mhárta ann
nuair a fuair siad an lámh in
uachtar ar Dhún Éideann (16-11). 

Bhí Eric Elwood ag iarraidh go
mbeadh na Sportsgrounds cosúil le
dún agus bhí bua spreagúil acu in
aghaidh Dhún Éideann (27-23)
cúpla seachtain ó shin. Tá cúig
chluiche as a chéile buaite ag Cúige
Chonnacht agus iad ag iarraidh
leanstan ar aghaidh leis an dea-
obair sa bhaile.

Chuir imreoirí idirnáisiúnta na
Breataine Bige Leigh Halfpenny,
Chris Czekaj agus Bradley Davies
peann le páipéar an tseachtain seo
caite chun fanacht ag na Blues agus
cé go bhfuil fiosrúcháin idir lámha
ag na poilíní mar gheall ar Bradley
Davies maidir le heachtra taobh
amuigh de theach tábhairne, is
dócha go mbeidh sé ag imirt
anocht.

Seans go mbeidh Miah Nikora ar
ais do Chonnacht anocht i ndiaidh
tréimhse amuigh le glúin
ghorthaithe, ach seo cluiche go
gcaithfidh Cardiff a bhuachan chun
fanacht sa rás do na cluichí
leathcheannais agus sílim go
sáróidh siad Connacht anocht.

Bua: Na Blues

DÉ SATHAIRN

Scarlets v 
Cúige Mumhan
Parc y Scarlets @
18.30
Beo ar TG4

Caithfidh Cúige Mumhan tais-
teal an deireadh seachtaine seo
agus, cinnte, beidh ardmhuinín
acu tar éis an taispeántais agus an
bhua a bhí acu in aghaidh Brive an
deireadh seachtaine seo caite sa
chluiche ceathrú ceannais i gCorn
Dúshláin Amlin (42-37). 

Le cúpla cluiche anuas, theip ar
an Mhumhain úid a aimsiú ach ní
dearnadh botúin ar bith sa Fhrainc
nó fuair Dougie Howlett agus
Keith Earls dhá úd an duine; Peter
Stringer a fuair an cúigiú ceann. Is
ar bharr Thábla Magners atá an
Mhumhain le 71 pointe agus iad
mar rogha na n-údar chun
buachaint anseo amárach. 

Tá Cúige Mumhan agus na Scar-
lets i ndiaidh imirt in aghaidh a
chéile deich n-uaire ó bhí 2007
ann agus níor chaill an Mhumhain
aon cheann de na cluichí sin. Fág-
faidh Sam Tuitupou an club ag
deireadh an tséasúir agus, mar a
rinne Tony Buckley, beidh sé ag
dul go dtí na Sale Sharks. 

Níl ach cluiche amháin caillte ag
na Scarlets sa bhaile le sé chluiche
anuas ach ní imríonn siad go ró-
mhaith in aghaidh freasúra na
hÉireann, mar chaill siad an

sé chluiche dheireanacha a bhí acu
in aghaidh foirne na hÉireann.
Seans maith go mbeidh George
North (gortú cloigne) agus Seán
Lamont (teannán na hioscaide) ar
ais ag imirt. Tá na Scarlets sa séú
háit ar chlár na bpointí agus caith-
fidh siad buachaint má tá siad
chun a bheith san iomaíocht d’áit
sna babhtaí 
leathcheannais. Ach is mór an trua
gurb é Cúige Mumhan, atá ag imirt
go maith, atá sa bhealach orthu an
babhta seo.

Bua: Cúige Mumhan

Cúige Laighean v
Cúige Uladh
RDS @ 20.00
Beo ar RTÉ2

Seo cluiche mór an deireadh
seachtaine. Beidh Cúige
Laighean lán le muinín ag dul
isteach sa chluiche seo tar éis gur
bhuaigh siad in aghaidh Leices-
ter an deireadh seachtaine seo
caite (17-10) i gcluiche ceathrú
ceannais de chuid Chorn
Heineken. 

Bhí an líne tosaigh ar dóigh sa
chluiche sin le Cian Healy,
Richardt Srauss agus Mike Ross
an-éifeachtach agus bhí an chli-

birt thar barr. Is
sa cheathrú

háit ar

bharr an tábla atá Cúige
Laighean  agus níl ach trí
phointe idir iad féin agus
Cúige Uladh atá sa dara háit.

Bhí an-díomá ar Chúige
Uladh tar éis gur chaill
siad in aghaidh
Northampton (23-13)
i gCorn Heineken agus
ciallaíonn sé sin go
bhfuil siad iomlán
dírithe ar Shraith
Magners.  Tá imní
faoi Johann Muller
(gortú coise) agus
Dan Tuohy (súil) ach
tá Ulaidh muiníneach
go n-imreoidhsiad. 

Tá cúpla imreoir
gortaithe ar fhoireann
Laighean chomh maith,
ina measc Isa Nacewa (cos),
Brian O’Driscoll (srón) agus
Gordon D’Arcy (gualainn) ach
ní mhothaítear go bhfuil na
gortuithe seo ró-olc. An
gcuirfidh Joe Schmidt na
himreoirí móra chun páirce?
Bí cinnte go gcuirfidh mar
tá an dá fhoireann san
iomaíocht chun áit a bhaint 
amach sna babhtaí 
leathcheannais. Níor
buaileadh Cúige Laighean
fós sa bhaile i mbliana agus níl
aon chúis ann go dtiocfadh
athrú ar an scéal an deireadh
seachtaine seo.

Bua: Cúige Laighean.

Peter Stringer, Cúige Mumhan.
(PIC: DIARMUID GREENE / SPORTSFILE)

Seán Cronin, Cúige Chonnacht.
(PIC: DIARMUID GREENE / SPORTSFILE)

Domhnach suimiúil iomána
romhainn -  Bí ann gan teip!
TÁ deireadh seachtaine mór

spóirt amach romhainn
arís idir pheil faoi 21 agus
iomáint na sraithe.

Cad é mar léasadh a thug Corcaigh
don sean-namhaid Ciarraí i gcraob-
hchluiche na Mumhan seachtain ó
shin . Is fíor annamh a chailleann aon
fhoireann ón Ríocht aon chluiche
peile le dhá chúilín fichead.

Bhí an cluiche thart mar chomórtas
taobh istigh de cheathrú uaire. An é go
bhfuil Corcaigh thar barr agus go
bhfuil Ciarraí fíorolc nó an idir
eatarthu a luíonn an fhírinne ? Pé rud
é, ba thaispeántas den chéad scoth é
agus rachaidh na Corcaígh isteach go
cluiche an deireadh seachtaine i
gcoinne na Gaillimhe lán de mhuinín
agus mar rogha na coitiantachta ag na
geallghlacadóirí.

Céard faoin nGaillimh?  Bhuel bhío-
dar i bhfad ró-láidir do Ros Comáin sa
chraobh chúige ach fós níor scóráladar
ach cúl agus deich gcúilín. É sin ráite
tá an-mheas ar an fhoireann seo agus
ar bhainisteoir na foirne Alan Mulhol-
land cois Coiribe. Ba é Mulholland a
stiúraigh na Gaillimhigh chuig a
gcraobh dheireanach mhionúr ceithre
bliana ó shin.

Tá sé deacair go leor cluiche mar
seo a thomhas ach, i bhfianaise
thaispeántas iontach Chorcaí sa
chraobh chúige, caithfidh go
mbeidh sé an-deacair ar Ghail-
limh ach is coimhlint nua é
seo agus buaitear cluichí ar
pháirc na himeartha ar an

lá.
Cinnte tá imreoirí den scoth ag Gail-

limh, leithéidí an chaptaein Colin
Forde, Gary Sweeney, na fir lár páirce
Tomás Flynn agus Fiontán Ó Cur-
raoin, agus na tosaithe Mark Hehir
agus Patrick Sweeney.

Ach tá foireann cois Laoi tógtha
thart timpeall ar an mbeirt imreoir sin-
sir Aidan Walsh agus Ciarán Sheehan.
Is iontach iad mar imreoirí sinsir gan
bheith ag caint ar an tionchar a bhíonn
acu ar chluichí faoi aois . Bhí siad thar
barr arís do Chorcaigh sa
chluiche sinsear i gcoinne
Ard Mhacha an
Domhnach seo
caite. Má éiríonn
leis an nGail-
limh an

smacht a chur ar an mbeirt seo beidh
seans réasúnta acu .

Ach fós tá tosaithe ar nós Dónal
Óg Hodnett, a bhí thar barr i

gcoinne Chiarraí , agus Mark
Collins acu mar aon le Tomás
Clancy agus Jamie Wall a bhí
ag imirt mionúr anuraidh.
Ar fud na páirce tá siad láidir
agus caithfidh gach rud rith
don Ghaillimh má tá siadsan

chun an choimhlint seo a
bhuachaint.
Is deireadh seachtaine an-

mhór é freisin ar na páirceanna
iomána agus a lán cluichí sraithe

fíorthábhachtacha le n-imirt.
Mar a sheasann sé faoi

láthair
tá Cill

Chainnigh
ar bharr an

tábla le naoi
bpointe . Tá BÁC

agus an Ghaillimh ar
ocht bpointe agus Tio-

braid Árann agus Port Láirge ar sé cinn.
Ceapaim go bhfuil an cluiche is táb-

hachtaí i gCorcaigh nuair a thagann
BÁC ar cuairt. Nach mbeadh sé go
hiontach dá bhféadfadh foireann
Anthony Daly áit a fháil sa chraobhch-
luiche den chéad uair ó 1939.
Féachann siad i bhfad níos fearr i
mbliana ná mar a bhíodar an t-am seo
anuraidh. Tá siad ag imirt le i bhfad
níos mó féin mhuiníne agus spioraid .
Faraor tá obair le déanamh ar an aim-
siú ach is féidir é sin a leigheas .

Pé torthaí a bhíonn in aon chluiche
eile caithfidh BÁC buachaint, sin bun
agus barr an scéil . Tá an chuid eile leis
na Déithe agus na torthaí eile .

Tá sé ionann is cinnte go mbeidh Cill
Chainnigh ann rompu mar tá siad sa
bhaile i gcoinne Uíbh Fhailí, nach
bhfuil ach dhá phointe acu go dtí seo.
Agus cé nach bhfuil Brian Cody agus a
chomh-roghnóirí sásta le han-chuid
maith d’imirt na gCat go dtí seo, is
dóigh liom go mbeidh siad róláidir
d’fhoireann Joe Dooley.  

Beidh cluiche an-suimiúil freisin i
bPáirc an Bhreathnaigh i bPort Láirge
nuair a thagann an Ghaillimh ann ar an
Domhnach. Cúpla seachtain ó shin

bhíomar ag tabhairt ardmholadh
d’fhoireann John McIntyre nuair a rug
siad greim ar an gcluiche (i ndiaidh
fíordhroch-thosnú) i gcoinne Chill
Chainnigh agus bhuaileadar amach
geata Pháirc an Phiarsaigh iad . Ansin,
(le cabhair drochthaispéantais ó
thaobh aimsiú de ó Bhaile Átha Cliath),
d’éirigh leo iad sin a bhualadh freisin
ach theip glan orthu sa chéad chluiche
eile i gcoinne sheaimpíní na hÉireann,
Tiobraid Árann. Níl aon dabht ná gur
thug na Tiobradaigh sárthaispeántas
amach is amach agus ní mhairfeadh
aon fhoireann eile sa tír leo ar an form
sin ach thit na Gaillimhigh as a chéile .

Mar sin an tseachtain seo táimid ag
cur na ceiste arís. Cé acu foireann a
fheicfimid an Domhnach seo ?
B’fhéidir nach bhfuil an gá céanna acu
imirt sa chraobh i mbliana ach cinnte
tá gá nach gcaillfidh siad an cluiche seo
. Agus dar ndóigh má bhuann siad
beidh a n-áit sa chraobhchluiche cin-
ntithe acu.

Níl aon dabht ná go bhfuil suim ag
Davy FitzGerald agus a fhoireann an
cluiche seo a bhuachaint. Tá seans
acusan freisin an chraobh a shroichint
ach caithfidh a lán torthaí eile “titim”
dóibh .

Tá na Tiobradaigh ag taispeáint go
mbeidh sé an-deacair iad a bhualadh
arís i mbliana. Tá painéal an-láidir acu
agus caithfidh go mbeidh siad
rómhaith do Loch Garman an
deireadh seachtaine seo . 

Mar sin is Domhnach suimiúil iomá-
na é agus déan bhur ndícheall freastal
ar chluiche éigin. Mar a déarfadh na
fógraí fadó “Bí ann gan teip.”

Beir Bua.

Ar an gclaí le John Allen

Ceapaim go bhfuil an
cluiche is tábhachtaí i
gCorcaigh nuair a thagann
BÁC ar cuairt. Nach
mbeadh sé go hiontach dá
bhféadfadh foireann
Anthony Daly áit a fháil sa
chraobhchluiche den
chéad uair ó 1939.
Féachann siad i bhfad níos
fearr i mbliana ná mar a
bhíodar an t-am seo anu-
raidh. Tá siad ag imirt le i
bhfad níos mó féin
mhuiníne agus spioraid .
Faraor tá obair le déanamh
ar an aimsiú ach is féidir é
sin a leigheas .

Beidh ar fhoireann iomána
Bhaile Átha Cliath an bua a
fháil i gcoinne Chorcaí chun
Craobh na Sraithe a bhaint
amach agus deis a bheith acu
an tSraith a bhuachan den
chéad uair ó 1939. 
(PIC: DAIRE BRENNAN / SPORTSFILE)

Loch Garman agus Gaillimh sa
Chraobh Chamógaíochta arís

Gráinne McElwain

“Beidh Gaillimh ag iarraidh díoltas
a bhaint amach ar an Domhnach
agus bí ag súil le cluiche crua agus
fisiciúil idir na foirne,” a deir JJ
Doyle, bainisteoir camógaíochta
Loch Garman. Casfaidh an dá
fhoireann ar a chéile i Staid Semple
ar an Domhnach ag 12.45in i
gCluiche Ceannais na Sraithe roinn
a haon. 

Fuair Loch Garman an lámh in
uachtar ar Ghaillimh anuraidh i
gCluiche Ceannais na hÉireann
agus ní bhíonn mórán idir na foirne
aon uair a imríonn siad in aghaidh a
chéile. “ Chríochnaigh muid chun
cinn ar Ghaillimh (3-9 le 2-6) ag tús
na Sraithe ach bhí go leor d’imreoirí
na Gaillimhe in easnamh an lá sin
agus mar sin ní chuirfimid mórán
béime ar thoradh an chluiche sin.
Ach bhí sé deas go raibh an bua
againn faoi dhó in aghaidh na Gail-
limhe agus tugann sé misneach
agus muinín dúinn ag dul isteach sa
chluiche Dé Domhnaigh.”

Tá Loch Garman ag lorg an comór-
tas sraithe a bhaint den tríú huair as
a chéile tar éis dóibh é a bhuachan in
aghaidh Thiobraid Árann in 2009
agus ansin anuraidh in aghaidh Chill
Chainnigh. “Níl éinne ar an fhoire-
ann ag caint faoi chomórtas na
sraithe a bhaint den tríú huair as a
chéile. Ba bhreá linn buachaint ar an
Domhnach mar is maith linn gach
cluiche a ghnóthú ach is é an
Chraobh an rud is tábhachtaí dúinn.
Bhuaigh muid an tSraith agus an
Chraobh anuraidh agus taispeánann
sé sin do na cailíní go bhfuil muid in
ann an dá rud a bhuachan sa bhliain

chéanna.”
“Bhain muid triail as 24 imreoir le

linn na Sraithe agus tá sé deacair a
mheas cén áit ina bhfuil muid faoi
láthair. Bhuaigh muid go héasca in
aghaidh an Chláir (2-16 le 0-4) sa
tSraith agus fuair muid cúil chinniú-
nacha in aghaidh Thiobraid Árann
chun an lá a chrochadh linn i

gCluiche Leathcheannais an
chomórtais (4-12 le 0-13).”

“Tá an dá fhoireann fós ag triail
imreoirí agus measaim go mbeidh an
cluiche i bhfad níos cóngaraí ná mar
a bhí ag tús na Sraithe. Tá na him-
reoirí móra ar ais ó Chill Íomair ag
Gaillimh, a bhuaigh Craobh Shinsear
Clubanna na hÉireann sa chamó-

gaíocht le déanaí, ina measc Brenda
Hanney agus Ann Marie Hayes agus
ar ndóigh tá imreoirí ar nós Aislinn
Connolly, Veronica Curtin agus
Therese Maher acu. Tosaithe den
scoth atá ar an dá fhoireann agus
measaim go mbeidh go leor ag brath
ar an chosaint agus cé a bheas in ann
tosaithe an taoibh eile a stopadh.

Déanfaidh sé sin an difear ar an
Domhnach.”

“Seo an scrúdú is géire dúinn i
mbliana agus muna n-imreoimid
céad faoin gcéad in aghaidh na Gail-
limhe, caillfidh muid an cluiche. Ní
bhíonn mórán riamh idir an dá
fhoireann seo ach táim muiníneach
go mbeidh an lá linn.” 

Uachtarán gan toghchán ag
Comhdháil CLG
Gráinne McElwain

RÉACHTÁLFAR Comhd-
háil Náisiúnta an CLG sa
Mhuileann gCearr an
deireadh seachtaine seo
agus gan dabht is é cea-

padh an Uachtaráin nua ar an Chu-
mann móreachtra an deireadh
seachtaine. Ní toghchán atá ann i
ndáiríre mar níl ach duine amháin ag
seasamh don oifig is mó sa tír sa

Chumann Lúthchleas Gael.  Tim-
peall ar cheathrú go dtí a deich
anocht mar sin, bronnfar an gradam
ar Liam O’Neill as Tiomaire i gCo.
Laoise.  

Is é Liam an 37ú hUachtarán a
bheidh ar an Chumann agus tá sé
ráite aige go poiblí gur mór an
phribhléid dó é an oifig seo a thógáil. 

Luaigh Liam, príomhoide scoile
náisiúnta i dTiomaire, go bhfuil
dúshláin mhóra roimh an chumann

amach anseo agus go bhfuil sé ag iar-
raidh go gcuirfear níos mó traenála
ar fáil do na hoifigigh chontae agus
do na daoine a chuireann clár na
gcluichí le chéile sa chontae, ionas
go mbeidh cluichí ar siúl ar feadh na
bliana. Chomh maith leis sin, caith-
fidh an CLG níos mó margaíochta a
dhéanamh, go háirithe sna
cathracha chun iomáint agus peil a
chur chun cinn. 

I measc na 49 rún a mbeidh na

toscairí ag vótáil orthu ag an
chomhdháil, tá rún curtha chun cinn
ag CLG Dhomhnach Maighean i gCo.
Mhuineacháin agus iad ag iarraidh
go mbeidh 13 lá seachas 6 lá ag
Tánaistí na gCúigí sula n-imreoidis
sna babhtaí cáilithe.  Ba mhaith le
CLG Chúil an tSúdaire i Laois go
laghdófaí go dtí mí amháin an
tréimhse ama nuair nach mbíonn
cead ag foirne contae a bheith ag
traenáil. 

Liam O'Neill, Uachtarán Tofa CLG
(PIC: RAY MCMANUS / SPORTSFILE)

JJ Doyle ag súil go mbeidh an bua ag Loch Garman arís  (PIC: PAUL MOHAN / SPORTSFILE)

Bród agus Plean Simplí de Dhíth

Gráinne McElwain

TAGANN deireadh le Sraith
Iomána Allianz ar an
Domhnach agus cé go
bhfuil seans fós ag cúig
fhoireann cáiliú do

chluiche ceannais na sraithe sa chéad
roinn, cluiche a bheidh ar siúl ag tús
na míosa seo chugainn, beidh muid
ag fágáil slán le foireann amháin ar
íochtar an tábla go roinn a dó, is é sin
Loch Garman nó Uíbh Fhailí. 

Fuair Uíbh Fhailí an lámh in
uachtar ar Loch Garman nuair a chas
siad lena chéile níos luaithe sa tSraith

agus mar sin, má chailleann Uíbh
Fhailí agus Loch Garman in aghaidh
Chill Chainnigh agus Thiobraid
Árann faoi seach, rachaidh Loch Gar-
man síos mar go bhfuair Uíbh Fhailí
an lámh in uachtar orthu sa tSraith. 

Is ar éigean atá Uíbh Fhailí slán i
roinn a haon ach ní comhartha maith
é sin agus tús na Craoibhe ag druidim
linn. 

“Tá díomá ar gach duine go bhfuil
Uíbh Fhailí i dtreo íochtar an tábla,” a
deir Pat Fleury, iar-bhainisteoir an
chontae agus iar-imreoir a bhuaigh
Craobhacha Iomána na hÉireann. 

“Bhí muid ag streachailt anuraidh i
roinn a haon ach an fhadhb atá ag
Uíbh Fhailí ná go bhfuil níos mó con-
taetha níos fearr ná iad. Ní raibh sé
mar sin nuair a bhí mé féin ag imirt
sna 80í agus don ghrúpa speisialta a
tháinig i mo dhiaidh.”

“Caithfidh tú cuimhneamh, sula

bhuaigh muid Craobh na hÉireann in
1981, ní raibh Uíbh Fhailí tar éis
Craobh Laighean a bhuachan roimhe
sin. Lean muid féin ar aghaidh chun
Craobh eile a bhuachan in 1985 ach
ba rud eisceachtúil a bhí ann. Nuair a
bhuaigh Uíbh Fhailí Craobhacha na
hÉireann arís in 1994 agus 1998, bhí
muid ríméadach ach b’shin ré órga
Uíbh Fhailí agus tógfaidh sé píosa sin
a fheiceáil arís.”

“Ní dóigh liom go bhfuil tionchar
ag spóirt eile ar mheath na hiomána
sa chontae mar níl na peileadóirí ag
dul ró-mhaith ach an oiread. Tá
clubanna beaga againn anseo in Uíbh
Fhailí i gcomparáid le Corcaigh, Tio-
braid Árann agus Cill Chainnigh agus
tá a lán daoine ag déanamh sároibire
le gach foireann faoi aois agus sin-
sear ach níl go leor imreoirí maithe
againn faoi láthair ar an chaighdeán
atá ag teastáil agus sin bunús an

scéil.”
“Beidh cluiche deacair ag Loch

Garman agus Uíbh Fhailí ar an
Domhnach agus bheinn buartha faoi
na Cait sa bhaile. Tá imreoirí anois ag
smaoineamh ar an gheansaí agus is é
polasaí Brian Cody an t-imreoir a
choimeádann seilbh ar an gheansaí
sa tSraith go mbeidh sé féin á
chaitheamh am na Craoibhe. Tá roin-
nt imreoirí ag Cill Chainnigh ag
teacht ar ais ó ghortú agus iad ag iar-
raidh a lorg a fhágáil ar an chluiche.
Caithfidh Uíbh Fhailí imirt níos fearr
ná mar atá déanta acu go dtí seo mar
bheadh eagla orm, má fhaigheann
Cill Chainnigh an deis go mbeidh
bearna ollmhór idir na foirne ag
deireadh na himeartha. Tá súil agam
nach bhfeicfidh mé sin.”

“Mothaím go bhfuil meon dear-
fach agus bród fíor-thábhachtach
d’fhoireann agus caithfidh gach

imreoir smaoineamh go bhfuil siad
féin chomh maith le haon imreoir
eile amuigh ansin. Ag deireadh an lae
má tá rudaí ag dul go dona, is féidir a
bheith bródúil as an gheansaí. Nuair
a bhí muid féin ag imirt, thar-
raingíodh muid ar an sliotar ar an
talamh ach, le tríocha bliain, tá an
ghné sin den chluiche beagnach
imithe. Is maith le himreoirí breith ar
an liathróid san aer ach nuair a fhe-
iceann tú imreoirí ar nós Tommy
Walsh, JJ Delaney agus fiú Pádraic
Maher ag breith ar an liathróid san
aer, ní bheidh mórán seans ag leaid
beag an sliotar a ghabháil uathu. Ba
mhaith liom níos mó imeartha a fhe-
iceáil ar an talamh in iomáint Uíbh
Fhailí. An t-aon bhealach le tabhairt
faoin gcéad chluiche eile agus gach
cluiche amach anseo ná an rud sim-
plí a dhéanamh agus a bheith bródúil
as an gheansaí.”

Foireann iomána Uíbh Fhailí  (PIC : RAY MCMANUS / SPORTSFILE)


